
Улсын Их Хурлын 2005 оны хаврын ээлжит чуулганы 4 дүгээр сарын 8-ны өдөр /Баасан гариг/-ийн хуралдаан 10.00 цагт эхлэв.


Хуралдааныг Улсын Их Хурлын дэд дарга Д.Лүндээжанцан нээж, ирц, хэлэлцэх асуудлыг танилцуулав.  


Нэгдсэн хуралдаанд ирвэл зохих 75 гишүүнээс 49 гишүүн ирж, 65.3 хувийн ирцтэй байв. Үүнд:


Чөлөөтэй:Ч.Авдай, Сүх.Батболд, Г.Батхүү, Р.Буд, Л.Гүндалай, Ц.Мөнх-Оргил, Д.Одхүү, К.Сайраан, Д.Туяа, У.Хүрэлсүх, Ц.Шаравдорж, Н.Энхбаяр, Н.Энхболд, М.Энхсайхан, О.Энхсайхан, Б.Эрдэнэбат, Б.Эрдэнэсүрэн


Өвчтэй: Б.Батбаяр, 


Тасалсан:Ц.Батаа, Р.Амаржаргал, Б.Батбаатар, Д.Бат-Эрдэнэ, Н.Баяртсайхан, Ц.Жаргал, Л.Одончимэд, Р.Эрдэнэбүрэн

Хоцорсон: Д.Арвин 0.55, Р.Бадамдамдин 1.00, Н.Батбаяр 1.35,  С.Батболд 1.20, Х.Баттулга 2.20, Ж.Батхуяг 0.40, С.Баярцогт 1.00, Т.Ганди 1.05, Л.Гантөмөр 0.50, Ж.Гүррагчаа 1.35, Д.Дэмбэрэл 0.40, Б.Жаргалсайхан 1.00. Г.Занданшатар 0.45, М.Зоригт 1.05, Б.Мөнхтуяа 0.40, А.Мурат 1.30, Ж.Наранцацралт 0.30, Ц.Нямдорж 2.00, Д.Одбаяр 3.10, Ч.Раднаа 0.30, Я.Санжмятав 1.45, М.Сономпил 1.20, Ч.Содномцэрэн 0.55, Ц.Сүхбаатар 1.00, Д.Тэрбишдагва 1.15, Ц.Цэнгэл 0.55. 

 
Нэг.Мянганы хөгжлийн зорилтыг дэмжин сайшаах тухай УИХ-ын тогтоолын төсөл /хэлэлцэх эсэх/

Энэ асуудлыг хэлэлцэхэд Гадаад хэргийн яамны Олон талт хамтын ажиллагааны газрын ажилтан Д.Гансүх, Эрүүл мэндийн яамны Бодлого зохицуулалтын газрын дарга Ж.Алтантуяа, НХХЯ-ны Хүн амын хөгжлийн бодлого зохицуулалтын газрын орлогч дарга Ц.Өнөрцэцэг, УИХ-ын Тамгын газрын нэгдүгээр нарийн бичгийн дарга Ж.Нарантуяа, хуулийн зөвлөх Г.Цэрэндулам, Төрийн байгуулалтын байнгын хорооны референт Г.Чагнаадорж нарын бүрэлдэхүүнтэй ажлын хэсэг байлцав.


Уг асуудлын талаарх төсөл санаачлагчийн илтгэлийг УИХ-ын гишүүн С.Оюун танилцуулав.


Тогтоолын төсөлтэй холбогдуулан УИХ-ын гишүүн Т.Очирхүү, Р.Раш, Т.Ганди, С.Отгонбаяр, С.Ламбаа, Б.Мөнхтуяа, Ж.Наранцацралт нарын асуусан асуултад УИХ-ын гишүүн С.Оюун, Ч.Улаан, ажлын хэсгээс Гансүх нар хариулт өгөв.


Уг асуудлын талаарх Байгаль орчин, Мэдээлэл харилцаа холбоо, технологийн хөгжлийн, Төсвийн болон Эдийн засгийн байнгын хороодын хамтарсан хуралдааны дүгнэлтийг УИХ-ын гишүүн Г.Занданшатар, Боловсрол, соёл, шинжлэх ухаан, Төрийн байгуулалт болон Хүнс, хөдөө аж ахуйн байнгын хороодын хамтарсан хуралдааны дүгнэлтийг УИХ-ын гишүүн Ч.Раднаа, Нийгмийн бодлогын байнгын хорооны дүгнэлтийг УИХ-ын гишүүн Л.Гантөмөр нар танилцуулав.


Байнгын хороодын дүгнэлттэй холбогдуулан УИХ-ын гишүүн Т.Очирхүү санал хэлэв.


Д.Лүндээжанцан:
-Монгол Улсын мянганы хөгжлийн зорилтыг дэмжин сайшаах тухай УИХ-ын тогтоолыг хэлэлцэх нь зүйтэй гэсэн саналыг дэмжье.


Зөвшөөрсөн 36


Татгалзсан 5


Бүгд 41


87.8 хувийн саналаар Монгол Улсын мянганы хөгжлийн зорилтыг дэмжин сайшаах тухай УИХ-ын тогтоолыг хэлэлцэх нь зүйтэй гэж үзэж уг тогтоолын төслийг анхны хэлэлцүүлэгт бэлтгүүлэхээр Байнгын хороодод шилжүүллээ.


Уг асуудлыг 11 цаг 15 минутад хэлэлцэж дуусав.


Хоёр.Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төсөл /хэлэлцэх эсэх/

Энэ асуудлыг хэлэлцэхэд Хууль зүй, дотоод хэргийн яамны Төрийн нарийн бичгийн дарга Б.Цэрэндорж, Хууль зүйн бодлогын газрын дарга Ц.Цолмон, мэргэжилтэн Д.Дуламсүрэн, УИХ-ын Тамгын газрын нэгдүгээр нарийн бичгийн дарга Ж.Нарантуяа, хуулийн зөвлөх Т.Оюунчимэг, Хууль зүйн  байнгын хорооны референт Ч.Ариунхур нар байлцав.


Уг асуудлын талаарх төсөл санаачлагчийн илтгэлийг УИХ-ын гишүүн, Хууль зүй, дотоод хэргийн сайд Ц.Нямдорж танилцуулав.


Тогтоолын төсөлтэй холбогдуулан УИХ-ын гишүүн Д.Дондог, А.Бакей, Ж.Наранцацралт, Т.Очирхүү, Э.Бат-Yүл, Б.Бат-Эрдэнэ, Б.Мөнхтуяа нарын асуусан асуултанд УИХ-ын гишүүн Ц.Нямдорж, ажлын хэсгээс Б.Цэрэндорж нар хариулт өгөв.


Д.Лүндээжанцан:
-Уг асуудлын талаарх Байгаль орчин, Мэдээлэл харилцаа холбоо, технологийн хөгжлийн, Төсвийн болон Эдийн засгийн байнгын хороодын хамтарсан хуралдааны дүгнэлтийг УИХ-ын гишүүн Л.Пүрэвдорж, Боловсрол, соёл, шинжлэх ухаан, Төрийн байгуулалт болон Хүнс, хөдөө аж ахуйн байнгын хороодын хамтарсан хуралдааны дүгнэлтийг УИХ-ын гишүүн Ч.Содномцэрэн, Нийгмийн бодлогын байнгын хорооны дүгнэлтийг УИХ-ын гишүүн С.Ламбаа, Хууль зүйн байнгын хорооны дүгнэлтийг УИХ-ын гишүүн Б.Бат-Эрдэнэ нар танилцуулав.


Байнгын хороодын дүгнэлттэй холбогдуулан УИХ-ын гишүүн Су.Батболд, Д.Дэмбэрэл, Д.Одбаяр нарын асуусан асуултад УИХ-ын гишүүн С.Ламбаа, Д.Лүндээжанцан, Ч.Содномцэрэн нар хариулт өгч, УИХ-ын гишүүн Р.Раш, С.Отгонбаяр нар санал хэлэв.


Д.Лүндээжанцан:
-Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг хэлэлцэх нь зүйтэй гэсэн саналыг дэмжье.


Зөвшөөрсөн 34


Татгалзсан 9


Бүгд 43


79.1 хувийн саналаар Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолыг хэлэлцэх нь зүйтэй гэж үзэж уг тогтоолын төслийг анхны хэлэлцүүлэгт бэлтгүүлэхээр Байнгын хороодод шилжүүллээ.


Уг асуудлыг 12 цаг 55 минутад хэлэлцэж дуусав.


Гурав.Yндсэн хуулийн цэцийн 2005 оны 2/01 тоот дүгнэлтийн тухай


Энэ асуудлыг хэлэлцэхэд Yндсэн хуулийн цэцийн дарга Ж.Бямбадорж, Хууль зүйн байнгын хорооны референт Ч.Ариунхур нар байлцав.


Уг асуудлын талаар Yндсэн хуулийн цэцийн дарга Ж.Бямбадорж танилцуулав.


Улсын Их Хурлын гишүүд Yндсэн хуулийн цэцийн 2005 оны 2/01 тоот дүгнэлтийг сонслоо.


Энэ өдрийн хуралдаан 13.00 цагт  өндөрлөв.

ТАНИЛЦСАН:

ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА Н.ЛУВСАНЖАВ

ТОВЧ ТЭМДЭГЛЭЛ ХӨТӨЛСӨН:

ХУРАЛДААНЫ НАРИЙН БИЧГИЙН ДАРГА Ц.НАРАНТУЯА

УЛСЫН ИХ ХУРЛЫН 2005 ОНЫ ХАВРЫН ЭЭЛЖИТ ЧУУЛГАНЫ 4 ДYГЭЭР САРЫН 8-НЫ ӨДӨР /БААСАН ГАРИГ/-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Лүндээжанцан:
-УИХ-ын гишүүдийн өглөөний амгаланг айлтгая. Одоогийн байдлаар 39 гишүүн хүрэлцэн ирж, ирцийн хувь 51.3 хувьтай байна. УИХ-ын хаврын ээлжит чуулганы 2005 оны 4-р сарын 8-ны өдрийн нэгдсэн хуралдаан нээснийг мэдэгдье. Өнөөдрийн чуулганы нэгдсэн хуралдааны хэлэлцэх асуудлыг танилцуулъя. Мянганы хөгжлийн зорилтыг дэмжин сайшаах тухай УИХ-ын тогтоолын төсөл хэлэлцэх эсэх, Монгол улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төсөл хэлэлцэх эсэх, Иргэний хэрэг шүүхэд хянан шийдвэрлэх тухай хуулийн 78-р зүйлийн 3 дахь хэсгийн зарим заалт Yндсэн хуулийн холбогдох заалтуудыг зөрчсөн эсэх тухай маргааныг хянан шийдвэрлэсэн тухай Yндсэн хуулийн цэцийн 2005 оны 2/01 дүгээр дүгнэлтийн тухай гэсэн асуудлуудыг хэлэлцэхээр оруулж байна. 


Ингээд эхний хэлэлцэх асуудалдаа оръё. Мянганы хөгжлийн зорилтыг дэмжин сайшаах тухай УИХ-ын тогтоолын төслийг хэлэлцье. Төслийн талаар хууль санаачлагчийн илтгэлийг УИХ-ын гишүүн Оюун танилцуулна.


С.Оюун:
-УИХ-ын эрхэм гишүүд ээ,


Мянганы хөгжлийн зорилтууд нь нийгэмд тулгарсан асуудлуудаар 90-ээд оноос хойш хуралдаж ирсэн олон улсын бага хурал, зөвлөлгөөнүүд, мөн НYБ-аас 2000 онд зохион байгуулсан 189 орны төр засгийн тэргүүнүүдийн дээд хэмжээний Мянганы чуулга уулзалтын шийдвэрээс урган гарсан хөгжлийн зорилтууд юм. Уг дээд хэмжээний чуулга уулзалтаар дэлхийн төр засгийн тэргүүнүүд, тэр дундаа манай улсын Ерөнхийлөгч Багабанди Мянганы тунхаглал хэмээх түүхэн баримт бичгийг батлалцаж мянганы хөгжлийн зорилтуудаа тодорхойлжээ.


Мянганы хөгжлийн зорилтууд нь мянганы тунхаглалд заасанчлан хүний хөгжлийн талаар санаа зовоож байгаа асуудлуудад, тухайлбал, ядуурал, эрүүл мэнд, боловсрол, жендер, хүрээлэн байгаа орчин хөгжлийн төлөө дэлхий нийтийн түншлэл зэрэгт ач холбогдол өгч үндэсний болон олон улсын хүчин чармайлтыг тодорхой тооны зорилт, зорилгуудад төвлөрүүлснээр эдгээр асуудлыг анхаарлын төвд байлган тэдгээрийн хэрэгжилтийг хянаж өргөн хүрээнд хэлэлцэж хэрэгжүүлэх боломжийг олгож байгаа юм.


Улс орнууд дэлхий нийтийн мянганы хөгжлийн зорилтуудад тулгуурлан өөрийн өвөрмөц онцлогт тохирсон үндэснийхээ мянганы хөгжлийн зорилтуудыг тодорхойлж, тэдгээрийг хөгжлийн стратеги, бодлого, хөтөлбөрүүддээ тусган хэрэгжүүлж байна. Монгол улс дээрх тунхаглалд нэгдэн орсноор амлалт, үүргээ биелүүлэх чиглэлээр тодорхой зохион байгуулалтын арга хэмжээ авсны эхлэл нь Ерөнхийлөгчийн Тамгын газар болон Гадаад харилцааны яам хамтран холбогдох мэргэжлийн байгууллагуудыг оролцуулан үндэсний ажлын хэсгийг 2002 оны 6-р сард байгуулан ажиллуулсан.


Yндэсний ажлын хэсэг НYБ-ын суурин төлөөлөгчийн газрын туслалцаатайгаар Монгол улсын мянганы хөгжлийн зорилтуудын хэрэгжилтийн явц байдлын талаар анхны үндэсний илтгэлийг 2004 оны 10 сард бэлтгэж танилцуулсан. Цаашид Монгол улсын мянганы хөгжлийн зорилтыг төрийн эрх барих дээд байгууллагын түвшинд дэмжин сайшааж, түүнийг хэрэгжүүлэх улс төрийн эрмэлзэл төгс байгааг илэрхийлэх нь улс төрийн чухал ач холбогдолтой арга хэмжээ болох юм. Yүний сацуу мянганы хөгжлийн зорилтыг хэрэгжүүлэх, хэрэгжилтийг тогтмол үнэлэн дүгнэх, хяналт тавих асуудлыг үндэсний хэмжээнд зохицуулан зохион байгуулах, түүнд төрийн байгууллагуудын үйл ажиллагааг уялдуулах, түүнчлэн төр засгийн болон иргэний нийгмийн байгууллагуудын хамтын түншлэлийг хөгжүүлэх шаардлага зүй ёсоор гарч ирж байна.


Дээрх байдлыг үндэслэн нэр бүхий 10 гишүүн Монгол улсын үндсэн хуулийн 26-р зүйлийн 1 дэх хэсэг, Монгол Улсын Их Хурлын гишүүний эрх зүйн байдлын тухай хуулийн 7-р зүйлийн 1 дэх хэсгийн 1-д заасан бүрэн эрхийнхээ дагуу Монгол улсын мянганы хөгжлийн зорилтыг дэмжин сайшаах тухай Их Хурлын тогтоолын төслийг санаачлан боловсрууллаа.


Монгол Улсын мянганы хөгжлийн зорилтыг дэмжин сайшаах тухай УИХ-ын тогтоолын төслийг Засгийн газрын 2005 оны 2-р сарын 2-ны өдрийн хуралдаанаар хэлэлцээд төслийг зарчмын хувьд дэмжиж тогтоолын хавсралтын зарим заалтын талаар холбогдох саналаа ирүүлсний дагуу төсөлд зарим нэмэлт, өөрчлөлтийг хийлээ. 


2000 оны 9-р сард гаргасан НYБ-ын Ерөнхий ассамблейн тогтоол болох НYБ-ын мянганы тунхаглалаас хоёр чухал зүйлийг та бүгдэд иш татъя. 


1.Бид бүгд тус тусын нийгмийн өмнө хүлээсэн үүрэг хариуцлагаас гадна дэлхий нийтээрээ хувь хүнийг эрхэмлэн дээдлэх, эрх тэгш байдлыг хангах зарчмыг баримтлах талаар хамтын хариуцлага хүлээх учиртай. Улс орны удирдагчид бид дэлхийн бүхий л хүн ардын өмнө, нэн ялангуяа эмзэг хэсэг улс орны ирээдүйг нуруундаа үүрч явах, хүүхдүүдийнхээ өмнө хариуцлага хүлээж байна. Бид хүний ёсноос ангид, нэн ядуу нөхцөлд амьдарч байгаа эрэгтэйчүүд, эмэгтэйчүүд, хүүхдүүдэд туслахын тулд хүч бололцоогоо харамгүй дайчлах болно. Эдгээр тэрбум гаруй хүн дэлхийд ядууралд нэрвэгдээд байгаа билээ. Хүн бүрийн хөгжих эрхийг бодитойгоор хангаж, хүн төрөлхтөнг дутагдал гачигдалгүй амьдруулахын төлөө бид хариуцлага хүлээж байгаа.


Эдгээр зорилтыг хангах нь улс орон бүр сайн засаглал тогтоож чадах эсэхээс шалтгаалах юм хэмээсэн байна. Ингээд энэхүү тогтоолын төслийг хэлэлцэж дэмжихийг УИХ-ын гишүүд та бүгдээс хүсч байна. Анхаарал тавьсанд баярлалаа.


Д.Лүндээжанцан:
-Асуулт асуух гишүүд нэрээ ирүүлье. 


Т.Очирхүү:
-Нэгдүгээрт Их Хурлын дэд даргаас асууя. Гишүүд яагаад хуралдаа ирэхгүй байна. Нэг нэгээр нь хэлж өгөөч. Нэгнийгээ хүлээлгээд байдаг. Энэ хэдэн хоног үргэлжлэх юм мэдмээр байна, ямар шалтгаантай байдаг юм. 


Хоёрдугаарт, Оюун гишүүнээс асуулт байна. Ядуурлын асуудал хамгийн гол асуудал байгаа юм. 2015 онд 50 хувиар бууруулна гэж байгаа л даа, ерөнхий зорилт. Гэхдээ орон болгон ядуурлын янз бүрийн элементүүдтэй, орлогын ядуурал байна, боловсролын болон эрүүл мэндийн ядуурлын юм байна. Тэгэхээр энэ дээр дүгнэлт хийсэн үү, одоо ямар байгаа юм бэ?  Ядуурал зөвхөн ганц ходоод хоосон байх биш шүү дээ, толгой хоосон байх, эрүүл мэндийн талаар гээд олон хүчин зүйлтэй л дээ. Тэрний одоогийн байдлыг нь хэлээд тэрнийг ингэнэ ингэнэ гэж болохоор бодож байгаа юмаа гээд нэг хэлж өгөхгүй юу?


2011 он хүртэл олон улсын санхүүгийн байгууллагуудтай хийсэн хэлэлцээрүүд байгаа л даа, Олон улсын валютын сан, Дэлхийн банк гээд НYБ-ын Мянганы хөгжлийн зорилттой уялдуулсан тэр хүрээнд яг санхүүгийн ямар бололцоог олгож байгаа вэ гэдэг талаар тодруулмаар байна. Ядуурлыг ямар элемент дээр ямар хэмжээний хөрөнгө гаргах, эдийн засгийн өсөлтийн ямар түвшинд тэр хангагдах вэ гэдэг талаар хэлж өгөөч. Өөрөөр хэлбэл дэмжихээр ард олон нийт маш их юм хүлээж байгаа. Гэхдээ одоо яг ингэж ингэж хэрэгжинэ шүү, төр засгаас энэ нь хамаарна, ард түмнээс энэ нь хамаарна гэдгийг нэг хэлүүлчихмээр байх юм. 


Д.Лүндээжанцан:
-Өнөөдөр манай Их Хурлын ирцийн хувьд одоогоор ирээгүй байгаа гишүүд Амаржаргал, Д.Бат-Эрдэнэ, Батаа, Батбаатар, Су.Батболд, Сү.Батболд, Баттулга, Батхүү, Баяртсайхан, Гүррагчаа, Жаргал, Мурат, Нямдорж, Одбаяр, Одончимэд, Одхүү, Санжмятав, Сономпил, Тэрбишдагва, Шаравдорж, Эрдэнэбүрэн нар ирээгүй байна. Өнөөдөр гадаадад Туяа, Энхболд, Гүндалай, Сайраан, Мөнх-Оргил, Авдай, Буд нар томилолтоор явж байна. Орон нутагт О.Энхсайхан, чөлөөтэй Эрдэнэсүрэн, манай 4 нэр дэвшигч Ерөнхийлөгчид парламентаас 4 хүн нэр дэвшсэн байгаа. Харин Жаргалсайхан гишүүн хаврын чуулгандаа орж ирж байгаа юм байна. Байдал ийм байна. Ийм учраас хүн бүр энэ хаврын чуулганыхаа үйл ажиллагаанд гишүүд бүр идэвхтэй, санаачлагатай оролцож хариуцлагатай ажиллах ийм шаардлага байгаа гэдгийг таньтай санал нэг байна, хүлээн зөвшөөрч байна.


С.Оюун:
-Очирхүү гишүүний хэлж байгаатай санал нэг байна. Ядуурал бол олон хэлбэртэй, олон нууртай байдаг. Орлогын, боловсролын, эрүүл мэндийн хувьд энэ чиглэлээр байгаа. Мянганы хөгжлийн зорилтуудын хувьд Монгол улсын үндэсний илтгэлд орсон, бидний Их Хурлын тогтоолын төсөлд ороод байгаагаар бид тодорхой амьжиргааны баталгаажих доод түвшнээс доогуур орлоготой иргэд гэдэг энэ томъёоллоор ядуурлаа бууруулах зорилтоо тодорхойлж байгаа. Та бүгд мэдэж байгаа. 1995 онд анх Монгол улсад ядуурлын түвшний судалгаа анх хийгдсэн юм байна лээ, дараа нь 1998 онд хийгдээд, дараа нь 2004 онд тайлан гарсан байгаа. 


Одоогийн байдлаар нийт хүн амын 35-36 хувь нь амьжиргааны баталгаажих доод түвшингээс доогуур орлоготой гэж үзэж байгаа. Тэгэхээр энийг 2015 онд энэ үзүүлэлтээр 18 хувь болгох ийм зорилтыг тавьж байгаа. Олон улсын байгууллагуудын хувьд ер нь энэ мянганы хөгжлийн зорилтууд батлагдсанаас хойш өөрийнхөө хөтөлбөрүүд, үйл ажиллагааг мянганы хөгжлийн зорилтуудад нийцүүлэх ийм алхамууд тууштай хийгдэж байгаа. Тэгэхээр Дэлхийн банк Олон улсын валютын сангаас ч гэсэн мянганы хөгжлийн зорилтуудад нийцүүлж, тусламж дэмжлэгээ нэлээд ихийг нь үзүүлэх байхаа гэж бид ойлгож байгаа. Тэр байтугай олон улсын санхүүгийн байгууллагууд, тодорхой орлого, тодорхой орнууд өрийг хөнгөлөхдөө хүртэл мянганы хөгжлийн зорилтуудад нийцсэн хөтөлбөр, үйл ажиллагаа тухайн оронд явагдаж байгаа болбол өрөөс хөнгөлөх асуудлыг ч гэсэн ярьж байгаа. Жишээлбэл, энэ оны эхээр Английн Засгийн газар Монгол улсаас Дэлхийн банкинд төлөх ёстой одоогийн байгаа өрийн 10 хувийг жил болгон чөлөөлж байхаар амласан. Гагцхүү Дэлхийн банкинд Монгол улсаас төлөх ёстой өрний 10 хувийг Английн засгийн газар төлөхдөө Монгол улсын төсөвт чөлөөлөгдөж байгаа тэр мөнгийг зөвхөн мянганы хөгжлийн зорилтуудыг хангахад энэнд чиглүүлнэ гэсэн бас ийм нөхцөлтэйгээр чөлөөлж байгаа. Дахин хэлэхэд олон улсын хамтын нийгэмлэг өөрсдийнхөө үйл ажиллагааг гол гол зорилтууддаа чиглүүлж явуулна гэж бид ойлгож байгаа.


Д.Лүндээжанцан:
-Энд холбогдох мэргэжлийн хүмүүс ирсэн байгаа. Ажлын хэсэгт орж ажилласан. Гадаад хэргийн яамны олон талт хамтын ажиллагааны газрын ажилтан Гансүх, Эрүүл мэндийн яамны бодлого зохицуулалтын газрын дарга Алтантуяа нар байна.


Р.Раш:
-Энэ үнэхээр том асуудлыг бид нар өнөөдөр төрийн түвшинд авч ярьж байгаа юм байна гэж ойлгож байна. Эхлээд энэ асуудлыг авч хэлэлцэхэд Засгийн газар бүрэлдэхүүнээрээ байх ёстой байсан юм биш үү, тухайлбал, Сангийн яам. Сая өөрөө ярилаа. Комисст нь оролцож ажилласан зарим нэгэн мэргэжилтэн байгаа юм байна гэж ойлголоо. Яг тооцоо хийсэн нь хэр зэрэг юм байгаа юм бэ, ингээд харахад хэдэн хүснэгт л бид нар батлах гэж байгаа хүмүүс болж таарах гээд байна шүү дээ. Энэний цаана баталгаажсан тоо, төсвийг юу гэдэг юм 90 онд тийм байсан, 2000 онд тийм байсан, 2010 онд ийм болно гээд 3 тоо л яваад байна, жагсаалтаар, хүснэгт.


Энэ яаж ингэж бууруулах гэж байгаа юм, хичнээн хэмжээний хөрөнгө мөнгө үүнд зарцуулагдах гэж байгаа юм, эх үүсвэр нь манай өөрийн гэсэн юм байгаа юмуу, үгүй юмуу? байхгүй бол хаанаас гар тосох  гэж байгаа юм гэх мэтчилэнгээр жаахан тодорхой баймаар санагдаж байна. Одоогийн байдлаар учир битүүлэг юмыг бид нар сайшаасан ийм УИХ-ын тогтоол гарах юм байна гэж ойлгож байна. Ер нь ийм тооцоо юм байна уу? Энийг асуумаар байна. Засгийн газраас асуумаар байна.


Хоёрдугаарт, байгаль орчны тогтвортой байдал гэж маш чухал асуудал. Энэ дээр ерөөсөө 2-хон зүйл байдаг юм байна. Ойт нутгийн эзлэх хувь ийм байна гээд, багасч байгаа л гээд байдаг. Хоёрт, тусгай хамгаалалтанд байх газрын эзлэх хувийн жин. Ерөөсөө л ийм хоёр юм. Нөгөө монгол нутгийн ихэнх, нөгөө малын бэлчир, тал хээрийг яаж хамгаалах вэ, энэ тасраад байгаа ширгээд байгаа гол горхийг ямар янзтай байлгах юм, нуур усыг ямар янзтай байлгах юм, янз бүрийн газрын хөрсний эвдрэл гэх мэтчилэнгийн асуудал чинь энд бас арай илүү хүснэгтээр ядаж ормоор юм биш үү гэж бодогдох юм. Байгаль орчны жилийн илтгэлийг бид нар намар авч хэлэлцсэн. Тэрнийг жил болгон сонсож байсныг бид нар 2 жил болгоё гээд баталчихсан байгаа. Тэнд орох нь орсон. Ядаж тэрнээсээ нэлээн гол гол гэсэн юмнуудаа аваад ярьчихаж болоогүй юмуу гэсэн бодолтой байна.


Зарим нь санал байж магадгүй, зарим нь ийм асуулт байна, ер нь байгаль орчны талын юм хэрвээ хүснэгт болгох гэж байгаа бол хүснэгт нь хэтэрхий цөөн байгаа юм биш үү гэж ойлгож байна.


С.Оюун:
-Засгийн газрын гишүүд шаардлагатай бол Засгийн газрын хуралдаанаар хэлэлцсэн талаар мэдээллээ өгөх байхаа гэж бодож байна. Засгийн газар 2 сарын 2-нд нэлээн нухацтай хэлэлцээд 6 багц буюу задалбал 28 санал ирүүлсэн. Yүнээс ажлын хэсэг 3-аас бусдыг нь бүгдийг нь авсан байгаа. 


Хоёрдугаарт, Засгийн газар ач холбогдол 2000 оноос хойш өгсөн байгаа. 2002 онд үндэсний ажлын хэсэг гарсан, Гадаад хэргийн яам, Ерөнхийлөгчийн Тамгын газар хоёр хамтраад ажлын хэсэг. Ажлын хэсэгт нэлээн олон яамдуудаас бас мэргэжилтнүүд орсон байгаа, түрүүнд илтгэл дээр гарсан Раш гуай. 2004 оны 10 сард үндэсний илтгэл гээд ийм томоохон илтгэл гарсан. Энэ илтгэл дээр таны сонирхоод байгаа задаргаанууд бүгд байгаа. Ямар арга замаар энэ зорилтууддаа хүрэх юм бэ гээд УИХ-ын гишүүдэд бүгдэд нь бас энэ үндэсний илтгэлийг тараасан байгаа. Yүнээс гадна үндэсний илтгэлийг хураангуй байгаа. Энэ хураангуй дээр ч гэсэн Монгол улс Засгийн газраас хэрэгжүүлж байгаа, өөрөөр хэлбэл энэ зорилт, зорилгуудад хүрэхийн тулд хэрэгжүүлж байгаа гол гол хөтөлбөрүүд, ажил, төслүүд орсон байгаа. Мөн 2000 оноос хойш 2004 он гэхэд аль зорилтууддаа хүрэхээр явж байгаа юм, аль зорилтуудаасаа хүрэхэд хэцүү байгаа юм гэдэг нь ч гэсэн тодорхойлогдсон байгаа. 


Хамгийн гол нь УИХ ч гэсэн ач холбогдол өгөөд эдгээр зорилтуудыг сайшааж Засгийн газрын хэрэгжилтэнд нь хяналт тавих, Засгийн газрын тогтоол батлагдах юм бол 3 жилд 1 удаа УИХ-д бас хэрэгжилтийнхээ тайланг өргөн барьж байх ёстой, ийнхүү ач холбогдол өгөх нь УИХ-ын хувьд зөв юмаа гэсэн үүднээс Их Хурлын гишүүд өргөн барьсан юм. 


Гуравдахь асуултанд, байгаль орчинтой холбоотойгоор чухал асуудлуудыг бас дэвшүүлж байна. Тэгэхээр өнөөдөр хэлэлцэх эсэх асуудал хэлэлцэж байгаа, 1, 2-р хэлэлцүүлгээр тодорхой саналууд байгаа бол нэмж оруулах боломжтой. Гэхдээ энэ мянганы хөгжлийн зорилтууддаа бид гол гол хэдэн зорилтуудаа тусгасан байгаа. Гэхдээ хэлэлцүүлгийн явцад Их Хурлын гишүүд хэрэв хамгийн ач холбогдолтой гэж үзэх юм бол нэмж зорилтууд, зорилгуудыг нэмэх боломжтой.


Д.Лүндээжанцан:
-Нэгдүгээр хэлэлцүүлгийн явцад оруулъя, Раш гишүүнээ хэлэлцүүлгийн явцад. Засгийн газрын зүгээс олон санал ирсэн, материал дотор Засгийн газрын байр суурь тараасан материал дотор бий. Тэр илтгэлийг Раш гишүүнд олж өгье. 10-р сард Yндэсний аюулгүй байдлын зөвлөлийн нарийн бичгийн дарга Готов илтгэлийг нь тавиад томоохон хурал болсон шүү дээ.


Т.Ганди:
-Мянганы хөгжлийн зорилтод Монгол улсын оруулах үүрэг, хувь нэмэр, амлалтын асуудлаарх үзэл баримтлал, зарчмыг зөвшөөрч байгаа юм. Засгийн газрын гишүүний хувьд тодорхой үзүүлэлтээр авсан амлалтыг хүрэхийн төлөө ажиллах шаардлага ирэх байх Засгийн газарт. Гэхдээ тухайн үзүүлэлтүүд их утоп байгаа юм. Өнөөдрийн үзүүлж байгаа тусламж үйлчилгээ, явуулж байгаа үйл ажиллагаа, хүчин чадал, дээрээс нь өнөөдөр бий болсон нөхцөл байдал, жишээлбэл, ДОХ, сүрьеэ, бэлгийн замын халдварт өвчин, эх нялхсын эндэгдлийн асуудал шууд өөрөө эдийн засаг, нийгмийн хөгжлийн харилцан хамааралтай ийм асуудлууд байдаг.


Тийм учраас 10-15 жилийн дотор бүрмөсөн нойллоно, бүр мөсөн 100 хувь илрүүлнэ, ерөөсөө тийм шууд тоог тавьдаг ямар учиртай юм бэ? Энийг байнгын хорооны хурал дээр хэлэлцэх явцад би нэлээн хоцорч орж ирсэн учраас байр сууриа илэрхийлж амжаагүй, дүгнэлтэнд оруулж чадаагүй. Тэгэхээр энэ манай ажлын хэсэгт манай яамнаас ямар улсуудыг оруулсан юм, тэд нарын санал тусгагдаагүй байна гэж үзэж байна. Яагаад тусгагдсангүй вэ? Хоёрын хооронд үл биелэгдэх утоп заалтууд оруулчихаад Засгийн газраа НYБ-ын мянганы хөгжлийн зорилтын хүрээн дэх олон үйл ажиллагааны зорилтын хүрээнд эвгүй байдалд оруулах юм биш үү, ийм зүйлийг эргэж бодолцвол яасан юм бэ? Энэ ажлын хэсгийнхээ саналыг яагаад тусгаагүй юм бэ гэж ингэж асууж байна.


С.Оюун:
-Засгийн газраар хэлэлцэгдэхэд тодорхой саналууд ирсэн, ихэнх саналуудыг нь авсан байгаа Ганди гишүүн ээ. Засгийн газраар 2 сарын 2-нд хэлэлцэгдээд, одоо ажлын хэсгээс хэлэх байх. 


Хоёрдугаарт, хүүхдийн эндэгдлийг бууруулах, эхчүүдийн эрүүл мэндийг сайжруулах гээд тодорхой зорилтуудыг та хэрэв үндэсний илтгэл дээр харах юм бол энэ дээр байгаа тоонууд нь Их Хурлын тогтоолын тоотой ерөнхийдөө төстэй байгаа. Яг энүүгээр 90 оноос хойш 2000 он гээд үзүүлэлтийг харахад харин ч бид нар он трак буюу зорилтоо биелүүлэх боломжтой ийм зүйлүүд харагдаж байгаа шүү дээ. Эх нялхсын эндэгдэл, хүүхдийн эндэгдэл чинь яг графикийнхаа дагуу буурч байгаа тоо байгаа. Нойллоно гэдэг бол ДОХ, HAV дээр байгаа шүү дээ. ДОХ туссан хүний тоо нойль биш, жирэмсэн эхчүүд дээр HAV-ийн гаралтыг нойль, ДОХ-ын улмаас өвчилсөн хүүхдийн тоог нойллоно гэсэн ийм хоёр зорилт нойль байгаа. Өөр юман дээр байхгүй шүү дээ. 


Сүрьеэ дээр ч гэсэн бид нар бодит байдлыг бичээд 2004 он хүртэл харин ч тоо нь нэмэгдээд, танай яамны ажилтнаас тоог нь авсан. 2015 онд 100 гэж буурахаар байгаа, тэрнээс бас нойллоод байгаа юм байхгүй.


Т.Ганди:
-Энэ дээр сайн нухацтай ярья. Манай ажлын хэсгээс орсон хүн маань чөлөөлөгдөөд явчихсан, тодорхой тоон үзүүлэлтэн дээр зөвшилцөлд хүрээгүй ийм юм орж ирсэн байна. ДОХ, бэлгийн замын халдварт өвчин тусах, жирэмсэн эхчүүдэд хүрэх халдварын асуудал дээр бас их магадлал өндөртэй байгаа шүү дээ. Эрүүл мэндийн яам, ДОХ-ын үндэсний төв хамтраад энэ ижил хүйстэн, янз бүрийн халдвар авах магадлалтай хүмүүсийн тоо дотор бас янз бүрийн хэлбэрээр тандалт, шинжилгээнүүдийг хийж байна. 


Өнөөдөр хэдийгээр зарлагдаагүй байгаа боловч бас тийм сэтгэл түгшээх байдалд байгаа. Ийм учраас энэ зүйл дээр ингээд ерөөсөө бүх хүчээ дайчлаад ажилласан ч гэсэн нэгэнтээ бий болсон энэ халдвар энэ цаашид тархах магадлалын хүрээн дэх асуудлаа нэлээн бодитой тооцохгүй бол энэ хоосон тоо болно. Тийм учраас ажлын хэсэг манай Алтантуяа даргын саналыг авмаар юм шиг байна. Алтантуяа ажлын хэсэгт ороод саналаа өгч чадаагүй юм шиг байна. Эргэж яриач, энийг 1-р хэлэлцүүлгийн үед нэлээн нухацтай бодитой тоо оруулж ирэхгүй бол үл биелэгдэх худлаа амлалт авах юмуу, ийм засгийн газраа хүнд байдалд оруулах тоон үзүүлэлт тавьж болохгүй, энийг нэлээн сайн ярилцах хэрэгтэй.


Д.Лүндээжанцан:
-1-р хэлэлцүүлгийн явцад сайн оролцоорой, Эрүүл мэндийн яам.


С.Отгонбаяр:
-2000 онд болсон НYБ-ын мянганы хөгжлийн зорилтуудад Монгол орон хамрагдах ийм нухацтай асуудал яригдаж байгаа нь зүй ёсны асуудал байхаа гэж бодож байна. Байнгын хороодууд дээр ярилцаж байсан л даа. Yндсэндээ 90 оны үзүүлэлтүүдийн хасах судалгаанд байгаа тоонууд дээр бас тодорхой судалгаа, дүгнэлт хийх шаардлагатай байна гэдгийг илэрхийлж байсан. Яагаад гэвэл миний бие энэ тоон үзүүлэлтүүд дээр асуудал тавих гээд байна л даа. Тухайлбал, эх нялхсын эндэгдлийн асуудал гээд бас ороод ирчихсэн байж байгаа. Ганди гишүүний ярьж байгаатай адилхан. Энэ дээр статистик үнэлэлт, дүгнэлт маань бас жаахан ташаа яваад байгаа юм болов уу гэсэн бодолтой байгаад байгаа юм.


Энд тухайлбал, 90 онд 36 хувьтай байсан эх нялхсын ядуурлын асуудал байна, бас 2015 он гэхэд 18 хувь хүртэл буурах хэмжээтэй юм шиг тийм ойлголттой явж байгаа юм. 90 оноос хойшоо 2000 он хүртэл 2 хувиар буурсан ядуурлын асуудал яригдаж байх жишээтэй. Эх нялхсын эндэгдлийн асуудлыг аваад үзэх юм бол бас л тоон үзүүлэлт нь үндсэндээ хангалттай биш байна. 1000 хүн тутамд тухайлбал, 5 нас хүртэлх хүүхдийн эндэгдлийн асуудал нэлээн өндөр хувийг эзлэх хэлбэртэй гарч ирж байна шүү дээ энд. Тийм учраас эх нялхсын эндэгдлийн асуудлыг нэлээн нухацтай авчирч үнэн бодит тоонд тулгуурласан ийм асуудлыг дэвшүүлэхгүй бол бид бүхэн бас алдаатай үл биелэгдэх асуудал руу яваад очих ийм байдлууд харагдаж байх шиг байна гэж миний бие үзэх гээд байгаа юм л даа. Энэ 90 оноос 2015 он хүртэл хэрэгжүүлэх асуудалд нялхсын эндэгдэл гээд энэ дээр огт байхгүй нойль үзүүлэлттэй болох, бүр эндэгдэл ерөөсөө гарахгүй байх ийм зүйлийг тавьсан байх юм. Энэ бол бас үл бүтэх, биелэгдэхгүй болов уу гэсэн ийм байдалтай асуудал харагдаж байна гэж үзэж байгаа юм.


Дараагийн нэг асуудал яг ярьж байгаа бэлгийн замын халдварт өвчин ДОХ ч юмуу, бусад халдварт өвчнүүдийн хувьд угаасаа өчигдөр уржигдар хүртэл ДОХ вирустай эмэгтэйчүүд, эхчүүд гараад байгаа тохиолдолд энийг огт байгаагүй юм шигээр статистик тоон үзүүлэлт харуулаад явж байгаа бол бас үндэслэлгүй асуудал болж ирж байна л даа. 

 
Гадаадад ажиллах хүч гаргаж байгаа Хөдөлмөр нийгмийн хамгааллын яам, түүний харьяа газрууд, мөн бас энэ пүүс компаниудын зүгээс 100 хүн тутамд эмнэлгийн үзлэгээр оруулахад 20 гаруй хүн нь далд тэмбүү, бэлгийн замын халдварт өвчнүүдтэй байна гэдэг асуудлыг эмч мэргэжилтнүүд гаргаж тавиад байгаа. Энэ тохиолдолд тоон үзүүлэлт нь өнөөдөр залуучуудын дунд ингэж өндөр өсөлттэй байгаа тохиолдолд энийгээ бид огт байгаагүй юм шигээр харуулаад цаашдаа бүр 2015 оны зорилтоо бүр нойль болгоод ингээд оруулдаг үндэслэл байхгүй. Энэ өдөр ирэх тусам асар хурдацтайгаар тархаж байгаа ийм халдварт өвчний шинж тэмдгүүд монгол оронд гарч ирж байна.


Тухайлбал, хувьсгалаас өмнө манай улсын халдварт өвчний тархалт өндөр үзүүлэлттэй байдагтай адилхан тэр хэмжээний дүн шинжилгээ гарах ийм бололцоо нөхцлүүд нээлттэй болж байгаа юм биш үү гэсэн ийм болгоомжлол байна. 


Дараагийн нэг асуудал, парламентад суудалтай 90 оноос хойш оролцож байсан эмэгтэйчүүд жендерийн асуудлыг их түлхүү тавьсан байна. 90 оноос хойш18 хувь, цаашилбал 45 хувь хүртэл парламентын жендерийн асуудлыг түлхүү тавьж оролцоно гэсэн энэ үнэхээр бодит зүйл болж чадах уу, үгүй юу гэдэг дээр бас эргэлзээтэй асуудлууд байна. Тийм учраас энэ бүхнийг тоогоор нь бас нэлээн нягталбал яасан юм бэ гэсэн зүйл байна. Та энэ дээр бас тодорхой хариултуудыг өгвөл болох болов уу?


С.Оюун:
-Нэг, хоёрдугаар хэлэлцүүлгийн үед тодорхой нэмэлт зорилтуудыг оруулах боломжтой. Коментари хэлэхэд бэлгийн замын халдварт өвчний хувьд ДОХ-оос өөр өвчтэй холбоотой зорилт ерөөсөө ороогүй байгаа, огт ороогүй байгаа. ДОХ дээр хүртэл зөвхөн жирэмсэн эхчүүдэд л илрэх ДОХ, тэгээд тэр жирэмсэн эхчүүдээс төрсөн бөгөөд өнчрөх болзошгүй хүүхдийн тоог бид нар нойль гэж тавьсан болохоос яг бэлгийн замын халдварт өвчин тийм байж байгаад тийм болно гэсэн тоог оруулаагүй байгаа. Тэгэхээр энэ дээр бодит, бодит биш гэсэн асуудал бэлгийн замын халдварт өвчин дээр ДОХ-оос бусад дээр байхгүй шүү.


Тэгэхдээ бэлгийн замын халдварт өвчин үнэхээрийн анхаарал хандуулах нь зүйтэй гэдэг дээр санал нийлж байгаа, энийг оруулах шаардлагатай, бүр тоон үзүүлэлтээр амлалт авъя гэх юм бол Отгонбаяр гишүүн энэ дээр саналаа нэгдүгээр хэлэлцүүлэг дээр оруулах боломжтой байхаа.


Хоёрдугаарт, парламентад суудалтай эмэгтэйчүүдийн тоог нэмэгдүүлэх асуудал дэлхий нийтээрээ жендерийн хувьд тавьж байгаа зорилт мөн л дөө. Гэхдээ бид ажлын хэсэг болохоор парламентийн гишүүдээс төдөн хувь нь гэж заахаасаа илүү парламентад нэр дэвшигчдийн хувийг л тодорхой зааж өгсөн л дөө. Уг нь манай Их Хурлаас баталсан үндэсний хөтөлбөр байдаг. Жендерийн тэгш байдлыг хангах үндэсний хөтөлбөр гээд. Хүйсийн тэгш байдлын үндэсний хөтөлбөр гээд 2002 оны. Тэрэн дээр уг нь 2015 онд Их Хурлын гишүүдийн тоо 30 хувь байна гээд байж байгаа. Тэгэхдээ энийг бид шууд 30 хувь гээд тавихад боломжгүй байж магадгүй гэж үзээд магадгүй зориглоогүй гэдэг юмуу парламентад нэр дэвшсэн эмэгтэйчүүдийн тоо 2012 онд 45 хувь болохоор л зорилт тавьж байгаа юм л даа. Хэрэв эрэгтэйчүүд маань ч гэсэн энийг зөв зүйтэй гэж дэмжээд зориглох юм бол зөвхөн нэр дэвшигчид нь л 45 хувь байна гэхэд бас хэцүү тоо биш байх.


С.Ламбаа:
-Өнөөдөр хэлэлцэх эсэх тухай асуудал яригдаж байна л даа. Тэгэхдээ энэ дээр бид нар бас бодож үзмээр юмнууд их байгаа юм. Жишээлбэл, ойлголтын зөрүүнүүд их гарч ирж байна. Хэрвээ ДОХ-той улсуудын, жирэмсэн эхчүүдийн ДОХ-той гаралт, насны жирэмсэн эхчүүд дэх ДОХ-ын гаралтын асуудлыг яриад эхлэнэ гэх юм бол одоо тэр нойль болчихсон юмныхаа 90 оныг 1 юмуу 2, 3 гэж тавьж байж хойшоогоо тооны бууралт явах ёстой шүү дээ. Гэтэл 90 он нь ч нойль, 2000 он нь нойль, 2005 онд 2 гэлтэй нь биш. Ойлголтын юмнууд. Өөрөөр хэлбэл, би ямар санал гаргаад байна вэ гэхээр ерөөсөө тэр дээд талынх нь нэрний өгөлтүүдийг эргэж харах ёстой юм шиг байна гэж ойлгоод байгаа юм л даа. 


Жишээлбэл, бэлгийн замын халдварт өвчин гээд баахан олноор нь яриад байдаг юмуу яриад байна уу, аль эсвэл дэлхий нийтэд авч үзэж байгаа ДОХ, халдварт вируст халдваруудаа яриад байна уу гэдэг асуудлаа нэг ойлголт болгох ёстой юм биш үү.


Нөгөө талаас, сая та дэвшсэн эмэгтэйчүүдийн эзлэх хувийг 45 болгосон, сонгогдсон гэдгээ нэг их яриагүй гэж хэлээд байгаа мөртлөө үндэсний парламентад сонгогдсон эмэгтэйчүүдийн эзлэх хувь чинь 2015 онд 30 байгаа шүү дээ. Тэгтэл өнөөдөр 5-тай сууж байгаа биз дээ, тэрнийг 30 болгоно гээд ямар арга хэмжээ авч пижигнүүлэх вэ, тэр нь биелэгдээгүй байвал яахав гээд янз бүрийн юмнууд гарах нь л дээ. Ийм учраас тоон үзүүлэлтээ эхний болон хоёрдахь шатны хэлэлцүүлэг дээр нэлээн сайн ярих ёстой байхаа.


Би түрүүнд тэр Отгонбаяр гишүүний яриад байгаатай санал нэг байгаа юм. Статистикийн тоо баримтаар явж байна уу, аль эсвэл ерөнхий түвшин тогтоочихсон олон улсын байгууллагын тоогоор яваад байна уу? Зөрөөтэй байдаг шүү дээ. Тэгэхээр энэ зөрүүний ялгааг жишээлбэл, үндэсний статистикийн газрын санал хэр зэрэг орж ирсэн юм. Ядуурлын түвшин жишээлбэл, 90 онд 36, 2000 онд 35, гэтэл 2004 онд хэд байсан юм, яг эд нарынхаа дундаж тоонуудыг их зөв гаргаж ирж байгаад, тэгээд энэ 2015 оны тоонуудыг тавих ёстой юу? Жишээлбэл, статистикийн тоон материалд тураалтай хүүхдийн хувь гээд олоход хэцүү шүү дээ. Энэ хаанаас гарч ирж байгаа тоо вэ? Энийгээ хэлэлцүүлгийн явцад нэлээн сайн ярилцах ёстой гэж үзээд байна л даа. Би бол тураалтай хүүхдийн тоог хаанаас авсан юм бэ гэж гайхаад байгаа юм.


Мянганы хөгжлийн сорилтын сангийн номон дээр янз бүрийн юм биччихсэн байдаг юм, тэр судалгаа нь хаанаас хийгдсэн юм, хэн хийсэн юм гэсэн ийм л ойлголтууд гарч ирээд байна л даа. Тэгэхээр судалгааных нь эх үүсвэр хаанаас юм бэ? 


С.Оюун:
-Нэг, хоёрдугаар хэлэлцүүлгээр үнэхээрийн нухацтай ярилцъя. Тураалтай хүүхдийн хувь хэмжээний хувьд Статистик, Эрүүл мэндийн яам, НYБ-ын Хүүхдийн сан, Хүүхдийн хоол тэжээлийн судалгаа гээд 92 онд хийгдсэн судалгааны нэг үзүүлэлт байна. Түүнээс гадна 99 онд 2 дахь судалгаа хийгдсэн юм байна. Эрүүл мэндийн яам, НYБ-ын Хүүхдийн сан, Хүүхдийн хоол тэжээлийн байдалд хийсэн 2 дахь судалгаа гээд. Эдгээр дээр үндэслэж 90, 2000 оны үзүүлэлтүүдийг гаргаж ирсэн байгаа. Ер нь статистиктай холбоотой асуудалд ажлын хэсэг хариулъя.


Гансүх:
-Статистиктай холбоотой асуудлаар ажлын хэсгийн баримталсан гол зарчмыг та бүхэнд хэлэх нь зүйтэй байхаа гэж бодлоо. Yндэсний илтгэлийн ард талд ашигласан материалууд гээд нэлээн хэдэн эх сурвалжууд байгаа. Yндэсний илтгэл бэлтгэгдсэн хамгийн гол зарчим бол эхлээд энэ материалууд дээр түшиглээд Мянганы хөгжлийн зорилтуудаа тодорхойлоод тэгээд Yндэсний статистикийн газар болон чиглэлийн яамдад саналыг нь аваад ингээд буцааж нэгтгэсэн тоо байгаа юм. Тооны эх сурвалж хаана байгаа вэ гэвэл энэ  зорилт болгоны доод талд нь жишээлбэл, хаанаас гарсан тоо вэ? гэдгийг нь тавьж зааж өгсөн. Ажлын хэсэг дээр ярьж байхад Yндэсний статистикийн тоо, Эрүүл мэндийн яамны тоо, бусад судалгааны байгууллагуудын тоо зөрүүтэй гарч байсан.


Тийм учраас ажлын хэсэг дээр яриад энэ тоо бол хамгийн дөхөж очиж байгаа тоо юм. Бодитой тоо юм гэдгийг нь аваад, тэгээд хаанаас авсан тоо вэ гэдгийг зааж өгсөн ийм л тоонууд байгаа.90 оноос өмнөх статистик яагаад ороогүй вэ гэвэл энэ Мянганы хөгжлийн зорилтууд ерөөсөө 1990 оноос 2015 он хүртэл шийдэх ёстой асуудлуудыг ингэж тоон үзүүлэлтээр гаргая гэсэн 48 үзүүлэлт гарсан юм. Тэр 48 шалгуур үзүүлэлтээс манай улсад жишээлбэл, хамгийн тулгамдсан ямар ямар зорилтууд байна вэ? ямар ямар үзүүлэлтүүд байна вэ гэдгийг сонгож авч энэ номонд оруулсан ийм л илтгэл гарсан юм.


С.Оюун:
-Парламентад эмэгтэйчүүдийн эзлэх хувь дээр энд нэг лавлагаа гаргуулсан байгаа л даа. 1996 онд, 2000 онд, 2004 онд нийт 76 тойрогт бүх намуудаас хэдэн эмэгтэй хүн дэвшсэн юм бэ гэхээр 1996 онд 27 эмэгтэй дэвшсэн байна, 2000 онд 76 эмэгтэй дэвшсэн байна, 2004 онд 36 эмэгтэй дэвшсэн байна. Гэхдээ нийт дэвшсэн хүмүүсийн тоо 2000 онд маш их байсан учраас 2000 онд их гараад байгаа юм л даа. Хувиар нь үзэх юм бол 1996 онд нийт дэвшигчдийн 8.5 хувь нь эмэгтэй байж, 2000 онд 11.5 хувь нь байсан байна, 2004 онд нийт нэр дэвшигчдийн 14 хувь нь эмэгтэй байсан байна. Тэгэхээр бид нарын тавиад байгаа зорилт буюу 2008 онд дараагийн сонгуульд 15 хувь гэдэг нь мэдээж боломжийн тоо гэж бодож байна. 2012 оны сонгуульд харин зориглоод 30 хувь нь байдаг юмуу, ядаж 40 хувь нь нэр дэвшигч нь эмэгтэй гэдэг тоо тавих юм бол ямар ч байсан энэ хүйсийн тэгш байдлыг хангахад нэлээн их хувь нэмэр болох байхаа гэж би бодож байна.


С.Ламбаа:
-Нэг санал байна. Энэнтэйгээ холбогдуулаад саяны ажлын хэсгээс хэлээд байгаа энэ тоо баримтын үндэслэлүүдийг Мянганы хөгжлийн сангийн илтгэлээсээ үндэслээд энэ тайлбаруудаа тусгайлан гаргаж нэгдүгээр хэлэлцүүлэг дээр өгч болохгүй юмуу? Наадахаас чинь учрыг нь олохгүй байгаа шүү дээ. Ер нь яг энэ тоонуудаа үндэслээд. Сая бол наад дээрээ байхгүй тоо хэллээ шүү дээ, эмэгтэй нэр дэвшигчдийн тоог. Тийм бодит тоонуудаар нь харьцуулалт хийж гишүүд ярих үндсийг нь бүрдүүлж өгвөл амар шүү дээ. Хэлэлцүүлгийн үед. 


Б.Мөнхтуяа:
-Байгаль орчны тогтвортой байдлыг хангах гэж оруулсан байна. Энэ бол үнэхээр манай улсаас гадна ер нь дэлхий нийтийн хувьд сэтгэл санаа түгшээсэн ийм асуудал болоод байгаа. Байгаль орчноо хамгаалах. Болж өгвөл яавал унаган төрх байдалд нь байлгахав, тэр утга учраараа бид нарт хүн төрөлхтөнд ямар эерэг нөлөө үзүүлэх вэ гэдэг дээр санаа тавих нь маш чухал асуудал болоод байгаа. Тэр дотроосоо Монгол улсын 2.5 сая иргэний тал шахуу нь Улаанбаатар хотод оршин амьдарч байгаа. Улаанбаатар хотын маань агаар үнэхээр бохирдсон талаар бүх хэвлэл, мэдээлэл, сэтгэл санаа тавих ёстой бүх улсууд нь тавиад байж байгаа. Улаанбаатар хотод цахилгаан станц 3, уурын зуух 370 гэх мэтчилэнгээр ажиллаж, үүнээс гадна 70 000 автомашин ашиглаж Улаанбаатар хотын агаарыг бохирдуулж байдаг юм байна. Yүнээс жилдээ 260 000 тн хорт утаа гарч насанд хүрсэн иргэн хоногт 16 кг агаар амьсгалах ёстой байхад түүнээс 0.5-0.8 кг нь хорт бодис байна гэсэн ийм судалгаа байдаг юм байна.


Тэгэхээр та бол энэ дээр нэг хүнд ноогдох нүүрсхүчлийн давхар ислийн ялгаралтыг 2004 онд 5 хувь байна, 2015 онд 4 хувь болгоно гэсэн зорилт тавьсан байх юм. Энийг ямар арга хэрэгсэл хэрэглэж жишээлбэл, энэ хувь хэмжээг бууруулна гэж бодож байгаа вэ? энэ талаар хариулт өгөөчээ.


Хоёрдугаарт, жендерийн асуудал бас нэлээн хүмүүсийн сонирхол татсан асуудал болоод байх шиг байна, энэ бас ярилцах ёстой, тодорхой зорилт тавьж хөгжих ёстой асуудлын нэг мөн гэж бодож байна. Yүн дээр жишээ нь, парламентад суух эмэгтэйчүүдийн тоог 30 гэж үзсэн байна, энийг би их тоо гэж бодохгүй байна. Бид нар энэ зорилтыг тавиад цааш явах ёстой, ажиллах ёстой гэж бодож байна. Жендерийн тэгш эрхийн асуудлаар ганц монгол улс яриад байгаа биш, дэлхий нийтээр яриад тодорхой улс орнууд амжилтанд хүрчихсэн байгаа маш олон жишээ байдаг. Жишээлбэл, Норвеги улс гэхэд парламентынх нь 36 хувь нь эмэгтэйчүүд байдаг юм байна лээ, бид нарын ядуу Африк гээд байгаа тэрний Танзани улс гэхэд 21 хувь нь эмэгтэйчүүд байх жишээний. Өнөөдрийн манай парламентад гэхэд дөнгөж 6.5 нь эмэгтэйчүүд байгаа.


Эмэгтэйчүүд бид нар эрх мэдэлд дурласандаа биш, өнөөдөр монгол улсын хүнд ачаа нурууг эмэгтэйчүүд үүрч явааг үгүйсгэх аргагүй, өрх гэрийн 80 хувийг эмэгтэйчүүд үүрч явна гэсэн статистик судалгаа байгаа. Жижиг, дунд бизнес эрхэлж байгаа бүх хүмүүсийн 68 хувь нь эмэгтэйчүүд байна гэсэн судалгаа байгаа. Улс орны хөгжилд ийм өндөр ашиг оруулж, хөгжилд ач тусаа өгч байгаа хэрнээ эмэгтэйчүүд бид нар яагаад шийдвэр гаргах түвшинд яагаад 30 хувь хүртлээ байх бололцоо олдоггүй юм бэ? Энэ дээр бас зорилт болгоод тавьчихад болохгүй зүйл байхгүй байх гэж бодож байна. Энэ дээр та ямар аргаар ийм байдалд хүрнэ гэж бодож байна, жишээлбэл, монгол улсад жендерийн тэгш эрхийн тухай хууль батлах нь зүйтэй юу, үгүй юу гэдэг дээр ямар саналтай байна, энийг хэлж өгөөч. Жишээлбэл, Норвеги улсад би сая айлчлаад ирлээ, яг энэ асуудлаар, 1979 онд Жендерийн тэгш эрхийн тухай хуулиа гаргачихаад энэ хууль дээрээ суурилаад цаашаагаа арга хэмжээ аваад явсан байх жишээний ийм байдаг юм байна.


Гуравдугаарт, ядуурлын асуудлууд бас Монгол улсын ирээдүйн хөгжилд, Мянганы хөгжилд бас санаа зовох ёстой асуудлын нэг гэж бодож байна. Энэ ядуурлыг бууруулахад голлох зүйлийг. Миний бодож байгаагаар өрх гэрийн үйлдвэрлэл маш их чухал зүйл гэж бодож байна. Ядуурлыг бууруулахад. Энэ татварын хувь хэмжээг багасгахад бас их нөлөө үзүүлнэ гэж бодож байгаа. Та ямар нөлөөллөөр ямар арга хэмжээ авсны үндсэн дээр энэ ядуурлыг бууруулна гэж бодож байна вэ?


С.Оюун:
-Агаарын бохирдлын асуудал үнэхээр тулгамдсан асуудал. Ялангуяа Улаанбаатар хотын хувьд. Та бас энэ хүснэгтэн дээр харж байгаагаар 2004 онд нэлээн их нэмэгдээд явж байгаа шүү дээ. 2000-2004 он хүртэл нэлээн их нэмэгдээд бууруулж чадаагүй. 2015 он гэхэд ядаж 4 буюу 2000 оныхоо түвшинд буулгах ийм зорилт байгаа юм л даа. Ямар арга барилаар вэ гэхээр хамгийн гол нь Их Хурал Засгийн газартаа үүрэг болгоод Засгийн газрын хэрэгжилтэн дээр хяналт тавих зүйл гэсэн юм энэ тогтоолд орсон байгаа. Одоо жишээлбэл, байгаль орчныг хамгаалах талаар УИХ-аас 20 гаруй хууль тогтоомж батлан мөрдүүлсэн байна, тэрэн дотор энэ агаарын бохирдлыг бууруулах бас тодорхой шийдлүүд саналууд орсон юм байна, уур амьсгалын өөрчлөлтийн тухай Киотогийн конвенцид нэгдсэн. Тэрний хүрээнд ч гэсэн олон улсын байгууллагуудтай хамтран ажиллах ийм боломжууд байгаа. 


Тээврийн хэрэгслээр ялгарч байгаа хорт утааны хяналтыг сайжруулах, эрчим хүчний үр ашгийг сайжруулж, сэргээгдэх эрчим хүчний хэрэглээг бас дэмжих, ойжуулах ажлыг эрчимжүүлэх гээд уг нь нэлээн хэдэн шийдлүүд байж байгаа л даа. Гэхдээ агаарын бохирдолттой холбоотой бүр тодорхой томоохон арга хэмжээ авахгүй бол болохгүй гэдэгтэй санал нийлж байна.


Парламентад эзлэх эмэгтэйчүүдийн хувь дээр хамгийн түрүүнд улс төрийн намууд квотыг нэвтрүүлэх нь хамгийн хялбар бөгөөд зөв арга болов уу гэж би боддог. Гэхдээ олон орнууд энэ дээр маргалдаж энэ квот нь зөв буруу гэж ярьсаар байгаад эцсийн эцэст квот л хамгийн зөв арга юм байна, улс төрийн намууд нэр дэвшүүлэхдээ 30-аас доошгүй, 40-өөс доошгүй хувийнх нь нэр дэвшигчид эмэгтэйчүүд байх ёстой гэсэн квотыг юуны түрүүнд нэвтрүүлэх ёстой гэж би үздэг. Хуулийн хувьд уг нь энэ  2002 онд батлагдсан Хүйсийн тэгш байдлын тухай үндэсний хөтөлбөр ядаж хэрэгжилтэнд нь УИХ хяналтаа тавих нь зүйтэй болов уу гэж бодож байна. Энэ хөтөлбөр нь хангалттай биш гэж үзэж байгаа бол тэр хууль батлах нь бас зүйтэй гэж бодож байгаа.


Ядуурлыг бууруулах дээр мэдээж манай хамгийн тулгамдсан асуудал тантай санал нийлж байна, нэгдүгээрт, юуны түрүүнд мэдээж ажлын байрыг бий болгож байж ядуурлыг бууруулна, ажлын байрыг бий болгохын тулд бизнесийн орчныг сайжруулна, бизнесийн орчныг сайжруулахын тулд татварын шинэчлэлийг, реформыг хийх ёстой. Одоо Засгийн газар татварын реформыг оруулж ирэх гэж байгаа, энэ бол зүгээр нэг ёс төдий өөрчлөлтүүд биш, үнэхээрийн реформ биш татварын тийм реформ орж ирээсэй, үнэхээрийн бизнесийн орчныг таатай болгож эдийн засгийг тэлэх боломжийг бий болгоод ажлын байр бий болгох ийм татварын багц хууль орж ирэх байхаа гэж би найдаж байгаа. Энэ бол нэгдүгээр асуудал.


Бизнесийн орчин сайжрахаас гадна бий болж байгаа баялагаа зөв хуваарилах асуудал сүүлийн үед нэлээд их хүчтэй яригдаж байна. Тэрэнд сайн засаглал хамгийн чухал байгаа. Төр нь өөрөө шударга, ил тод, нээлттэй, хариуцлагын тогтолцоотой, иргэдээ сонсдог сайн засаглалын гол гол зарчмууд хэрэгжиж чадах юм бол эдийн засгийнхаа өсөлтөөр бий болгож байгаа баялагаа зөв хуваарилж чадна. Энэ хоёр л гол хүчин зүйл байгаа гэж бодож байгаа, ядуурлыг бууруулахад.


Ж.Наранцацралт:
-Асуултыг Засгийн газрын зүгээс асуух гэсэн юм. Энэ дээр шадар сайд байх шиг байна, шадар сайд Улаанаас асууя гэж бодож байна. Монгол улс өөрийн үндэсний хөгжлийн стратеги гэж юм байх ёстой, байгаа ч байх гэж би бодож байгаа юм. Ялангуяа нийгмийн хөгжил, боловсрол, эрүүл мэнд, энэ бүх үзүүлэлтүүдээрээ өөрсдийнхөө 5-10 жилийн стратегийг тодорхойлж, энийгээ хянаж явдаг ийм тогтолцоотой төр засаг байгаа байх гэж би бодож байгаа. Тэгэхээр бид өнөөдөр энэ хүрээндээ ярьж байна уу, эсвэл бас өөр үзүүлэлт гаргаж ирж асуудлыг шийдэх ийм хэмжээнд асуудлыг авч үзэж байгаа юмуу, өөрөөр хэлбэл Монгол улс ямар ч асуудал дээр өөрийнхөө хөгжлийн стратегийн хүрээнд асуудлыг ярих уу, эсвэл тодорхой зүйлүүдэд зориулсан хөгжлийн программууд зорилтуудыг тодорхойлох вэ гэдгийг хэлж өгөх. Энэ дээр уялдуулах шаардлага байгаа гэж үзэж байгаа.


Өнөөдөр бид нар нийгмийн түвшний үзүүлэлтүүдийг зүгээр л тодорхой Мянганы хөгжлийн сангаас дэмжлэг авахын тулд бид хийж байна уу, эсвэл Монгол улс ерөөсөө тогтсон хөтөлбөрийнхөө дагуу үе шатчилсан энэ асуудлыг тодорхой хэмжээнд авч тодорхойлж гаргаж байна уу, өөрөөр хэлбэл энэ чиглэлээр ямар бодлого барьж байгаа юм бэ?


Хоёрдугаар асуулт, мөн Засгийн газраас. Хэрвээ бид энэ Мянганы хөгжлийн зорилтуудад тавьсан ялангуяа гол төлөв нийгмийн үзүүлэлтүүдийг хангахын тулд мэдээж эдийн засгийн үзүүлэлттэй уялдаагүйгээр асуудлыг авч үзэх үнэхээр худлаа хоосон шоу болно. Тийм учраас мэдээж энэ бүх зүйл, энэ хүрэх гэж байгаа түвшин, энэ сайхан тоонууд бид нарт хэрэгтэй, энийг өнөөдөр бид баталчихаж болно. Өнөөдөр 2015 он гэхэд Монгол улсад ядуурлыг үгүй болгоё гээд баталчихъя гэвэл бид өнөөдөр бүгдээрээ гараа өргөөд баталчихна. Гэхдээ энэ бол мэдээж шалтгаан юунаас хамаарах вэ гэдэг нь тодорхой учраас энийг эдийн засгийн тодорхой үзүүлэлтүүдтэй уялдуулахгүйгээр бас бид нар ингэж хоосон юм ярих шаардлага байна уу гэдгийг асуух гэж байгаа юм.


Эдийн засгийн өсөлт, бусад эдийн засгийн тодорхой статистикийн үзүүлэлтүүдтэй уялдаж энэ асуудлыг хийх шаардлага байгаа юм шиг ингэж харагдаж байгаа юм, энийг юу гэж үзэж байна вэ?


Би статистикийнхнаас асуумаар байна. 1990 онтой асуудлыг дандаа харьцуулж явдаг болж байна. Арай ч бид ингэж болохгүй шүү дээ. Бид тэр үед ямар системтэй байлаа, ямар тогтолцоотой байлаа, ядахдаа 2000 оноос асуудлыг зохицуулах тийм боломж байдаггүй юмуу, 1990 онтой харьцуулбал бид өнөөдрийн хүрсэн түвшин ч хангалттай асуудлыг гоёчлон ярьж болно. 1990 онд бид нар ямархуу байдалтай байлаа, ямархуу системд байлаа, ямар эдийн засгийн тогтолцоонд байлаа. Тэгэхээр асуудлыг ядахдаа 1995 ч юмуу, 2000 ч юмуу энэ оноос хөгжлийнхөө зорилтуудыг тодорхойлох, тэгвэл бид нарын хувьд өсөлтийн хурдац маань ямар байгаа билээ гэдгийг авч үзэх тийм боломж байхгүй юмуу гэдгийг асууж байгаа юм.


Дараачийн тодорхой байгаль орчны асуудлуудыг сонирхож байгаа юм. За яахав нийгмийн асуудлууд мэдээж тодорхой тоонуудаар хийх байх, яагаад гэхээр ядуурлын түвшин гэхэд л хэд хэдэн тооцоогоор янз бүрийн үзүүлэлтүүд гаргачихдаг. Сүүлд нь дүгнэхдээ ч гэсэн тэр тооцоонуудаа аргачлалуудаа ч гэсэн янз бүр болгоод эсвэл 35, эсвэл 37, эсвэл 36 гэх мэтчилэн хийчихдэг юм билээ. Жишээ нь, энэ дээр байгаль орчны хэд хэдэн тодорхой үзүүлэлтүүд орсон байгаа. 


Тусгай хамгаалалттай газар нутгийн хэмжээг 30 хувьд хүргэнэ гэж. Монгол улсын нийт нутаг дэвсгэрийн 30  хувь нь төрийн мэдэлд очих нь ээ, тэнд байгаа орон нутаг, засаг захиргаа, хүн ард ямар ч эрх мэдэлгүй болох нь ээ, энэ дээр бид нар хөгжлийн ямар үр дүнг харж байгаа юм бэ гэдгийг асууж байгаа юм. Өнөөдөр тусгай хамгаалалтанд байгаа газар нутгууд бол тодорхой яамны мэдэлд очиж орон нутгийн хамгаалалт, хүн амын ашиглалт, зүй зохистой ашиглалтаас салснаар дээрээс шууд ашиглалтын горимыг нь зохицуулж ингэснээсээ хамаарсан их зөрчилдөөн үүсч байгаа. Энэ асуудлыг жишээ нь статистикийнхаа хувьд яаж авч үзэж байгаа юм бэ гэдгийг, бодит амьдрал дээр ямархуу байгаа вэ гэдгийг яаж харьцуулан үзэж байгаа юм бэ гэдгийг хэлэх гэсэн юм.


Эцэст нь бид Их Хурлаар ер нь олон хөтөлбөр батлаад, жишээ нь, тогтвортой байдлын асуудлаар элдэв тоо баталж байгаа. Энэ ялангуяа Мянганы зорилтын хөтөлбөрийг хэрвээ батлах бол, хэрвээ энэ асуудал дээр бид ямар нэг тоонуудаа гаргаж ирэх бол нэгэнт Их Хурлаас гарах баримт бичиг, тогтоол шийдвэр учраас энийг мөрдөх асуудлаар Засгийн газар тодорхой үүрэг хүлээх шаардлагатай болно. Yндсэн хуулинд бид ямар төлөвлөлтийн материалууд батлах вэ гэдгээ баталчихсан улсууд. Тэгэхээр энэ хэмжээнд нь асуудлыг авч үзэх ийм шаардлага гарах учраас хэлэлцүүлгийн явцад Засгийн газар, Их Хурлын гишүүд, холбогдох байнгын хороодууд энэ асуудал дээр маш хариуцлагатай хандахгүй бол зүгээр бид гараа өргөөд нэг тоо баталчихаад, тэр нь хэнд ч хэрэгжихгүй ийм юм хийгээд байвал Их Хурлыг ард түмэн маань энэ хийх юмаа олж ядаж байна даа гэж ойлгоно шүү гэдгийг хэлэх гэсэн юм.


Ч.Улаан:
-Засгийн газар төлөөлж би асуултанд хариулъя. Монгол улсад урт хугацааны хөгжлийн бодлого байна. 1996 онд УИХ-аар төрийн бодлого болгож баталсан Монгол улсын үндэсний хөгжлийн үзэл баримтлал байгаа. Мянганы хөгжлийн зорилт 2000 оны эхэн дээр батлагдсан, та бүхэн мэдэж байгаа, энэ бол дэлхий нийтийн нийтлэг зорилтуудыг тодорхойлсон. Тэгэхээр энэ дэлхий нийтийн тавьж байгаа нийтлэг зорилтонд дэвшүүлэгдсэн зорилтыг монголын нөхцөлд хэрэгжүүлэх үүднээс Монгол улс өөрийнхөө дунд хугацааны, урт хугацааны хөгжлийн бодлогодоо одоо бас тодотгол хийж авч үзэж байгаа. Ер нь энэ дэлхий нийтийн том зорилтонд дэвшүүлсэн энэ тодорхой зорилтуудыг, жишээ нь 2015 онд ядуурлыг 50 хувиар бууруулах гэх жишээтэй, нийтлэг зорилт Монгол улсын төрийн бодлогод тусаж, салбарт хэрэгжүүлэх тодорхой чиглэлийн хөтөлбөрүүдэд дэлгэрэнгүй тусгалаа олж байж энэ хэрэгжих учиртай юм.


Тэгэхээр энэ уялдааг хангах талаас нь Засгийн газар бас анхаарч байгаа гэдгийг би энд хэлье. Ер нь яг энэ тодорхой зорилтыг хэрэгжүүлэх хөтөлбөрүүд салбар салбарын төрөлжсөн тэр хөтөлбөр арга хэмжээндээ дэлгэрэнгүй тусгагдаж явж байгаа, энэ тал дээр нь салбарынх нь яамдууд, хариуцсан улсууд илүү тодорхой хариулах байхаа гэж бодож байна.


С.Оюун:
-Тусгай хамгаалалттай газар нутгийн эзлэх хувь дээр Наранцацралт гишүүн саналаа хэлсэн гэж ойлгож байна. 


Д.Лүндээжанцан:
-15 хувь нь орон нутгийн хамгаалалтанд байна гээд байгаа юм. 


С.Оюун:
-Дотор нь хүртэл гэж оруулаад. Ер нь урд нь 2015 он гэхэд 30 хувь хүртэл тусгай хамгаалалтанд авна гэсэн нэг зорилтыг Очирбат ерөнхийлөгчийн үед авсан байсан шүү дээ. Тийм учраас ингээд тавьсан байгаа. Гэхдээ хэлэлцүүлгийн явцад Наранцацралт гишүүн тодорхой саналаа оруулж болно.


Д.Лүндээжанцан:
-Асуулт дууслаа. Асуултын явцад нэлээн их санал гарлаа. Нэгдүгээр хэлэлцүүлэг дээр нэлээн анхаарах, ажлын хэсгийг бид Мянганы хөгжлийн зорилттой холбогдуулаад Засгийн газрын чиглэлийн яамд, мэргэжлийн хүмүүс, статистик, бусад өмнө гарсан бүх баримт бичгүүдтэйгээ уялдаатай, холбоотой байна. Ингээд даяаршлын нөхцөлд дэлхий нийтийн том тавьж байгаа зорилттой манай энэ үндэсний илтгэлд гарсан энэ зорилтуудыг уялдаа холбоотой авч үзэхгүй бол болохгүй ийм цаг үед бид амьдарч байна. Одоо дэлхийн хамтын нийгэмлэг, олон улсын байгууллага, доноруудаас авч явуулж байгаа бүх л үйл ажиллагаа эцсийн дүндээ Мянганы хөгжлийн зорилтын хүрээнд яг энэнд чиглэж, энэний ерөнхий стратегиа болгож байгаа учраас бид энд ач холбогдол өгөхөөс арга байхгүй.


Ийм учраас гэхдээ бодитой, шахуу, дайчин, хэрэгжих нөхцөл бололцоотой ийм зүйлүүдийн гол гол зорилтоо томъёолоод ингээд 3 жил тутамд үндэснийхээ илтгэлийг гаргаж чуулганд хэлэлцүүлэх, Засгийн газартаа энэ асуудлаар жил болгоных нь үндсэн чиглэл, төсөвт тодорхой асуудлуудыг хэрэгжүүлэх чиглэлээр тусгаж ажиллах, энэнд нь манай Их Хурал хяналт тавьж ажиллах тухай асуудлууд орж ирсэн байгаа юм. 


Ийм учраас хэрвээ хэлэлцэх эсэхийг манай гишүүд дэмжвэл 1-р хэлэлцүүлгийн явцад нэлээн сайн өргөн бүрэлдэхүүнтэй ажлын хэсэг гарч ажиллаж,  манай хууль санаачлагчид гэж бид нар ч гэсэн ганц Оюун гишүүн хариулж байна л даа, голыг нь үүрч байна. Гэтэл тогтоолын төсөл санаачилсан бусад гишүүд ч гэсэн энэ ажилдаа маш идэвхтэй, тал талаасаа оролцож ингэж ажиллацгаая гэж бодож байна.


Одоо байнгын хороодын дүгнэлтүүд сонсоно. Асуух асуулттай гишүүд дууссан тул асуултаа тасаллаа. Одоо тогтоолын төслийн талаар Байгаль орчны болон Мэдээлэл харилцаа, холбоо, технологийн хөгжлийн, Эдийн засгийн байнгын хорооны хамтарсан дүгнэлтийг сонсоё. Дүгнэлтийг УИХ-ын гишүүн Занданшатар танилцуулна.


Г.Занданшатар:
-УИХ-ын дарга, эрхэм гишүүд ээ,


УИХ-ын гишүүн Лүндээжанцан, Оюун нарын санаачилсан УИХ-д өргөн мэдүүлсэн Монгол улсын Мянганы хөгжлийн зорилтыг дэмжин сайшаах тухай УИХ-ын тогтоолын төслийг Эдийн засаг, Байгаль орчин, Мэдээлэл, харилцаа, холбоо технологийн хөгжлийн байнгын хороод 2005 оны 4-р сарын 4-ний өдрийн хамтарсан хуралдаанаараа хэлэлцээд дор дурдсан дүгнэлтийг гаргалаа.


НYБ-ын дээд хэмжээний чуулга уулзалтаас 2000 онд батлан гаргасан мянганы тунхаглалд 2015 он хүртэлх хугацаанд нийгмийн болон байгаль орчны тогтвортой байдал, хүний эрх, ардчилал, сайн засаглал зэрэг дэлхий нийтийн шийдвэрлэвэл зохих тулгуур асуудлуудыг тусган дэвшүүлсэн билээ. Монгол улс энэ тунхаглалд нэгдэн орсноор уг баримт бичигт тусгагдсан амлалт зорилтыг бусад орны нэгэн адил тусгай чиглэл гарган ажиллах зайлшгүй шаардлага гарч байгаа юм.


Ингэснээр Мянганы хөгжлийн зорилтын хэрэгжилтийг хангах ажлыг зохион байгуулах, үнэлэх, хяналт тавих боломж үр дүн нь дээшлэхийн зэрэгцээ төрийн дээд байгууллага уг Мянганы тунхаглал хэмээх баримт бичигт дэвшүүлсэн зорилтыг дэмжин сайшаах нь улс төрийн ач холбогдолтой гэж байнгын хороодын хуралдаанд оролцсон гишүүд үзэж хэлэлцэхийг дэмжсэн болно.


УИХ-ын гишүүн Батхуяг төслөөс 1990 оны үзүүлэлтийг хасах, судалгаанд байгаа тоонууд бодитой эсэхийг нягтлах, зарим зорилтуудыг тоон үзүүлэлтээр тодорхойлох, зорилгын 3-т залуучууд гэснийг ажилгүйчүүд гэх, УИХ-ын гишүүн Д.Одхүү зорилгын 7-д нөхөн сэргээх газрын болон байгаль экологид зарцуулах хөрөнгийн хэмжээг нэмж тусгах, УИХ-ын гишүүн Занданшатар 2005 онд НYБ-ын Мянганы хөгжлийн зорилтын тайланг НYБ-аар хэлэлцэх тул үүнд бэлтгэх асуудлыг төсөлд нэмж тусгах зэрэг саналууд гаргасныг төслийг хэлэлцүүлгийн явцад анхаарах шаардлагатай гэж үзэж байна. Анхаарал тавьсанд баярлалаа.


Д.Лүндээжанцан:
- Одоо Төрийн байгуулалтын болон Боловсрол, соёл, шинжлэх ухааны, Хүнс, хөдөө аж ахуйн байнгын хорооны хамтарсан дүгнэлтийг сонсоё. Дүгнэлтийг УИХ-ын гишүүн Раднаа танилцуулна.


Ч.Раднаа:
-УИХ-ын дэд дарга, эрхэм гишүүд ээ,


Монгол Улсын Мянганы хөгжлийн зорилтыг дэмжих сайшаах тухай УИХ-ын тогтоолын төслийг УИХ-ын гишүүн Лүндээжанцан, Оюун, Туяа, Бадамдамдин, Зоригт, Ганхуяг, Энхсайхан, Одхүү, Батбаяр, Авдай нар санаачлан боловсруулж 2005 оны 3-р сарын 25-ны өдөр УИХ-д өргөн мэдүүлсэн билээ. 


НYБ-ын дээд хэмжээний чуулга уулзалтаас 2000 оны 9-р сард баталсан Мянганы тунхаглалд тусгагдсан асуудлуудыг шийдвэрлэхийг дэмжих зорилгоор Монгол улсын Мянганы хөгжлийн зорилтыг дэмжин сайшаах тухай УИХ-ын тогтоолын төслийг боловсруулж, түүндээ манай орны ядуурал, өлсгөлөнг бууруулах, бүх нийтээр анхан шатны боловсрол эзэмших, хүйсийн тэгш байдлыг дэмжин хөгжүүлж, эмэгтэйчүүдийн эрх мэдлийг нэмэгдүүлэх, хүүхдийн эндэгдлийг бууруулах, эхчүүдийн эрүүл мэндийг сайжруулах, бэлгийн замын халдварт өвчин, сүрьеэтэй тэмцэх, байгаль орчны тогтвортой байдлыг хангах, хөгжлийн төлөө дэлхий нийтийн түншлэлийг хөгжүүлэх, хүний эрхийг баталгаажуулах, ардчилсан засаглалыг хөгжүүлэх зорилтыг 2015 он хүртэлх хугацаанд хэрхэн шийдвэрлэх талаар тодорхой төлөвлөж, цаашид тэдгээрийг төрийн эрх барих дээд байгууллагын түвшинд дэмжин сайшааж хэрэгжүүлэх улс төрийн эрмэлзэл төгс байгаагаа илэрхийлэх нь улс төрийн ач холбогдолтой арга хэмжээ болно гэж төсөл санаачлагчид үзсэн байна.


Төрийн байгуулалт, Боловсрол, соёл, шинжлэх ухааны болон Хүнс, хөдөө аж ахуйн байнгын хорооны 2005 оны 4-р сарын 5-ны өдрийн хамтарсан хуралдаанаар уг төслийг хэлэлцэх эсэх асуудлыг авч хэлэлцээд хуралдаанд оролцсон гишүүд УИХ-ын нэгдсэн хуралдаанаар хэлэлцүүлэх нь зүйтэй гэж санал нэгтэй үзлээ.


Эрхэм гишүүд ээ,


Монгол Улсын Мянганы хөгжлийн зорилтыг дэмжин сайшаах тухай УИХ-ын тогтоолын төслийг хэлэлцэх эсэх асуудлаар гаргасан 
Төрийн байгуулалт, Боловсрол, соёл, шинжлэх ухааны болон Хүнс, хөдөө аж ахуйн байнгын хорооны хамтарсан санал дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Д.Лүндээжанцан:
- Одоо Нийгмийн бодлогын байнгын хорооны дүгнэлтийг сонсоё. Дүгнэлтийг УИХ-ын гишүүн Гантөмөр танилцуулна.


Л.Гантөмөр:
-УИХ-ын дэд дарга, эрхэм гишүүд ээ,


Нийгмийн бодлогын байнгын хороо 2005 оны 4-р сарын 4-ний өдрийн хуралдаанаараа УИХ-ын гишүүн Лүндээжанцан, Оюун, Туяа, Бадамдамдин, Зоригт, Ганхуяг, Энхсайхан, Одхүү, Батбаатар, Авдай нараас УИХ-д өргөн мэдүүлсэн Монгол улсын мянганы хөгжлийн зорилтыг дэмжин сайшаах тухай УИХ-ын тогтоолын төслийн хэлэлцэх эсэх асуудлыг хэлэлцэн дараахь санал дүгнэлтийг гаргаж байна. Yүнд:


1.Монгол Улсын мянганы хөгжлийн зорилтыг дэмжин сайшаах тухай УИХ-ын тогтоолын төсөл нь НYБ-аас батлан гаргасан мянганы хөгжлийн зорилтын үзэл баримтлалыг дэмжин сайшаахын зэрэгцээ Монгол улсын мянганы хөгжлийн зорилтыг тодорхойлж түүнийг хэрэгжүүлэх, биелэлтэд хяналт тавих асуудлыг шийдвэрлэхэд чиглэгдсэн байна.


2.Монгол улсын мянганы хөгжлийн зорилт хэрэгжсэнээр манай орны нийгмийн амьдралын тулгамдсан асуудлыг шийдвэрлэхэд өөрийн хувь нэмрийг оруулна гэж үзэж байна. Нөгөө талаас Монгол улс энэхүү зорилтыг шийдвэрлэх нь дэлхийн улс түмний хөгжилд өөрийн гэсэн байр суурь хувь нэмрээ оруулж буй хэрэг болж байна.


3.УИХ-ын гишүүн Адъяа, Сyхбаатар, Нямсүрэн нар төсөл санаачлагчдаас тогтоолын төслийн хавсралтын тоон үзүүлэлтүүдийн өсөлт, бууралтын динамик болон зорилтуудыг хэрэгжүүлэх арга замын асуудлаар асуулт тавьж, зарим нэг зорилт дээр тоон үзүүлэлт гаргах шаардлагатай гэж үзсэн болно.


4.Тус байнгын хорооны гишүүдийн 100 хувийн саналаар нэр бүхий УИХ-ын гишүүдээс өргөн барьсан Монгол улсын мянганы хөгжлийн зорилтыг дэмжин сайшаах тухай УИХ-ын тогтоолын төслийг УИХ-ын нэгдсэн хуралдаанд оруулж хэлэлцүүлэх нь зүйтэй гэж үзсэн болно.


Эрхэм гишүүд ээ,


Тус байнгын хорооноос Монгол Улсын Мянганы хөгжлийн зорилтыг дэмжин сайшаах тухай УИХ-ын тогтоолын төслийн талаар гаргасан санал дүгнэлтийг хэлэлцэн зохих шийдвэр гаргаж өгөхийг хүсье. Анхаарал тавьсанд баярлалаа.


Д.Лүндээжанцан:
-Байнгын хорооны дүгнэлттэй холбогдуулан асуулт асуух гишүүд асуултаа асууя.


Т.Очирхүү:
-Гаргаж байгаа шийдвэр чинь хоёр нэртэй болчихоод байна. Монгол Улсын мянганы хөгжлийн зорилт гээд сая Нийгмийн бодлогын байнгын хорооны дүгнэлтийг уншлаа. Би тэрнийг юу гэж ойлгосон гэхээр мянганы хөгжлийн зорилт гээд НYБ дээр шийдсэн зүйлийг монгол улсын вариант болгочихож гэж бодсон байхгүй юу. Та Мянганы хөгжлийн зорилтыг дэмжих тухай тогтоол яриад байх юм. НYБ-ын гаргасан шийдвэрийг дэмжих тухай тогтоол яриад байна уу, үгүй бол монгол улсын мянганы хөгжлийн зорилт гэсэн тусдаа хөтөлбөр баримт гарчихаад байна уу? Тэр чинь хоёр өөр зүйл шүү дээ.


Д.Лүндээжанцан:
-Нэр нь Монгол Улсын мянганы хөгжлийн зорилт.


Т.Очирхүү:
-Тэгвэл мянганы хөгжлийн зорилтын ерөнхий зорилтуудыг монголынхоо хөрсөн дээр буулгаж 2015 оны үндэсний шинжтэй хөтөлбөр гаргаж байгаа гэж бодох ёстой шүү дээ. Тийм төсөл байгаа юмуу?


Д.Лүндээжанцан:
-Байгаа, тийм төслөөр явж байгаа. Яахав дээ энийг монгол улс гэдгийг нь орхиод заримдаа тэгээд уншигдсан тал бий байх. Ер нь Монгол улсын мянганы хөгжлийн зорилт.


Т.Очирхүү:
-Тэгвэл та тэгж унших хэрэгтэй байна, тэр хоёр өөр юм байна. Мянганы хөгжлийн зорилтыг би уншсан. Тэр бол ерөнхий дэлхийн хэмжээний юм байгаа, ялангуяа ядуу буурай орнуудад нэлээн тодорхой юмнууд түрүүнд Раш гишүүний хэлээд байгаа юмнууд байгаа юм. Оюун гишүүн өөрөө бас тэр ядуу буурай орны өрийг барагдуулах чиглэлээр Олон улсын санхүүгийн байгууллага болон том гүрнүүдэд тавьж байгаа зорилтууд гээд их тодорхой юмнууд бий л дээ. Тэрнийг өөрийнхөө хөрсөн дээр буулгах хэрэгтэй. Орон болгонд янз бүрээр бууж байгаа юм. Жишээлбэл, ядуурал гэхэд манайд бол орлогын ядуурал байна, алслагдсан газруудын эмнэлэг үйлчилгээний асуудал хангалттай биш, шударга биш байдал монголд байж байгаа. Төв суурин газрын ард иргэд нь хангалттай үйлчилгээ аваад, алсад байхгүй байна. 12 жилийн болон дэлхийн боловсролын тогтолцоонд шилжээгүй гээд. Тэрэнд 2015 ондоо яаж шилжих талаар их тодорхой юмнууд хийх ёстой байхгүй юу. Тэгээд хэрвээ хийчихвэл Олон улсын санхүүгийн байгууллагатай ярихад бид нар тодорхой зорилттой, нөгөө үндэсний хөтөлбөр маягийн юм болчих юм л даа. Би тэрнийгээ хийгээсэй гэж бодоод байна.


Түүнээс биш Мянганы хөгжлийн зорилтыг дэмжих тухай тогтоол гарч байгаа бол конвенцид нэгдэж байгаа маягаар л хийх хэрэгтэй. Зорилтоо тодорхойлж амжаагүй бол эхлээд тэр нь дээр. Хэрвээ нэг вариант гаргачихсан монголд ядуурлыг ийм элемент нь чухал юм байнаа гээд орлогын ядуурал дээрээ анхаарах гэж байгаа бол тэрэндээ чиглэсэн тэр хөтөлбөрөө гаргачих хэрэгтэй. Боловсролын түвшингээр хангалттай түвшинд хүрсэн байна, харин шинэ бүтцийн системд орно гэвэл тэрнийгээ гаргачих хэрэгтэй. Би алиныг нь бас сайн ойлгохгүй байна.


Д.Лүндээжанцан:
-Бид уншихдаа Монгол улсын гэдгээ орхиж уншсан тал байх шиг байна. Бyх баримт бичгүүдэд Монгол улсын мянганы хөгжлийн зорилтыг дэмжин сайшаах тухай УИХ-ын тогтоолын төсөл гэж байгаа. Очирхүү гишүүний саяны хэлсэн саналыг байнгын хорооны дүгнэлттэй холбогдуулж хэлсэн асуулт саналыг нэгдүгээр хэлэлцүүлгийн явцад анхааралдаа авъя. Ингээд санал хураалт явуулъя. Манай гишүүд санал хураалтанд анхааралтай оролцъё. Монгол Улсын мянганы хөгжлийн зорилтыг дэмжин сайшаах тухай УИХ-ын тогтоолыг хэлэлцэх нь зүйтэй гэсэн саналын томъёоллоор санал хураая.


Зөвшөөрсөн 36


Татгалзсан 5


Бүгд 41


87.8 хувийн саналаар Монгол Улсын мянганы хөгжлийн зорилтыг дэмжин сайшаах тухай УИХ-ын тогтоолыг хэлэлцэх нь зүйтэй гэж үзлээ. Ингээд тогтоолыг хэлэлцэхийг дэмжсэн учраас анхны хэлэлцүүлэгт бэлтгүүлэхээр байнгын хороодод шилжүүллээ. Ингээд төсөл дээр манай хууль санаачлагчдын зүгээс, мөн байнгын хороод энэ чиглэлээр нэгдсэн байдаг юмуу, чиглэл чиглэлээрээ ажлын хэсгүүд байгуулж, энэ зорилттой холбоотой асуудлуудаар нэмж тусгах, тодруулах, жигдлэх, тоо баримтыг хянах энэ бүх ажиллагаанд их хариуцлагатай хандах шаардлага тулгарч байна. Ингээд ажлын хэсэгт ажилласан улсуудад талархлаа илэрхийлье.

Дараагийн асуудалдаа оръё. Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг хэлэлцье. Төслийн талаарх хууль санаачлагчийн илтгэлийг Хууль зүй, дотоод хэргийн сайд Нямдорж танилцуулна.


Ц.Нямдорж:
-УИХ-ын дэд дарга, эрхэм гишүүд ээ,


Монгол Улсын Засгийн газар хууль, УИХ-ын бусад шийдвэрийн төсөл боловсруулах, өргөн мэдүүлэх журамд заасны дагуу 2008 он хүртэл хууль тогтоомжийг боловсронгуй болгох үндсэн чиглэлийг боловсруулж Засгийн газрын хуралдаанаар хэлэлцүүлж, гишүүдээс гаргасан саналыг тусгаж бусад газруудаас санал авч өргөн мэдүүлж байна. 


Yндсэн чиглэлийн төслийг боловсруулахдаа Засгийн газрын үйл ажиллагааны хөтөлбөр, түүнийг хэрэгжүүлэх арга хэмжээний төлөвлөгөөнд нийцүүлэн өнөөгийн нийгэм, эдийн засаг, хууль эрх зүйн үндсийг боловсронгуй болгоход тэргүүн ээлжинд батлан гаргах шаардлагатай байгаа хууль, УИХ-ын бусад шийдвэрийн төслийг судалж тусгалаа. Төсөлд нийтдээ 114 хууль, УИХ-ын 10 тогтоолын төслийг боловсруулж батлуулахаар тусгасан бөгөөд үүнээс шинээр боловсруулах хууль 30, шинэчлэн найруулах хууль 9, нэмэлт өөрчлөлт оруулахаар төлөвлөж байгаа төсөл 75, УИХ-ын тогтоолын түвшинд боловсруулах 9 асуудал байна. Yндсэн чиглэлийг Засгийн газрын гишүүдийн эрхлэх асуудлын хүрээгээр 17 чиглэлд хуваан боловсруулсан болно.


Түүнчлэн Yндсэн чиглэлийн төсөлд тухайн хууль УИХ-ын тогтоолын төслөөр зохицуулах харилцааны товч агуулга, хариуцан боловсруулах байгууллага болон боловсруулах хугацааг хамтад нь тусгаж өгсөн болно. 


УИХ-ын эрхэм гишүүд ээ,


Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг хэлэлцэж баталж өгөхийг хүсье.


Д.Лүндээжанцан:
-Асуулт асуух гишүүд нэрсээ ирүүлье.


Д.Дондог:
-Хэлэлцэх эсэхийг байнгын хорооны хурлаар хэлэлцэж байхад бас асуух зүйлээ асууж саналаа хэлж байсан. Энд нэг асуулт байна. Шинээр гарах гэж байгаа хуулиуд, нэмэлт, өөрчлөлт орох гэж байгаа хуулиуд, тогтоолуудтай холбогдуулаад ер нь орон нутагт явж байхад хуулийн хэрэгжилт их муу байна гэж шүүмжлээд байгаа, санал онол нэлээн гарч байгаа. Одоо энэ орж ирж байгаа хуулиудыг хэрэгжүүлэхтэй холбогдуулж төсөв зардлыг тооцсон юм байна уу?  яамны яамны чиглэлээр ч юмуу, эсвэл Хууль зүй дотоод хэргийн яаман дээр ч юмуу, Засгийн газрын хэмжээнд төсөв зардлыг тооцсон юм байна уу? Би энэ дээр хоёр жишээ хэлье, малын хулгайтай тэмцэх тухай хуулийг өнгөрсөн хавар бид нар нэлээн сайжруулаад батлаад гаргачихсан. Яг орон нутаг дээр энэ байдал таслан зогсоогдоогүй, хууль сайн хэрэгжиж өгөхгүй байна гэж шүүмжлээд байгаа. Тэрнийг иргэдээс сонсож байхад мөрдөн байцаах хугацаа, хэрэг хөөн хэлэлцэх хугацаа нь арай богиноссон, багассанаас болоод малаа хулгайд алдсан хүн хохироод, хулгайлсан хүн нь завшаад явах жишээтэй байгаа юм.


Энэ хуулиуд маань хөрөнгө мөнгөнөөс болоод хэрэгжиж чадахгүй байна уу, зохион байгуулалтандаа байна уу, юундаа байна вэ гэдгийг бас давхар ярилцах нь зүйтэй байх гэж бодож байгаа. Жишээ нь, Зар сурталчилгааны тухай хууль байна. Хориотой ан амьтны арьс үс, эд эрхтнийг авна гээд зар яваад байдаг. Энийг яаж зохицуулах ёстой юм бэ, энэ юундаа байгаад байдаг юм бэ? Энэ нэг их хөрөнгө мөнгө шаардаад байхааргүй зохицуулж болохоор ч юмуу гэмээр юм байгаа юм. Тэгээд энэ хөрөнгө мөнгөтэй холбоотой юмыг тооцсон юм байна уу?


Д.Лүндээжанцан:
-Би ажлын хэсгийг танилцуулъя. Цэрэндорж-Хууль зүй, дотоод хэргийн яамны төрийн нарийн бичгийн дарга, Норовсамбуу-Төрийн албаны зөвлөлийн дарга, Цолмон-ХЗДХЯ-ны Хууль зүйн бодлогын газрын дарга, Дуламсүрэн-ХЗДХЯ-ны мэргэжилтэн гэсэн ийм хүмүүс ирсэн байна.


Б.Цэрэндорж:
-Тогтоолын төслийг боловсруулахдаа бүх яамдаас санал авсан. Төсөв зардлын тооцоог Хууль, УИХ-ын шийдвэр боловсруулах, өргөн мэдүүлэх журмын тухай хуульд үзэл баримтлалыг боловсруулах үед энэ тооцоо, эдийн засгийн үр дагавар, хууль зүйн үр дагавар бусад хууль тогтоомжуудтай хэрхэн нийцэж байгаа зэрэг асуудлууд тусгагдах ёстой. Энэ Yндсэн чиглэл дээр бүх тооцоо бүгд гаргаж ирж нэгтгэгддэггүй. Тийм учраас энэ дээр хууль тус бүрийн нарийн тооцоо байхгүй.


А.Бакей:
-Аливаа хуулийг шинээр боловсруулах, урд нь гарсан хуулинд шинээр өөрчлөлт оруулахдаа тодорхой бодлогод тулгуурлах ёстой гэж бодож байна. Жишээ нь, 90-ээд оны эхэн үед боловсруулсан хуулиудад Монгол улсад зах зээл, ардчиллын үндэс суурийг тавихад чиглэгдсэн байна гэж ойлгогдож байгаа. 90 оны дунд үеэс боловсруулж гаргасан хуулиуд нэгэнт үндэс суурийг нь тавьсан зах зээл, ардчиллыг бэхжүүлэх, төлөвшүүлэхэд чиглэгдсэн хуулиуд гэж ойлгож байгаа. Тэгвэл энэ 4 жилд 110 гаруй хуулийн жагсаалт шинээр гаргах, нэмэлт, өөрчлөлт оруулахаар боловсруулж байгаа юм байна. Тэгвэл энэ 4 жилд дорвитой ямар бодлого баримталж хэрэгжүүлэх гэж байна вэ? тэр бодлоготой чинь энэ хуулиуд чинь уялдаж байгаа юмуу, үгүй юмуу? Ерөөсөө байгаа хуулийг зүгээр аар саархан өөрчлөлт оруулаад явж байгаа нь зөв үү, эсвэл бодлогын шинжтэй томоохон дорвитой өөрчлөлт, яг тодорхой хэлэх юм бол ямар бодлого тулгуурласан ийм хуулиуд гаргах гэж байна вэ?


Ц.Нямдорж:
-Ерөнхийдөө энэ хууль Засгийн газрын 4 жилд хийх ажлын чиглэл, Засгийн газрын мөрийн хөтөлбөрөөр дамжаад бодлого нь гарчихсан байгаа. Тэр бодлогод тулгуурласан өөрчлөлтүүд, бас тэр бодлогод тулгуурласан лизингийн харилцааны тухай шинэ хууль ч гэдэг юмуу, санхүүгийн түрээсийн тухай шинэ хууль ч гэдэг юмуу ийм шинэ цоо шинэ хуулиуд гарна. Жишээ нь, санхүүгийн эргэлтэнд банк бус санхүүгийн байгууллага гэх мэтийн янз бүрийн шинэ хэлбэрийн үйлчилгээнүүд гарч ирж байна. Yүнтэй уялдуулаад одоогийн үнэт цаасны хороог өөрчлөн зохион байгуулаад санхүүгийн зохицуулах хорооны эрх зүйн байдлын тухай хууль гэсэн хууль гаргаж ирж тэр хорооны үйл ажиллагааны чиглэлийг өөрчилж энэ төлөвшсөн мөнгөний бодлогын хүрээн дэх зохицуулалтын механизмыг шинээр бий болгох юмнуудыг бодоод Засгийн газрын хуралдаанд жишээ нь төслөө өргөөд барьчихаад байж байгаа.


Нэг хэсэг нь боловсронгуй болгох, нэг хэсэг нь цоо шинээр гараад ирж байгаа харилцаануудыг боловсронгуй болгож төгөлдөржүүлэх, шинээр тогтоох ийм чиглэлд ирэх 4 жил бодлого нь зангидагдана гэж ойлгож байгаа. Мэдээжийн хэрэг би энэ бүх асуудлаар Засгийн газрын бүх гишүүдийг төлөөлж хариулт өгөх бололцоо байхгүй. Бүх яамдаасаа санал авсан, дахин дахин хэлэлцсэн, сайд нараа ХЭГ дээр байлгаж байж саналыг нь авцгаасан. Боловсруулалтын онцлогоос шалтгаалаад Их Хурлын гишүүдээс санал авч амжаагүй байгаа. Их Хурлын гишүүд энэ Yндсэн чиглэлийн талаар энд тусгагдаагүй шинэ асуудал хөндөж тавихаар болбол бид нар харилцан ажиллаад зарим зүйлийг нэмж асуудлыг шийдвэрлэж болох байхаа гэж бодож байгаа.


Мөнгө санхүүгийн тухайд түрүүн Дондог гишүүн асуусан. Яг энэ Yндсэн чиглэлийн хүрээнд зардлын тооцоо хийгдээгүй, зардлын тооцоо салбарын хуулиуд, чиглэлийн хуулиуд орж ирэх үед хийгдэнэ. Жишээ нь, 40 000 орон сууц гэдэг хөтөлбөр Их Хурлаар батлагдах болов уу гэж бид ойлгож байгаа. Тэр хөтөлбөрийг боловсруулж байгаа Засгийн газар Их Хуралд орж ирэх Барилгын яам энэ хөтөлбөрийн хэрэгжилтийн санхүүгийн эх үүсвэрийг хаанаас олох вэ, юуг дайчлах вэ, юуг чөлөөлөх вэ гэх мэтийн ийм юмнуудыг тухайн үед нь хууль хууль дээр оруулж ирж шийдүүлнэ гэж ойлгож байгаа. 


Одоогийн ерөнхий том асуудлаар нь авч үзэх юм бол Yндсэн хууль батлагдаад 10 гаруй жил болчихлоо, энэ хуулийн хүрээнд эрүүгийн хууль тогтоомжийн шинэчлэлт нэлээн явчихсан, иргэний хууль тогтоомжийн шинэчлэлт нэлээн сайн явчихсан, зөвхөн Иргэний хуулийг дагуулж бид нар 36 хуулинд өнгөрсөн 4 жилд өөрчлөлт оруулж байсан. Одоогийн энэ нөхцөлд 90-ээд оны эхэн, дунд үед гарсан хууль тогтоомжийг дахин нэг сайн авч үзэж цэгцлэх ийм шаардлага гарч ирж байна. Сая жишээ нь Засгийн газрын мөрийн хөтөлбөр батлагдаад төрийн албан хаагчдыг улс төрийн намын харьяаллаас гаргах тухай асуудал яригдаж энэ чиглэлээр төрийн албаны хуульд өөрчлөлт оруулах санал боловсруулж явж байхад намын гишүүнээс түдгэлзвэл зохих албан тушаалын хууль гэж 90 онд байна уу батлагдсан хууль байсан. Тэр хуулийг эргээд үзэж байхад ерөөсөө бүх заалт нь хэрэггүй болчихсон, ганцхан заалт байж байсан. 


Тэгээд бид Төрийн албаны хуульд өөрчлөлт оруулах, түүнийг дагуулж хуулиудад өөрчлөлт оруулах санал оруулахдаа тэр хуулийг хүчингүй болгоод Төрийн албаны хуулинд нэг заалт шингээж өгөөд ингээд энэ 90 онд гарсан үүргээ гүйцэтгэсэн хуулийг хүчингүй болгох саналыг оруулж ирнэ. Гэх мэтээр ер нь 90-2000 оны хооронд батлагдсан хуулиудыг бас 2000-2004 онд батлагдсан хуулиудад зарим өөрчлөлт хийх, ерөнхий том Монгол улсын хууль тогтоомж гэдэг үндсэн том суурин дээр нь нэг сайн ажиллаж хийдлүүдийг нь арилгах, боловсронгуй болгох шаардлага байна гэдэг нь харагдаж байна.


Энэ 4 жилийн хугацаанд их хүч гаргаж ажиллаж чадах юм бол энэ ажлын цаад талд гарч болохоор. Гэхдээ асар олон хууль байгаа учраас бас нөгөө талаас нь хийхэд төвөгтэй байна гэдгийг хэлье. Дотор бодогдож байгаа юм бол 90-ээд оноос хойш гарсан  хууль тогтоомжийг бүхэлд нь сайн авч үзэж системчлэх, цэгцлэх ийм шаардлага байна гэдэг нь харагдаж байна.


Ж.Наранцацралт:
-Хэлэлцэж байгаа тогтоолын нэрийн үүднээс асуулт байна. Монгол улсын хууль тогтоомжийг 2000 он хүртэл боловсронгуй болгох үндсэн чиглэл гэж байгаа. Бид энэ асуудлыг авч үзэхдээ доторх агуулгыг нь аваад үзэхээр энэ бол Засгийн газраас өөрийнхөө 2008 он хүртэл хэрэгжүүлэх мөрийн хөтөлбөрийг хэрэгжүүлэхийн тулд хууль эрх зүйн ийм асуудлуудыг оруулж ирье гэсэн байдлаар би асуудалд хандаж байгаа юм болов уу гэж бодож байна. Яагаад гэхээр Yндсэн хуулиар хууль өргөн барих субъект Монгол улсын Ерөнхийлөгчид ч байгаа, УИХ-ын гишүүнд ч байгаа. Тэгэхээр энэ хуулиудын харьяаллуудыг нь харахаар зэрэг зөвхөн яамдуудаас өргөн барих хуулийн хүрээнд асуудлыг тавьсан учраас Нямдорж сайд нэрнийх нь хувьд жишээ нь, ийм байж болно л доо. Хууль тогтоомжийг 2000 он хүртэл боловсронгуй болгох гээд асуудлыг ярих юм бол ер нь өөрийн чинь саяны хэлдэгээр бүх өнгөрсөн хуулиудынхаа хэрэгжилтэнд динамик хийгээд хэрэгжиж байна уу, амьдралд нийцэж байна уу, үгүй юу гэдэг дээр бас асуудлыг яриад ингээд нийтээрээ хууль зүйн хүрээнд боловсронгуй болгох бодлого, өнгө төрхийг гаргах ёстой асуудал байх.


Засгийн газрын үндсэн чиглэлтэй уялдуулаад эрх зүйн ийм нөхцлүүдийг сайжруулъя гэж оруулж ирж байгаа бол бас нэрэн дээр нь асуудал яриад ингээд Засгийн газар өөрөө тодорхой салбарын яамдуудаараа ийм ийм хуулиудыг ийм зорилтыг хэрэгжүүлэхийн тулд ийм хуулиудыг өөрчлөе, шинэчлэе гэсэн ийм байдлаар асуудлыг оруулж ирэх тийм боломж байхгүй юу? Эсвэл 2 дахь хэлэлцүүлэг дээр нь хууль өргөн барих Yндсэн хуулийн эрх бүхий субъекүүдээс бас саналаа аваад Хууль зүйн яаманд мэдээж тэр хүрээнд нь өнгөрсөн хуулиуд шаардлагатай байгаа хуулиудын талаар бодлогын түвшинд хийгдчих ийм юмнууд байгаа байх гэж бодож байгаа. Тэр хүрээнд нь ярилцаад Монгол улсын хууль тогтоомжийг боловсронгуй болгох чиглэл гэдгээ гаргах юмуу?


Хоёрдугаар асуулт, би 2000 он хүртэлх хууль тогтоомжийг боловсронгуй болгох чиглэлийг Монгол улсын Засгийн газрын мөрийн хөтөлбөртэй их уялдуулж харсан юм. Яг тэр чиглэлтэйгээ хэрхэн уялдаж байна гэдгийг. Яг тэр чиглэл дээр асуудал бол нэлээд орхигдсон асуудлууд байгаа юм. Одоо ингээд өөрийн чинь асуултаар 2-р хэлэлцүүлэг дээр нэмж харах юм байх болов уу гэж бодож байна. Жишээ нь, Засгийн газрын мөрийн хөтөлбөр дээр ялангуяа нэлээд хэдэн томоохон зорилтууд орчихсон байж байгаа. 40 000 айлын орон сууцны хөтөлбөр хэрэгжүүлэхтэй холбоотой бидний үзэж байгаагаар бараг 20 гаруй хуулинд өөрчлөлт оруулах, шинээр 3, 4 хуулинд өөрчлөлт оруулах ч гэдэг юмуу, хүүхдийн мөнгөтэй мөнгөтэй холбоотой асуудлаар ч гэсэн нэлээд хэдэн хуулинд өөрчлөлт оруулах. 


Нэг бүрчлэн хараад үзэхээр Засгийн газрын мөрийн хөтөлбөрт тусгагдсан асуудлууд ямар нэгэн эрх зүйн нөхцлийг шаардаж байгаа. Шаардаж үүнийг хийх нөхцлийг нь бүрдүүлэх талаар шаардаж байна. Тэгэхээр дутуу юм байгаа учраас үүнийг бид оруулах эрх нь Их Хурлын гишүүдэд нээлттэй юу, эсвэл бид нар саналаа заавал Засгийн газарт өгдөг. Эсвэл Засгийн газартайгаа энэ асуудлыг ярихгүйгээр асуудлыг шийдэх эрх байхгүй байх ийм нөхцөл байна уу гэдгийг хэлэх гэж байгаа юм.


Эцэст нь мэдээж 2008 он хүртэл хууль эрх зүйн бодлого орж ирж байгаа, Их Хурлаас бас л энэ шийдвэр гараад батлагдана. Хэрвээ Yндсэн хуулиар олгогдсон эрхийн дагуу Их Хурлын гишүүн ч юмуу, Ерөнхийлөгч хууль санаачлах юм бол зөвхөн энэ бодлоготой уялдуулаад авч хэлэлцэхгүй байх, өөрөөр хэлбэл бид нар Их Хурлаас шийдвэр гаргачихсан учраас Их Хурлын шийдвэрийг бүх субъект даган мөрдөнө гэдэг ийм учиртайгаар хэлэлцэхгүй байх ийм шалтаг, баримт болчих юм биш биз дээ гэдэг асуудал байна.


Та нарын баталсан гараа өргөөд баталсан хууль тогтоомжийг боловсронгуй болгох чиглэлд над асуудал чинь байхгүй байгаа, тийм учраас бид үүнийг хэлэлцэхгүй, хүлээн авахгүй гэдэг асуудлыг Хууль зүйн яамнаас хийж чадна шүү дээ. Яагаад гэхээр хууль өргөн барьдаг журамд зөвхөн Хууль зүйн яамны зөвшөөрөлтэйгээр асуудлыг шийддэг ийм журам орчихсон байж байгаа. Тэгэхээр ямар ч асуудал дээр ийм байдалд хүрээд байх юм бол нөгөө Yндсэн хуулинд хуулийг өргөн барих энэ субъектүүдийн эрхэнд халдсан ийм асуудлууд эндээс үүсэх үү гэж асууж байгаа юм.


Ц.Нямдорж:
-Хуулийн төсөл өргөн мэдүүлэх журмын хууль бид нар батлуулаад тэр хуулийн ерөнхий санаа нь монгол улсын хуулийг нэг газраар оруулж, ялангуяа техникийн хувьд янз янз байх биш, нэг ижил байх, нэг стандарт оруулах зорилгоор ийм хуулийг батлуулаад тэгээд тэр техникийн нөхцөл нь хангагдсан тохиолдолд зөвшөөрөл өгчихдөг, зөвшөөрч байна гээд хэлчихдэг, техникийн нөхцөл нь хангагдаагүй бол ийм ийм саналууд байна, энийг тусгаач гэж хэлдэг нэг ийм зарчимд шилжээд хэдэн жил явж хууль тогтоох ажил жаахан цэгцэрч байгаа юм. Энийг Нямдорж гэдэг сайд, энэ яамныхаа хүмүүстээ өөрийгөө дөвийлгөх үүднээс гэж битгий ойлгоосой гэж хүсч байна. Тэгэхгүй янз янзын гараар хууль ороод байхаар дугаараасаа эхлээд их цэгцгүй явдал бий болчихсон байгаа юм л даа. 
Ийм утгатай юм тэр зөвшөөрөх тухай асуудал нь. Цэвэр техникийн хувьд сайжруулах л ийм л зорилготой. 


Yндсэн чиглэлд тусгагдаагүй асуудлаар УИХ-ын гишүүд, Ерөнхийлөгч хууль санаачлах юм бол бид нар энийгээ хашиж тээг тавих ямарваа асуудал байхгүй. Энэ бол Засгийн газрын мөрийн хөтөлбөрийг хэрэгжүүлэх арга хэмжээний хүрээнд бид ирэх 4 жилд хууль тогтоомжийг боловсронгуй болгох чиглэлээр иймэрхүү юм хийе гэдэг санал УИХ-д оруулж дэмжлэг авах гэж байгаа, нэг талаас зорилго агуулсан, нөгөө талаас дэмжлэг хүссэн ийм баримт бичиг. Энийг Их Хурлыг дэмжээд өгчих юм бол бид энд хашигдаад яам газрууд ажлаа хийгээд энэ хугацаанд нь хариуцах эзэн нь ажлаа хийгээд оруулаад ирнэ гэсэн үг. Тэгэхээр Их Хурлын гишүүдийн хууль санаачлах эрх чөлөөтэй. 


Хоёрдахь асуудлын тухайд Их Хурлын гишүүд энэ төслийн хэлэлцүүлгийн явцад бид ийм ийм шинэ асуудлыг оруулна гэж санал гаргах юм бол Засгийн газрын зүгээс хүлээж авахад бэлэн. Энэ бол цэвэр Их Хурлын гишүүдийн өөрсдийнх нь гаргах санал санаачилгынх нь асуудал байгаа учраас  нэгдүгээрт энэ төсөл дээр нэмж оруулахад бэлэн, хоёрдугаарт, Их Хурлын гишүүд тэр санасан төслөө ажил хэрэг болгоход Засгийн газар хамтарч ажиллахад бэлэн, бид бүх талын дэмжлэг туслалцаа боловсруулахаас нь эхлээд үзүүлэх үүрэгтэй, тэр үүргээ хэрэгжүүлнэ гэж бодож байгаа.


Том шинэчлэлийн тухайд энд зарим зарим айхтар юмнууд бий, тэр лизингийн асуудал, ипотехийн зүйлийг дуудлага худалдаагаар худалдах асуудал гээд цоо шинэ их төвөгтэй, гэхдээ энэ зах зээлийн нөхцөлд зайлшгүй шаардлагатай шинэ хуулиудын юмнууд бий. Өөр юу гарч ирэхийг мэдэхгүй байна.  Харилцаа, холбооны чиглэлээр сая Ерөнхийлөгч нэг хуулийн төсөл боловсруулаад оруулж ирээд, дахин бүхэлд нь авч үзье гэж Ерөнхий сайдын захирамжаар ажлын хэсэг байгуулж чиглэлийн бүх хүмүүсийг оролцуулж, ер нь энэ орчин үеийн холбооны технологийн түвшинд хуулийн ямар зохицуулалт байх ёстой юм гэдэг асуудлыг багцаар нь авч үзье гэсэн том асуудал бий. Татварын хуулиудын багц шинэчлэлийн асуудал Их Хурлын гишүүд ч ярьж байгаа, ажлын хэсэг Их Хурлын даргын захирамжаар байгуулагдсан байгаа. Засгийн газартай хамтарч ажиллах гэх мэтийн ийм том юмнууд байгаа гэдгийг хэлье.


Ерөнхий том дүнгээрээ энэ төсөл Засгийн газрын мөрийн хөтөлбөрийг хэрэгжүүлэхэд чиглэгдсэн ийм үндсэн агуулгатай юм. Гишүүдэд өөр шинэ санал санаачилга байхад Засгийн газрын хамтран ажиллахад бэлэн, бүх чиглэлээр.


Т.Очирхүү:
-Yе үеийн Засгийн газрууд 4 жил хийх ажлаа төлөвлөөд хууль санаачлагчдад зарлаж байгаа маягтай юм л даа. 2008 он хүртэл хууль тогтоомжийг боловсронгуй болгох чиглэлээ УИХ батлаад Ерөнхийлөгч, УИХ-ын гишүүд, Засгийн газар ямар хууль санаачлана тэрүүгээрээ орж ир гэж. Тэгэхээр энэ бол Засгийн газрын мөрийн хөтөлбөрөөс арай илүү өргөн хүрээтэй. Гэхдээ Засгийн газрын мөрийн хөтөлбөрийг хэрэгжүүлэх чиглэл байх ёстой. Нэг хэсэг нь.


Нөгөө хэсэг нь УИХ-ын Засгийн газраас гадна байгаа секторууд, банкны болон банк бус санхүүгийн сектор гэсэн зохицуулалтын шинжтэй юмнууд, үнэт цаасны зах зээл гэсэн өөрийн юмнууд бас байдаг л даа. Би Засгийн газрын хөтөлбөртэй холбогдсон хоёр асуудал тавих гээд байна л даа. Тусгах талаар бас хэлчих гэсэн юм. Нэгдүгээр, сэргээгдэх эрчим хүчийг ашиглахыг дэмжих тухай, хоёрдугаарт, шингэрүүлсэн шатдаг хийн аюулгүй ажиллагааны тухай хууль байгаа. Энэ хоёр нь хоёулаа Засгийн газрын мөрийн хөтөлбөр, УИХ-ын гишүүдийн анхаарлыг маш их татаж байгаа юм. Жишээлбэл, сэргээгдэх эрчим хүч гэхэд Засгийн газрын хөтөлбөр дотор нэлээн олон зүйл орсон, буман нарны гэрэл төслийг хэрэгжүүлэх, малчиддаа нарны эх үүсвэр хүргэчих асуудал байгаа юм. Сэргээгдэх эрчим хүчээр усны, нарны салхины станцуудыг бололцоотой газруудад барих асуудал байгаа юм.


Хоёрдугаарт, төсөв ирэх болгонд манай гишүүд олон жил ярьж байгаа юм, УИХ-ын гишүүд. Цахилгаан дамжуулах өндөр хүчдэлийн шугамыг асар их өндөр өртөгтэйгээр цөөхөн айлд хүргэж байгаа нь эдийн засгийн хувьд үр ашиггүй гэсэн асуудал  ийж байгаа. Гэхдээ сум, суурин газарт байгаа ард иргэд хэдхэн өрх ч гэсэн тэдэндээ гэрэл цахилгаан хүргэчихье гээд энийг хийгээд явж ирж байгаа. Энэнээс өөр арга Их хурлын гишүүдэд байдаггүй байх. Гэхдээ үүнийг орлох тийм арга олох ёстой. Тэр нь сэргээгдэх эрчим хүч. Тэгэхээр сэргээгдэх эрчим хүчний үндэсний хөтөлбөрийг энд оруулсан байгаа. Харин тэр хөтөлбөрийг хэрэгжүүлэх үйл ажиллагааг ашиглахыг дэмжих хуулийн төсөл байх ёстой. Тэрнийг оруулаагүй байгаа.


Хөтөлбөр гаргачихна, бодлогоо жаахан өөрчилчихнө. Нөгөө өндөр хүчдэлийн цахилгаан дамжуулах шугамаасаа татгалзаад зарим нэг газар дээр сэргээгдэх эрчим хүч нэвтрүүлье гээд тогтчихъё л доо. Тэгвэл ашиглахыг дэмжих тухай хууль байх ёстой. Тэр нь алга байгаа юм. Тийм учраас энийг цаашид хэлэлцүүлгийнхээ явцад тусгаж өгөөчээ гэж хүсч байна.


Хоёрдугаарт, шингэрүүлсэн шатдаг хий бол нефтьтэй өрсөлдөж манай эдийн засагт асар их хүчтэй нийгмийн амьдралд нэвтэрч байна. Нефтийг орлох, нефтьтэй зэрэгцэх, орон сууцны асар их том хөтөлбөр хэрэгжүүлэхэд шингэрүүлсэн шатдаг хийг нэвтрүүлж эхлэхгүй бол бид нар ерөнхийдөө бас энэ салбартаа дэлхийн бусад орнуудаас хоцорчихоод байгаа юм. Тэгэхээр зэрэг шингэрүүлсэн шатдаг хийн аюулгүй ажиллагааг хангах, үүнийг идэвхтэй нийгмийн болон ахуйн хэрэгцээнд, эдийн засагт нэвтрүүлэх талаар хууль байх ёстой. Энийг бас бие даасан болгож оруулах ёстой, энийг бид саналаа өгсөн байгаа. Тэгэхээр энийг хаа нэгтэй гээгдсэн байгаа юм. Энийг оруулж өгөөчээ гэж хүсч байна. Энэ бол 40 000 айлын орон сууцтай ч холбоотой, байгаль орчны бохирдлыг Улаанбаатар хотод агаарын бохирдлыг арилгахтай ч холбоотой, нефтьтэй холиод байгаа юм. Уламжлал болоод нефтээ л яриад байдаг, шинэ салбар нэвтрэх болохоор зэрэг тэрний эрх зүйн актууд нь орхигдоод явж болохгүй.


Шингэрүүлсэн шатдаг хий бол өөрөө нефтээс онцлогтой, ахуйд нэвтэрдэг зүйл. Нефть бол авто тээврийн хэрэгсэлд нэвтрэхээс айлын гэрт орохгүй. Шингэрүүлсэн шатдаг хий айлын гал тогоонд орчихдог учраас аюулгүй ажиллагааны талаас нь тусдаа зохицуулалт байх хэрэгтэй байдаг юм. Тэгэхээр энэ асуудлуудыг тусгах хэрэгтэй байгаа юм. Энийг яагаад тусгаагүй юм. Энийг тусгах бололцоотой юу гэдгийг би асуух гэж байна. Хөтөлбөр нь байна, хуулийн төслийг нь яагаад оруулаагүй юм, шингэрүүлсэн шатдаг хийн аюулгүй ажиллагааны хуулийн төсөл яагаад ороогүй юм бэ?


Б.Цэрэндорж:
-Эрчим хүчний тухай хуульд нэмэлт, өөрчлөлт оруулах асуудал орчихоод байгаа. Энэ дээр ард талын тайлбар дотор нь сэргээгдэх эрчим хүчний эх үүсвэрийг ашиглахтай холбогдсон юм. Ер нь энэ хуулийг тодорхой нэр заагаад орчихсон байхад боловсруулалтын явцад холбогдох хуулиудад нь нэмэлт, өөрчлөлт оруулдаг, шаардлага байвал нэг хууль 2, 3 болж задарч болно. Ямар ч гэсэн энэ асуудал сэргээгдэх эрчим хүчний эх үүсвэрийг ашиглахтай холбогдсон харилцааг зохицуулахаар энэ юун дээр тусчихаад байгаа. Эрчим хүчний тухай хуульд нэмэлт, өөрчлөлт оруулах тухай асуудлын ард талын зорилго гэдэг дээр биччихсэн байгаа.


Хоёрдугаарт, эрчим хүчний шингэрүүлсэн шатдаг хийн хангамж, аюулгүй байдлын тухай гээд 81-р зүйл дээр яг туссан байгаа. Энэ бол бүхэлдээ тусчихаад байгаа асуудал. 


Т.Очирхүү:
-Эрчим хүчний тухай хуулинд нэмэлт, өөрчлөлт оруулах асуудал тухайн үедээ Засгийн газар юмуу төсөл санаачлагч УИХ-ын гишүүн, Ерөнхийлөгч аль нэг нь шийдэх асуудал учраас сэргээгдэх эрчим хүчийг ашиглахыг дэмжих тухай хуулийн төсөл гээд оруулчих хэрэгтэй. Тэр нь бие даасан хууль байна уу, эрчим хүчний тухай хуулинд нэмэлт, өөрчлөлт оруулах хэрэгтэй байна уу, тэр нь Yндсэн хуулийн эрхтэй субъектүүд нь өөрөө шийдээд яваг. Тэгээд л тэрнийг нь УИХ хэлэлцээд гаргачихдаг байх хэрэгтэй. Хүмүүст маш их ойлгомжтой байх хэрэгтэй. Эрчим хүчний тухай хууль гэвэл том эрчим хүч ярьж байна гэж бодно шүү дээ. Сэргээгдэх эрчим хүч гэвэл алслагдсан сум, суурин газрынхан биднийгээ мартаагүй байгаа шүү гэж бодно биз дээ. Хүмүүст их ойлгомжтой байх хэрэгтэй. 


Э.Бат-Yүл:
-Би бодлогын шинжтэй, хууль эрх зүйн ойлголттой холбоотой асуудал учраас шууд Нямдорж сайдаас асууя. Нямдорж сайдаас асуухаас өмнө Очирхүү сайдыг асуулт асуухаар гайхаад яах аргагүй асуух шаардлагатай юм гараад ирлээ. Түрүүнд бид нар Засгийн газрын хуулинд нэмэлт, өөрчлөлт оруулсан. Одоо би Очирхүү сайдын ярьж байгаагаар бол энэ хуулийг Засгийн газар дээр их сайн хэлэлцээгүй юм байна гэж ойлгож болох уу? Очирхүү сайд яагаад гэнэт энэ дээр орж ирээд асуудал яриад унав? Очирхүү сайдын саяны ярьж байгаа чинь хоёр том хуулийн асуудал ярьчихлаа шүү дээ. Бид Засгийн газрын хуулин дээр нэмэлт өөрчлөлт хийсэн шүү дээ, өнгөрсөн намрын чуулганаар. Гэтэл сайд нь энд орж ирээд энийг оруулж өгөөчээ гэж асуудал тавиад, сая асуух хэлбэрээр санал хэлчихлээ гэж би ойлгосон.


Хоёрдугаарт, үнэхээр Yндсэн чиглэлийг батлаад тогтоол гаргана, УИХ бол шийдвэр гаргана, тэгэхээр Нямдорж сайд мэдэж байгаа УИХ-ын шийдвэрийг хэн бүхэн бүх нийтээр даган мөрдөх ийм хэмжээний шийдвэр. Монгол улсад байгаа хэн ч болов даган мөрдөх ийм хэмжээний хуулийн, эрх зүйн хууль тогтоомж, Их Хурлын гишүүд бид ч даган мөрдөх ийм тогтоомж болоод хувирчихаж байгаа юм.


Энэ тогтоомжийг энэ жагсаалтыг харахаар жишээлбэл, Монгол улсын иргэнд газар өмчлүүлэх тухай хуульд нэмэлт, өөрчлөлт оруулах тухай гээд Барилга, хот байгуулалтын яам гэчихсэн байгаа юм. Гэтэл би Монгол улсын иргэнд газар өмчлүүлэх тухай хуулийн нэмэлтийг өргөн барьчихсан. Энэ өргөн барьсан хууль маань өнгөрсөн намрын чуулганаар Их Хурлын даргын захирамжаар энэ хаврын чуулганаар хэлэлцэх асуудал болоод орчихсон. Ер нь Барилга хот байгуулалтын сайд Батбаяртай энэ асуудлаар санал солилцоход бид хоёр үзэл баримтлалын бүр зөрүүтэй байдаг байхгүй юу. Тийм ч учраас Их Хурлын гишүүний хууль санаачилж өргөн барих эрхээ ашиглаж өөрөөр хэлбэл бид нар хууль санаачилж оруулж байна гэдэг чинь зүгээр нэг хуулийн нэр томъёо оруулж байгаа биш, үзэл баримтлал оруулдаг, хамгийн гол нь. Бид үзэл баримтлалтай нь оруулдаг. Тэр бол хуулийг өргөн барих, хуулийн төсөл боловсруулах журам дээр байж байгаа шүү дээ.


Гэтэл би Барилга хот байгуулалтын сайдтай яриад үзэхэд үзэл баримтлалын зөрүүтэй байдаг. Одоо ингээд энэ тогтоол батлагдчихвал миний өргөн барьсан, тэр үзэл баримтлалын зөрүүтэй асуудлыг шидэхээс өөр аргагүй болчихож байгаа юм. Энэ бол яг миний санаачлах эрх рүү халдаж байгаа хэрэг гэж би ойлгоод байгаа юм. 


Гуравдугаар асуудал, Нямдорж сайд түрүүнд хэлсэн. Хуулийн төсөл боловсруулах, өргөн барих журмын тухай хуулин дээр үнэхээр заачихсан байж байгаа. Засгийн газарт оруулаад 30 хоногийн дотор санал авах ёстой, 30 хоногоос хэтрэх юм бол тусгайлан үзэх саналгүй гэж үзээд Их Хурлын гишүүн цаашаа өөрөө явах ёстой. Би хуулийн төсөл өргөн барьсан. Гэтэл өргөн барьсан хуулийн төсөл дээр бүр энийг хэлэлцэх шаардлагагүй гэсэн дүгнэлт оруулж ирж байгаа байхгүй юу. Уг нь би хуулийн төсөл бариад Засгийн газрын гаргаж байгаа санал дүгнэлт нь юу гэж орж ирэх вэ гэхээр үнэхээр Нямдорж сайдын хэлдэгээр хуулийнхаа нэг багцад уялдуулах, хууль гэсэн ойлголтынхоо багцад уялдуулах, энэний тулд ийм ийм зүйл шаардлагатай байна. Энэ хуулийг хэрэгжүүлэхэд төсвийн ийм ийм зүйл орох хэрэгтэй байна гэх зэргээр санал орж ирээд, тэгээд би тэр үзэл баримтлалаа энд хамгаалаад хуулиа аваад гарах ёстой шүү дээ. Гэтэл тэгээгүй. Ерөөсөө л хэлэлцэх шаардлагагүй гэсэн тийм хэлбэрээр дүгнэлт ороод ирж байгаа юм.


Судалгаа, дүгнэлт, судалгаа нь дутуу байгаа учраас гээд. Түрүүнд Нямдорж сайдын хэлдэгээр ийм байдлаар цаашдаа хуулийн төслийг Их Хурлын гишүүний санаачилсан хуулийн төслийг хэлэлцэх эсэх асуудлаар нь Засгийн газар санал өгөөд байж болж байгаа юмуу гэдэг зүйлийг би асуух гээд байна.


Дөрөвт нь, нэг зүйлийг илэн далангүй хэлмээр байна. Бид ч бас хууль тогтоох нэлээн туршлагатай. Хуулийн төсөл боловсруулж байгаа улсууд нь бодлогоо шигтгэдэг болохоос биш хууль баталж байгаа улсууд нь үндсэндээ чаддаггүй шүү дээ, яг үнэндээ. Тийм ч учраас үнэнийг хэлэхэд УИХ аливаа хүнд суртлыг нэмэгдүүлэхийн эсрэг байдаг. Яамдаас орж ирж байгаа хуулийн төсөл аливаа хүнд суртлыг нэмэгдүүлсэн байдаг. Тэгээд Их Хурал яаж ч чадахгүй алддаг энийгээ. Гэх мэтчилэнгээр. 


Өөрөөр хэлбэл, үнэнийг хэлэхэд ямар ч улс оронд хүнд суртлын аппарат эцсийн эцэст бодлогыг хийсэн байдаг. Тийм байдлаас хамгаалахын тулд Их Хурлын гишүүний хууль санаачлах эрх нь өөрөө маш тод томруун байдаг гэдэг зарчмыг барьсан шүү дээ. Гэтэл одоо бүгд зөвхөн яамдаар оногдоод ороод ирж байгаа юм. Өөр нэгэнт өргөн барьсан хууль ч тэгээд ороод ирсэн. Ийм байдалтай байна. Тийм учраас би энэ дээр их болгоомжтой хандах ёстой гэж Төрийн байгуулалтын байнгын хороон дээр хэлэлцэхэд ч хэлсэн. Ер нь би Их Хурлын гишүүддээ энэ асуудлыг нэн болгоомжтой харж үзэх ёстой гэж хэлэх гээд байна. Би энэний цаана яг хуулийнхаа үсэг дүрмээр Их Хурлын гишүүдийн хууль санаачлах эрх рүү ер халдсан, өнгөлзсөн байгаа гэж үзээд байгаа юм.


Ц.Нямдорж:
-Түрүүнд Очирхүү сайд хоёр асуудал. Төслийн 79, 81 хоёрт байгаа юм. Сайд тэрнийгээ дутуу харчихав уу гэж ойлгосон. Сэргээгдэх эрчим хүчний асуудлаар тусад нь хууль гаргана гээд бичээд явчихсан ч болно доо. Очирхүү сайд энэ саналаа Засгийн газрын хурал дээр ярьж байсан юм. Засгийн газрын хуралдаанаар нухацтай хэлэлцсэн жаахан удаж орж ирж байгаа тал бий. Яагаад удсан юм гэхээр Засгийн газрын мөрийн хөтөлбөр зүй нь бол намрын чуулганаар батлагдчих ёстой баримт бичиг шүү дээ. Өнгөрсөн жилийн. Засгийн газар хожуу байгуулагдаад, тэр байгуулагдсан Засгийн газар төсөв, үндсэн чиглэл, мөнгөний бодлоготойгоо зууралдаад, мөрийн хөтөлбөртэйгээ зууралдаад, мөрийн хөтөлбөр батлагдсаны дараа Засгийн газрын мөрийн хөтөлбөрийг хэрэгжүүлэх төлөвлөгөө гэдэг 1000-аад заалттай баримт бичиг дээрээ зууралдаад, тэр нь дуусаад ирэхээр дараачийн алхам болгож энэ том баримт бичиг оруулж байгаа юм.


Өөрөөр хэлбэл төлөвлөгөөнд тусгагдсан асуудлаа энэ үндсэн чиглэлдээ суулгах байдлаар асуудалд хандсанаас жаахан хугацаа алдчихсан бүх яамдаас санал авсан, сүүлд ХЭГ дээр бүх яамдын төрийн нарийн бичгийн дарга нарыг ирүүлж бас нэг өдөр хамтарч сууцгаасан. Дуусгасан төслөө Засгийн газрын хуралдаанаар хэлэлцсэн, гишүүдээс дахин санал гарсан учраас хоёр 7 хоног орчим засгийн газар дээрээ байлгаж яамдаас бичгээр саналыг нь аваад тэгээд боллоо гэж үзсэн төслөө Их Хуралд оруулсан юм. Өөрөөр хэлбэл, энэ баримт бичгийг боловсруулах ажилд, хэлэлцэх асуудалд Засгийн газар хариуцлагатай хандсан.


Газрын тухай хууль тогтоомжид өөрчлөлт оруулах асуудлаар гишүүдийн саналууд явж байна, Бат-Yүл гишүүний өмчлөлийн хуулинд оруулах өөрчлөлтийн санал намар орж ирээд Засгийн газар байр сууриа илэрхийлчихсэн. Илэрхийлэхдээ жаахан хугацаа алдсан явдал бий. Тэрэндээ бас бид нар хүлцэл өчиж байна. Одоо Баяртсайхан гишүүн газар өмчлөлийн хуулийн хугацааг сунгах тухай 2008 он хүртэл нэг хуулийн төсөл санаачилсан, тэрнийгээ бид нар яамнаас санал авч байна. Барилга хот байгуулалтын яам тэр системд багтдаг байгууллагууд энэ газартай холбоотой хуулиудад өөр өөрчлөлт оруулах ёстой гэсэн ийм саналуудыг хэлдэг юм байна лээ. 


Санаачлах эрхтэй субъектүүд янз янзын л саналтай байгаа. Тэгээд энэ өөр өөр саналтай байгаа гишүүд Засгийн газрын бүрэлдэхүүн нэг санал бодол дээр хүрч чадах уу, үгүй юу. Хэрвээ хүрч чадахгүй бол хамтраад боловсруулах нэг арга бий, хамтарсан шийдэлд хүрч чадахгүй бол тус бүрдээ төсөл оруулж ирээд УИХ-ын шүүлгүүрээр нэг оруулаад нэг хэсэг нь дэмжлэг авч чадах байх, нэг хэсэг нь дэмжлэг авалгүй буцах хэмжээний ажлууд хийгдэх байх. Тэгэхдээ гарцаагүй хийгдэх ёстой юм бол Засгийн газар санал өглөө ч гэсэн УИХ-ын гишүүнд санаачилсан төслөө энд оруулж ирж хэлэлцүүлээд дэмжлэг авбал батлуулаад, дэмжлэг авч чадахгүй бол төсөл нь батлагдахгүй буцдаг ийм журамтай. Тэр журмаараа л явах байх.


Бат-Yүл гишүүний санаачилсан хуулийн төсөл бол өөрөө дотроо их олон хүнд асуудлуудыг хөндсөн. Бүр нарийн ярих юм бол хувьчлалтай очиж холбогдохоор, цаашаа ер нь тэрнийг тойрсон маргаан шуугиан нэлээн дэгдэхээр ийм ч асуудлуудыг хөндсөн сэдвүүд байсныг бид ярьж байгаад Засгийн газрын гишүүд байр сууриа нэгтгээд санал өгсөн. Бат-үүл гишүүний ярьдаг нэг зүйл бол зарчмын нэг асуудал бол Бат-Yүл гишүүнийх зөв. Ямартаа ч байсан Засгийн газар санал өглөө ч гэсэн Их Хурлын гишүүн хүн Засгийн газрын саналыг авах шаардлагагүй гэж үзэх юм бол өөрийнхөө асуудлыг оруулж ирээд хэлэлцүүлэх эрхтэй. Засгийн газар ийм санал өгсөн. Би ийм саналыг хүлээж авах боломжгүй гэж үзсэн гэж үзээд өөрийнхөө саналыг УИХ-д оруулж ирээд хэлэлцүүлэх ийм эрх нь нээлттэй байгаа гэдгийг хэлье. Энэ бол хууль санаачлах субъектэд хуулиар олгогдсон дархан эрх ч гэж хэлж болохоор ийм зүйл гэдгийг хэлье.


Манай яамны тухайд Их Хурлын бүрэлдэхүүнд, монгол төрийн хуулийн боловсруулалтын асуудлыг нь хариуцсан гол гал тогоо нь манай яамны аппарат байгаа юм. Нэг үеийг бодвол боловсруулах ажил жаахан цэгцрэх тийшээгээ хандаж байгаа. Тэгэхдээ санасан түвшинд хүрч чадахгүй байгаа. Их залуужсан. Энэ залуужсан бүрэлдэхүүн нь хуулийн төсөл боловсруулах нарийн ширийн ажил дээр суухад дадлага туршлага дутах, эрмэлзэх юман дээрээ хүртэл цаг юу нь жаахан тийм сэтгэлд хүрэхгүй юмнууд гардаг. Гэхдээ бид аль болохоор Засгийн газрын бусад яамдаас ирсэн саналуудыг УИХ-ын гишүүдээс ирсэн саналуудыг бүхэлд нь авч үзээд аль болохоор хуулийн хэлбэрт нь оруулаад хуулийн хэлбэрт нь ийм ийм юм оруулахын тулд ийм ийм юм шаардлагатай байна гэж бичээд заримыг нь бүр шинээр боловсруулаад, үзэл баримтлалыг нь хүртэл хамтарч батлаад, боловсруулаад өгдөг явдал бий. Бид цаашаа ийм байдлаар Засгийн газрын бусад яамдуудтай, УИХ-ын гишүүдтэй хамтарч ажиллахад бэлэн байгаа  гэдгээ хэлье. Ингэх үүрэгтэй манай яамныхан. Чадал чансаа хүрэх үү, үгүй юу гэдэг бол өөрөө их том асуудал, хичээж л байна. Ямартаа ч байсан миний барьдаг нэг зарчим бол бодлогыг нь тусгаж чадсан бөгөөд хүнд бага өөрчлөгдөх ийм чадвартай, чанартай, чансаатай хуулиуд энэ Их Хурлын танхимаас гарч, тэрэнд Их Хурлын дарга гарын үсэг зурж төрийн баримт бичиг болох ёстой. Yүний тулд хэн санаачилснаас үл харгалзан сайн төсөл байх ёстой, сайн баримт бичиг гарах ёстой гэдэг дээр анхаарч ажиллаж, цэг таслалыг нь хүртэл үздэг юм л даа бид нар.


Их Хурлын гишүүдэд хүнд суртал гаргаад асуудлыг нь шийдүүлэхгүй байх бололцоо Засгийн газарт байхгүй. Тэр бол яахав ойлголцлын асуудал. Батбаяр сайд жишээ нь энэ Газрын хуулинд оруулах өөрчлөлтийн асуудлаар өөр саналтай байгаа бол тэрнийгээ хэлэх хэрэгтэй, Бат-Yүл гишүүн өөрийнхөө саналыг хэлэх эрхтэй. Тэрнийг нь Их Хурал шүүж үзээд аль нэгээр нь асуудлыг шийднэ шүү дээ. Их Хурлын гишүүд асуудал ороод ирэхэд тэднийг хаах ямар ч бололцоо Засгийн газарт байхгүй. Ерөнхийлөгч, Их Хурлын гишүүд асуудал санаачилсан байхад ёс бусаар, хууль бусаар зогсоох эрх УИХ-д байхгүй. Бат-Yүл гишүүний санаачилсан газрын хуулийн асуудлыг Байнгын хороодоор хэлэлцээд, Их Хурлаар хэлэлцээд батлах ёстой гэж үзвэл батлаад, батлах боломжгүй гэж үзэх юм бол буцаах шийдвэрийг нь гаргах хэрэгтэй. Ингэж асуудлыг хагалж өгөх хэрэгтэй.


Ер нь хүнд суртлын асуудал гэдэг юм бид нар сүүлийн үед их ярьдаг болсон улс. Миний ойлгож байгаагаар хамгийн их хурдан хөдөлгөөнтэй ажилладаг парламент бол дэлхийн парламентын ёсонд монголын парламент шүү дээ. Улс нь жижигхэн юм, бид нар хурдан ойлголцож чадах юм, шийдвэрээ хурдан гаргаж чадах юм, энэ талаас нь авч үзэх юм бол монголын парламент төр засаг хүнд сурталтай биш, зарим үед гоомойдох, хөнгөдчих гээд байдаг ийм улс шүү дээ, бид нар. Хүнд сурталтай байна гээд бид нар өөрсдийгөө шүүмжлээд улам хөнгөн болж тэр хэмжээгээр хуудуутай шийдвэр гаргаж алдчих гээд байдаг ийм зовлонтой улс бид нар.


Би ганцхан баримт хэлье. ОХУ-тай эрүүгийн хэргийн салбарт хамтран ажиллах гэрээ гэж байдаг. Тэр гэрээг бид 1999 онд Ардчилсан холбоо эвсэл засгийн эрхэнд байх үед УИХ баталсан. Өнөөдөр хүртэл ОХУ-ын Дум тэр гэрээг баталж өгөөгүй байна бид нарт. Энэ талаас нь ярих юм бол энэ Монголын төр засаг өөрөө хүнд сурталтай төр засаг биш шүү дээ. Бид өөрсдийнхөө унаж яваа морийг, энэ төр гээч юмыг хэтэрхий ташуурдаж, хэтэрхий бодлогогүй, овилгогүй юм руу чирчих гээд  байгаадаа энэ суугаа улс төрчид бодох ёстой юм болов уу гэж би боддог юм.


Тэгэхдээ шаардлагагүй хүнд суртлын юм агуулсан хууль тогтоомжийг бүхэлд нь шүүж үз, арай хөнгөвчлөх, нээлттэй болгох, илүү чирэгдэл багатай болгох талаас нь одоо мөрдөж байгаа хуулиа нэг шүүж үзье гэдэг чиглэлийг Ерөнхий сайд өгсөн, бид энэ чиглэл дээр ажиллана гэж бодож байгаа.


2000 онд намайг сайд болох үед Монгол улсад судалж үзсэн чинь зөвхөн аж ахуйн үйл ажиллагааны тусгай зөвшөөрөл гэдэг юм 650 байсан, тэр үед хууль байгаагүй. Бид нар тэрнийг судалж үзэж байгаад 93 тусгай зөвшөөрлийг үлдээгээд, 2-ыг хаагаад аж ахуйн үйл ажиллагааны хоёр чиглэлийг хаагаад, хар тамхи, мансууруулах бодис, сэтгэцэд нөлөөлөх юм, казино гурвыг хаагаад тусгай зөвшөөрөлтэй 90-ээд юм үлдээгээд бусад бүх тусгай зөвшөөрлийг хүчингүй болгосон. Тэгээд Нийслэлийн иргэдийн хурал, Засаг дарга нараас гардаг бүх баримт бичгийг шүүж үзээд Засгийн газрын хуралдаанаар хэд хэдэн удаа хэлэлцэж, тэр хуульд заагаагүй тусгай зөвшөөрлүүдийг зөвшөөрлийн шинжтэй юмнуудыг хүчингүй болгох ажлуудыг хийсэн. Тэгэхдээ энэ эргээд бид нарын санасан түвшинд хүрэхгүй байгаа гэж үзэж Ерөнхий сайд Засгийн газрын түвшинд ярьж л байгаа. Жишээ нь, 1994 онд батлагдсан Жагсаал цуглааны хуулийг зөвшөөрлийн систем байсныг бүртгэлийн систем рүү оруулах хуулийн төсөл санаачлаад бид нар яамдаас өнөөдөр визинд гаргаж байна. Бүхэлдээ Засгийн газрын тусгай зөвшөөрлийнхөө системийг дахин авч үзэх ийм л чиглэлээр яригдаж байгаа, гэхдээ энд бас зовлонтой юм бий. Жишээ нь, манай дэд бүтцийн чиглэлийн нөхдүүд, Батхүү сайд юу гэж хэлэхийг мэдэхгүй байна. Аялал жуулчлалын үйл ажиллагаа явуулахад тусгай зөвшөөрөл зайлшгүй шаардлагатай, аж ахуйн нэгжүүдэд. Ядахдаа хүн ороход гар нүүрнийх нь алчуур дэлхийн стандартад хүрсэн байх ёстой гэсэн ийм шаардлага тавьдаг.


Бид нар жишээ нь, аялал жуулчлалын үйл ажиллагаа эрхлэхэд тусгай зөвшөөрөл шаардлагагүй гэж 2001 онд хууль гаргаад тэр тусгай зөвшөөрлийг сэргээх гэж Дэд бүтцийн яамныхан 2, 3 удаа асуудал надад тавиад би хөндлөн хэвтсээр байгаад одоо хүртэл зөвшөөрөлгүй шахуу явж байгаа. Тэгээд ийм ийм юмнууд байдаг учраас ер нь энийг хүнд суртлын асуудал, явдал чирэгдлийн асуудлыг ярихдаа их зөв ойлголцож ард иргэдтэйгээ юмаа ойлгуулж ажиллах шаардлагатай. Жишээ нь, барилгын чиглэлийн үйлдвэрлэлийг тусгай зөвшөөрөлгүй эрхэлж болмоор юм зарим хүн ярьдаг. Болно гээд зөвшөөрлийг нь тавьчих гэхээр стандартын биш цемент хэрэглээд барилга нурах юмнууд барьчих юм бол эргээд хүний амь настай холбоотой асуудал байдаг учраас яалт ч үгүй тусгай зөвшөөрөл рүү явчихаад болохгүй байгаа юм. 


3 жилийн өмнө байна уу даа, хороололд баригдаж байсан 4, 5 давхар байшин нурсан шүү дээ, дээвэр нь унасан. Ийм ийм юмнуудаа тойрсон юмаа цэгцлэх хэрэгтэй юм байна лээ, бүхэлд нь нэг шүүж үзэх ёстой гэж бодож байна. Их Хурлын гишүүд энд оролцвол бас их сайн гэж би хувьдаа бодоод байгаа юм. Энэ нэг хүнд суртлыг дагуулсан хуулиуд, Засгийн газрын шийдвэр, хурлуудын шийдвэр, Засаг дарга нарын шийдвэрийг Их Хурлын гишүүд сонгогчтой уулздаг учраас илүү их мэдэрдэг. Ийм ийм хүнд суртлууд байна, энийг ингэж ингэж арилгая, ийм ийм чиглэлээр ийм ийм хууль тогтоомжинд өөрчлөлт оруулъя, энийг нь зөвшөөрлийн систем рүү явуулаад, энийг нь вообще дураараа хийдэг болъё гээд ингээд бүхэлд нь нэг нэгтгэсэн санал гаргаад ирэх юм бол Засгийн газар, манай яам энэ дээр ажиллахад бэлэн.


Э.Бат-Yүл:
-Би зориуд Их Хурлынхаа гишүүдэд хандаж яриад байгаа юм, би ганц Нямдорж сайдад зориулаагүй. Нямдорж сайдын хэлж байгаа тэр хуулийг нэгтгэх, нэг зүйл болгох гэсэн тэр Засгийн газрын оролдлого энэ бүх юм зөв, би энийг буруушаагаагүй байна. Би түрүүний хэлдэгийг арай буруу ойлгочихлоо. Өөрөөр хэлбэл хууль тогтоох үйл ажиллагааны боловсруулах шатнаас өгсүүлээд Их Хурлын гишүүн идэвхтэй оролцох бололцоог л хийхгүй бол төрд ямар аюул гардаг вэ гэхээр энд явж явж эцсийн эцэст бодлогыг аппаратчикууд хийдэг гэсэн үг гардаг шүү дээ. 


Тэгтэл энэ байж байгаа жагсаалт дээр чинь какрас аппаратчикууд бодлого хийхээр ороод ирчихсэн байхгүй юу. Энийг л би хэлээд байна шүү дээ.


Ц.Нямдорж:
-Одоо Их Хурлын гишүүд энэ Засгийн газраас оруулаад ирж байгаа төслийг яриад, гишүүнийхээ хувьд ийм ийм хууль санаачлана гэдэг санал гаргах юм бол тэр саналыг хүлээж авахад бид бэлэн.


Э.Бат-Yүл:
-Засгийн гарын хуралдаан дээр Их Хурлын гишүүн тухайн сонирхож байгаа асуудлаар байлцах, тэрэн дээр санал хэлэлцэх гээд ингээд бүх шатанд явмаар байгаа байхгүй юу.


Ц.Нямдорж:
-Ер нь ийм юм дутаад байгаа юм, хэдэн жил Их Хурлын гишүүн байлаа. Энэ Их Хурлын гишүүн, Засгийн газрын гишүүд хоорондоо ойлголцож, нэг асуудлаар хамтарч ажиллах хэлбэрээ ололгүйгээр тал талд өөр өөр юм хийгээд хүч тарамдаад суугаад байдаг. Жишээ нь, газрын хуулийн асуудлаар Бат-Yүл гишүүн, Батбаяр сайд хоёр яриад Батбаяр сайдын мэргэжлийн аппаратуудаас хүн гаргаж Бат-Yүл гишүүнд өгөөд тэгээд энэ ажлын хэсэг нь ажиллаад боловсруулсан төслөө Засгийн газраа оруулж ирээд бид нар хамтраад ийм юм хийлээ, энэ дээрээ тохирч чадлаа гээд Засгийн газарт танилцуулаад Засгийн газрын дэмжлэг аваад ороод ирэх юм бол ажиллаж болж байгаа байхгүй юу. Ийм юм бид нарт хаа сайгүй дутагдаж байгаа.


Тэгээд нэг хуулийн төсөл дээр олон газар ноцолдоод байдаг, тал тал тийшээгээ хараад суучихдаг. Энэнээсээ болоод ажиллагааных нь хурдац, нэгдсэн цэгцтэй бодлого, тэрнийг дагасан нэгдсэн ойлголтыг тогтоож чадахгүй өнөөдөр нэлээн олон жил явчихлаа л даа. Жишээ нь, над дээр байгаа хуулиудаас би энэ хуулийг чинь аваад санаачлаад өгье, чи над яамныхаа аппаратыг өгчих, Эрүүгийн хуулийн асуудал яригдаад байгаа, ялангуяа ялын асуудал дээр. Энэ асуудлаар Их Хурлын хуульч гишүүдээс энэ асуудлаар би нэг ажиллаад үзье, хүн өгөөч гэх юм бол би яамнаасаа мэргэжлийн байгууллагуудаас хүн татаж өгөхөд бэлэн, тэгээд хамтраад хийж болж байгаа байхгүй юу.


Харамсалтай нь Засгийн газар, УИХ-ын гишүүдийн хамтын ажиллагааг жигдрүүлж чадахгүй байсаар байгаад өөр өөрийнхөө тогоон дотор суусаар байгаад 10-аад жилийг ардаа хийчихлээ шүү дээ. Энэ буруу. Тэгээд Их Хурлын гишүүдэд ний нуугүй ярьж байна би. Ямар зовлон байдаг вэ гэхээр өөрөө хууль боловсруулах дадал муутай, боловсруулж байгаа юм нь стандартын шаардлага хангадаггүй, тэрнээсээ болоод гологддог, мэдээлэл нь дутдаг, ойлголцол нь дутдаг, ийм ийм юмнуудаас болоод зовлонтой ажлууд бас цаад талд нь бэрхшээлүүд гараад байгаа юм. Би монголын төрийн ерөнхий чансааг л ярьж байна, ний нуугүй ярихад манайд хуулийн төсөл дээр ажиллаж хууль хийж чаддаг хүн тун цөөхөн. Энэ хууль хийнэ гэдэг чинь юм ярихад амархан болохоос биш, яг цаасан дээр буулгаад, бодлогыг нь гаргаад, стандартын хэмжээнд оруулаад ирэхээр жигтэйхэн нарийн ажил шүү дээ. Ганц үгийг хаана суулгахав, нэг таслалыг хаана тавихав, байршлыг хаана хийхэв гэдгээс төрийн бодлого нь эргээд явчихдаг, мөнгөн ус шиг их зовлонтой ажил шүү дээ.


Тийм учраас энэ чиглэл дээр Их Хурлын гишүүдэд ч бэрхшээл бий, Засгийн газарт ч бэрхшээл бий, сайн хамтарч ажиллах хэрэгтэй ажил л даа гэж би хэлье. Гишүүдийн гаргасан санаачилгыг бид нар дахин хүлээж авахад бэлэн гэдгээ хэлье.


Б.Бат-Эрдэнэ:
-Монгол Улсын хууль тогтоомжийг 2008 он хүртэл боловсронгуй болгох үндсэн чиглэл. Энийг хараад тухайн хуулиар зохицуулах харилцааны товч утгыг харж байгаа юм. Энд ямар нэгэн санал онол, ялангуяа иргэд сонгогчдоос ирүүлж байгаа санал онолоор хуульд нэмэлт, өөрчлөлт оруулахаар хуулийн төсөл санаачилж оруулах боломж, бололцоо байх уу. Энэ товч утга гэдэгтээ оруулаагүй орхигдсон зүйлүүд байна гэж ингэж ойлгож харж байна. Жишээлбэл, маш их яригдаж байгаа малчид, мал бүхий иргэдээс авах татварын давхардал ялгаа гэх мэтчилэнгээр. Энд татварын багц хуулийн нэмэлт өөрчлөлт оруулах тухай энэ хуулийн зохицуулах товч утганд энэ талын юмнууд оруулаагүй байх жишээтэй. Ийм зүйлүүд байх юм. Байнгын хорооны хурал дээр хэлж байсан, хариуцан боловсруулах байгууллага, албан тушаалтныг нь нэлээн жаахан өргөжүүлж, салбарын яамд, байгууллагуудыг татаж оролцуулах талаар анхаарч үзвэл ямар вэ гэж хэлж байсан. Энэ талаар дахин асууя.


Хүмүүсийн асуусан асуулт давхардаж байна. Энэ хуулийн хэрэгжилт муу байгаа талаар хүмүүсээс их санал асуулт ирдэг. Энэ зардал хөрөнгийнх нь тооцоо судалгаа хамгийн чухал байдаг. Өнгөрсөн УИХ-аар Биеийн тамир спортын тухай хуулийг батлан гаргасан, тэгээд хөрөнгө мөнгө, санхүүгийн байдлаас болоод өнөөдөр энэ хууль хэрэгжих боломжгүй иймэрхүү хүнд хэцүү байдалтай байж байгаа, тэгээд зардал мөнгөнийх нь тухай. Асуудлыг сайн бодож үзэх шаардлагатай байна гэж бодож байгаа.


Миний түрүүний хэлсэн тухайн хуулиар зохицуулах харилцааны товч утга гэдэг энэ санаануудаас хараад энэ дээр нэмж оруулахаар зүйлүүдийг нь оруулж УИХ-ын гишүүнийхээ хувьд санаачлаад оруулах уу, эсвэл товч гэсэн учраас товчлоод оруулаагүй байгаа юм болов уу гэсэн ийм санаа байна.


Ц.Нямдорж:
-Энэ товч утга гэсэн юман дээр юм нэмж хүлээж авахад бэлэн, шинэ хууль гишүүнийхээ хувиар оруулъя гэж, тэрнийхээ учир байдлыг тайлбарлаад Их Хуралд хүлээж авах юм бол тэр бүхнийг хүлээж авахад бэлэн. Хугацааны хувьд өөрчлөлтийн хувьд янз янзын саналууд гишүүдэд байгаа. Ер нь нээлттэй л хэлэлцэж байгаа асуудал шүү дээ, гишүүдийн саналыг авахад бэлэн. 


Гишүүд ямар санал гаргахыг би мэдэхгүй байна. Ер нь энэ төсөл дээр гишүүдийн саналыг тусгаад батлагдчих юм бол яг гишүүдийн санаачилж ажиллах хууль дээр жишээ нь, би өөрийнхөө яамнаас зарим хууль дээр хүн гаргаж өгөхөд бэлэн байна. Ийм гишүүний хууль санаачлахаар болсон тэр асуудал дээр нь ажиллаж өг гэж бусад сайдууд бас тэгж хандах байх гэж бодож байна. Хамтраад ажиллахад бэлэн.


Зардлын хувьд ер нь Монголд шулуухан хэлэх юм бол зардлыг нь гүйцэд тооцоод, хэрэгжилт нь хангалттай зардал гаргаж өгч байгаа хууль нэгийг ч гаргаж өгч чадахгүй байгаа шүү дээ, бид нар. Тэр жил АНУ-ын Ерөнхийлөгч Клинтон байсан шиг санагдаж байна. Гэмт хэрэгтэй тэмцэх хөтөлбөр гэж юм батлуулсан. Америкийн конгрессоор. Тэгэхдээ тэр хөтөлбөрийг хэрэгжүүлэх юм бол 130 тэрбум долларын зардал шаардагдаж байна гэсэн тооцоо оруулаад тэрнийгээ конгрессоор батлуулж байсан би санах юм. Энэ нь мөнгөтэй, төгрөгтэй газрууд ийм баримт бичгийг батлуулахын тулд тооцоогоо хийгээд тэрэнд нь шаардагдах хөрөнгөө шууд парламентаараа тогтоолгож авдаг. Харамсалтай нь манай эдийн засгийн чадавхи тааруухан байгаа учраас бид нар ерөнхийдөө хэрэгжих, хөрөнгийн баталгаа муутай хуулиуд батлаад ерөнхий эрх зүйн зохицуулалт хийгээд явж байгаа шүү дээ. 


Биеийн тамирын хуулийг баталж байх үед нэг удаа Засгийн газраас буцаад дараа нь дахин Содномдорж тэр үед Их Хурлын гишүүн байсан, хөөцөлдсөөр байгаад батлуулсан, Нямдаваа сайд эд нар. Наад хууль чинь асар их зардалтай хууль байна шүү, зардлынх нь тооцоог та нар хийсэн юм байгаа биз дээ гэж би асуусан, санал өгөхийн тулд. Одоо байгаа зардлынхаа түвшинд ямар ч байсан ажиллаад үзье, явцын дунд бага багаар зохицуулалт хийх замаар ерөнхий зардлынхаа асуудлыг шийдүүлье гэсэн зүйл хэлээд батлуулаад авсан шүү дээ. Бат-Эрдэнэ гишүүний ярьж байгаа энэ бэрхшээл биеийн тамирын салбарт байгаа нь үнэн. Yе шаттайгаар энэ эдийн засгийн чадавхиа дагуулаад зардал мөнгөнийх нь асуудлыг шийдэж өгөх ёстой. Асар их зардалтай хууль баталчихсан шүү дээ, энэ биеийн тамирын хууль бол. Тэрэнд хөрөнгийн суваг заавал байх учиртай хууль.


Б.Мөнхтуяа:
-2004 он хүртэл гарсан зарим хуулиудыг эргэж харж засвар хийх, шинэчилж өөрчлөх ийм шаардлага байгааг харгалзан үзэж ийм хөтөлбөр оруулж ирж байгааг зөв зүйтэй гэж дэмжиж байна. Нямдорж сайдын хэлснээр зарим реформ хийх төвөгтэй зарим асуудлуудыг шийдэх ийм хууль орж ирнэ гэж байна. Энийг ч гэсэн би бас дэмжиж байна. Тухайлбал, лизингийн тухай, ипотекийн зүйлийг дуудлага худалдаагаар худалдах хуулиуд гэх мэтчилэнгийн хуулийг нэрлэж байна. Энэ бол зөв зүйтэй юм. Yүн дээр би бас нэг асуулт асууя гэж бодож байна. Төвөгтэй буюу реформ хийх ёстой нэг зүйл байх гэж бодож байна. Энэ бол татварын багц хуулинд өөрчлөлт хийнэ гэж бид нар зорилт тавьсан байгаа. Энэ дотор би татварын өршөөлийн тухай хууль байвал ямар вэ гэдэг асуултыг Байнгын хороод дээр нэлээн ярьж асуулга тавьж байгаа.


Татварын өршөөлийн тухай хууль нь бусад улс орнуудад батлагдсан байдаг юм билээ. Энэний ач тус нь байдаг юм байна. Жишээ нь, ОХУ-д энэ хууль 2001 онд батлагдсан байгаа, энэ хууль батлагдсанаар төсвийн орлого нь бодитойгоор 20-иос дээш хувиар 4, 5 жил нэмэгдэж ирсэн байх жишээтэй. Бид нар ний нуугүй мэдэж байгаа, далд эдийн засагт тодорхой хэмжээний хөрөнгө мөнгө нэмэгдэж байна, бүртгэл тооцоонд ороогүй хөрөнгө байгаа гэдгийг мэдэж байгаа. Yүнийг нэг удаа өршөөгөөд, жишээ нь, компаниуд өөрсдийнхөө бүртгэл дээр оруулаад ирэх, татварын хувь хэмжээ тохиромжгүй ч гэдэг юмуу хэтэрхий өндөр байгаагаас болоод бас энэ компаниудын орлогын татвар дээр харьцах, үүнийгээ ил тодоор илэрхийлэх ийм байдал нь учир дутагдалтай байгаа. Зарим нь ний нуугүй хэлэхэд нуудаг, давхар баланстай явдаг, энэ мэтчилэнгийг багасгах үүднээс татварын багц хуулийн зорилго бол татварт хамрагдах хүрээг ихэсгэх, татварын зохистой хэмжээг бий болгох ийм зорилготой гэж ойлгож байгаа. Yүн дээр тэр далд эдийн засагт эргэлдэж байгаа тэр хөрөнгө мөнгийг ил тод болгох, татварын улсын орлогод орлогыг нэмэгдүүлэх үүднээс энэ татварын өршөөлийн хуулийг оруулбал яасан юм бэ, энэ бол татварын багц хуулийн нэмэлт өөрчлөлтөн дээр ороогүй явж байх юм. Ийм байвал та жишээ нь, татвараа нуусан явдлыг гэмт хэрэг гэж үзэх үү, нэг удаа өршөөх ийм зүрх зориг байх уу, Хууль зүй, дотоод хэргийн сайдын хувьд юу гэж хариулт өгөх вэ?


Хоёрдугаарт, намайг сонгогчидтойгоо уулзаж явахад ийм санал гардаг байсан л даа. Төрөлхийн саажилттай төрчихсөн хүүхдүүд байдаг. Энэ хүүхдүүдийг насан туршид нь хэдий урт наслана, тэр хэмжээнд нь эцэг эхийнх нь аль нэг нь хөдөлмөр хийх бололцоогүй хүүхдээ асарч явдаг. Yүгээрээ сэтгэл санаа, эдийн засаг гэх мэтчилэнгийн тэр эцэг эх аргагүй хувь тавилангийн эрхээр амсдаг. Энэ эцэг эхчүүдийн хэлж байгаа санал бол эцэг эхийн аль нэгийг төрөлхийн саажилттай төрсөн хүүхдүүдийг асарсан энэ хугацааг ажилласан жилээр нь тооцож өгөх ийм хууль тогтоомж байж болох уу, энийг өөрчлөлтөнд оруулж болох уу гэсэн ийм асуултыг тавьж байдаг юм. Энэ мэтчилэнгийн өөрчлөлт, шинэчлэлт хийх төвөгтэй асуудлуудыг шийдэх бололцоо байна уу? 


Ц.Нямдорж:
-Монголд далд эдийн засаг ч гэдэг юмуу, ил гарч ирээгүй, далдуур яваад байдаг мөнгө маш их байгаа нь үнэн. 2000-2004 оны Засгийн газар дээр бид нар энийг нэлээн ярьсан юм. Тэгээд улс төрийн хувьд тэр үед бидэнд тааламжгүй байсан учраас чадаагүй юм. Хувьсгалт намынхан өөрсдийнхөө далд мөнгийг ил гаргаж байна гээд тэр үед мэдээжийн хэрэг цөөнх хэтэрхий бага тоотой байсан учраас ойлголцоход их төвөгтэй байсан. Ингээд гаргаж чадаагүй юм. Би үнэнийг л хэлж байна. Одоо энэ хуулийг гаргах хэрэгтэй. Энэ чиглэлээр Санхүү, эдийн засгийн яам нь ажиллаад, Их Хурлын гишүүн ажиллаад ийм шийдвэр гаргая гэх юм бол энэ асуудлыг энэ танхим дотор бага улс төржүүлээд нэг удаа ийм өршөөлийн арга хэмжээ аваад энэ эдийн засаг дахь далд юмыг ил гаргаж ирж, төрийн нэг удаагийн том шийдвэр гаргах цаг нь болсон. 


Далимдуулаад би хэлж байна, энэ эдийн засаг дөнгөж босч ядаж байгаа эдийн засагт хандах хандлагад л их болгоомжтой хандаж, аль болохоор хүчирхийллээс зайлсхийж явах ёстой гэж би ойлгоод, зарим зарим юман дээр  гал хураагаад суугаад байдаг хүн л дээ. Би оюутан байхдаа Оросын америк судлаач Валентин Зорин гэдэг хүний Америкийн титэмгүй хаад гэдэг сери номуудыг уншиж байсан юм. Тэр номын ерөнхий том агуулга нь энэ Америкийн том баячууд яаж гарч ирсний түүхийг харуулсан ийм номууд байсан. Ерөнхий гарч ирсэн арга нь дандаа заль мэхээр гарч ирсэн, хөлжсөн ийм хүмүүс байсан. Тэр үед нь янз бүрийн татвар төлөөгүй ч гэдэг юмуу, ёс бус юм хийсэн гээд хумих юм бол тэр чигт нь дараад хаячих ийм бололцоонууд байж байсан. Тэр аргаар биш, өөр аргаар зугуухан явуулаад ерөнхий эдийн засгийн зах зээлийн харилцаа руу оруулах тийм юмнуудыг хийж, тэр хэмжээгээрээ Америк хурдан хөл дээрээ боссон ийм түүх тэр номноос харагдаад байдаг, би тэрнийг мартаж чаддаггүй юм.


Манай эдийн засаг бол одоо яг тэр түвшинд явж байгаа эдийн засаг шүү дээ. Элдэв согогтой юм ярих юм бол согоггүй юм гарахгүй компани монголд нэг байхгүй. Yнэнийг хэлэхэд. Ийм үед нь хүчирхийлчих юм бол эргээд босч ядаж байсан эдийн засгийг унагах, ажил олж ядаж байсан хүнийг ажилгүй болгох гэх мэтийн айхтар айхтар юмнууд цаана нь харагдаад байдаг учраас энийг их л болгоомжтой хандаж, ялангуяа энд хуулийн хүчирхийлэл эвгүй орох юм бол их эвгүй юмнууд цаана нь байгаа байхгүй юу.


Яг энэ асуудлын нэг нь далд байгаа мөнгөний асуудал. Өнөөдөр гадна ажиллаж байгаа хүмүүс далдуур асар их хэмжээний мөнгө Монголд оруулж байгаа нь үнэн. 35-50 сая доллар гэсэн яриа ч байсан, жилийн хөрөнгө оруулалттай тэнцэх хэмжээний мөнгө оруулж байна гэж, энэ мөнгө дандаа далд байгаа, гэрт байгаа, зарим нь хулгайгаар алдаж байна, дэрэн доор байгаа. Тэгээд сүүлд нь мэдэгдэлгүйгээр байшин барилга болж босч байгаа. Ийм юмыг нэг бол өршөөгөөд ил болгоод, албан ёсных болгоод ил гараад ирсэн юмнаасаа харин тэрэнд үндэслэж явуулсан аж ахуйн орлогын албан татварынхаа асуудлыг нэг цэгцтэй тавиад ингээд хийчих юм бол би гар өргөж дэмжинэ, хийх цаг нь болсон.


Харин энэ асуудлыг хэвлэл, мэдээллийнхэн ч гэсэн тэр, энд сууж байгаа янз янзын намын төлөөлөлтэй УИХ-ын гишүүд ч гэсэн тэр их зөв талаас нь ойлгож, бас авилгал гэж элдэв юм зохиомлоор бий болгож асуудлыг хурцатгахгүйгээр шийдээд өгвөл их сайнсан. Өнөөдөр монголд эдийн засаг эрхлэх нормальный эдийн засаг эрхлэх нөхцөл туйлын хүнд байгаа. Жилийн 35-40 хувийн хүүтэй зээлтэй, эдийн засаг дэлхийд байхгүй шүү дээ. Яагаад татвар нуугаад байна вэ гэхээр энэнээсээ л үүдэлтэй шүү дээ. Яагаад мөнгөө нуугаад байна вэ гэхээр энэнээсээ л үүдэлтэй шүү дээ. Тэгэхээр энэ асуудал дээр бага улс төр хийж сайн ажиллаж, их холыг харж асуудалд хандахгүй бол болохгүй шүү дээ.


Ийм учраас татварын багц хуулийн хүрээнд ойлголцож чаддаггүй байсан асуудал дээрээ сайн ажиллаж энэ чиглэлээр Их Хурлын гишүүд зарим тохиолдолд өөр дээрээ гал хураах ч шийдвэрийн төсөл боловсруулахыг би үгүйсгэхгүй. Энэ дээр хамтарч ажиллая гэж бодож байна. Энэ дээр хугацаатай асуудал биш, татварын багц хуулийн шинэчлэлийг хүлээхгүйгээр зөвхөн энэ асуудлаар нэг хууль оруулж ирээд хурдан шийдээд ил гаргах хэрэгтэй гэж би боддог.


Т.Ганди:
-Yзэл баримтлалын шинжтэй юман дээр санаа болоо нэгтгэх нь чухал гэж сая Нямдорж сайд хэлсэн.Энэнтэй санал нэг байна, яагаад гэхээр групп буюу тахир дутуугийн группт удаан хугацаагаар орсон, насанд хүрээгүй байхдаа тогтоогдоод тэр нь бүрэн ажлын чадамжаа 100 хувь алдсан хүмүүс, эсвэл тахир дутуу хүүхдээ харж ажил хөдөлмөр хийх бололцоогүй улсуудын тухайд энэ нь ерөөсөө нийгмийн халамжийн зүгээсээ юмуу, тухайн тэр өвчтэй байгаа хүнд үйлчлэх эмнэлгийн тусламж үйлчилгээ, халамжийн бодлого нь ямар байх вэ гэдэг асуудал нэг тал.


Нөгөө тал нь ерөөсөө хөдөлмөр эрхлэх тэр харилцааны асуудал бол өөрөө бие даасан ойлголтоороо зохицуулагдаж явах ёстой. Яагаад гэхээр нийгмийн даатгалын шимтгэл төлсөн үү,үгүй юу, нийгмийн хуримтлалд тодорхой баялагт хувь нэмрээ оруулсан уу, үгүй юу гэдэг маань нэг тогтсон зарчмаараа үйлчилж байгаа шүү дээ. Тийм учраас энэ зүйлийг хөдөлмөр эрхлэх харилцааг, нийгмийн халамжийн харилцаатай хольж тийм хууль зүйн өөрчлөлт хийх шаардлагагүй байх. Тийм учраас ер нь хууль санаачлах субъектүүд энэ ойлголтоо нэгтгэх үүднээс ерөөсөө насанд хүрээгүй байхдаа, осол гэмтлээс ингээд 100 хувь тахир дутуугийн юунд орчихсон, тэрнийгээ заавал жил болгон тогтоолгоод байх шаардлагатай юу, үгүй юу. Ерөөсөө энэ нь жилдээ тэр амьжиргааны түвшинтэй хичнээн юугаар уялдаж байж тэтгэмжийнх нь хэмжээ тогтоож байх юм бэ гэдэг зүйлийг нэлээн сайн ярьж тогтох хэрэгтэй. Тэрнээс биш хоёр харилцааны асуудлыг хооронд нь холих юм бол энэ бол хууль биш болно, үзэл баримтлал өөрчлөгдөнө.


Д.Лүндээжанцан:
-Ингээд асуулт асуух гишүүд дууссан тул асуултыг тасаллаа. Одоо тогтоолын төслийн талаар Байгаль орчны болон Мэдээлэл харилцаа, холбоо, технологийн хөгжлийн, Эдийн засгийн байнгын хорооны хамтарсан дүгнэлтийг сонсоё. Дүгнэлтийг УИХ-ын гишүүн Пүрэвдорж танилцуулна.


Л.Пүрэвдорж:
-УИХ-ын дэд дарга, эрхэм гишүүд ээ,


Засгийн газраас 2005 оны 3-р сарын 28-ны өдөр УИХ-д өргөн мэдүүлсэн Монгол улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг Байгаль орчны болон Мэдээлэл харилцаа, холбоо, технологийн хөгжлийн, Эдийн засгийн байнгын хороод 2005 оны 4-р сарын 4-ний өдөр хамтарсан хуралдаанаараа хэлэлцээд дараахь дүгнэлтийг гаргасан.


Монгол Улсын хууль тогтоомжийг 2008 он хүртэл боловсронгуй болгох үндсэн чиглэл, Засгийн газрын үйл ажиллагааны хөтөлбөрийг хэрэгжүүлэх, зах зээлийн харилцааны зохицуулалтыг цаашид боловсронгуй болгох нийгмийн амьдралд тохиолдож буй саад бэрхшээлийг зөөлрүүлэн арилгах шаардлагад нийцсэн бөгөөд үндсэн чиглэлд Байнгын хороодын эрхлэх асуудлын хүрээнд зайлшгүй судалж шийдвэрлэвэл зохих асуудлууд үндсэндээ хамрагдсан байна гэж үзэж байнгын хороодын гишүүд үзэж уг төслийг УИХ-ын нэгдсэн хуралдаанаар оруулж хэлэлцүүлэхийг 100 хувийн саналаар дэмжлээ.


УИХ-ын гишүүн Ч.Авдай, Д.Дондог нар стандарт тохирлын үнэлгээний болон хөдөлмөрийн тухай, мал хулгайлах хэрэгтэй тэмцэх, урьдчилан сэргийлэх тухай хуулиудад нэмэлт, өөрчлөлт оруулах, УИХ-ын гишүүн Ч.Содномцэрэн Хүнс, хөдөө аж ахуйн яам хамтарч оролцох шаардлагатай хуулийн төсөл олон байгааг анхаарч нэмэх, УИХ-ын гишүүн Д.Идэвхтэн ядуурал ажилгүйдлийг бууруулах, бизнесийг дэмжих, тухайлбал, татварын багц хуулиуд, нийгмийн даатгалын болон аж ахуйн үйл ажиллагааны тусгай зөвшөөрлийн тухай зэрэг төсөв санхүүгийн чиглэлийн хуулиудад өөрчлөлт оруулах асуудлыг тэргүүн ээлжинд шийдвэрлэх шаардлагатай гэсэн саналуудыг тус тус гаргаж байсныг тогтоолын төсөл хэлэлцэх явцад төсөлд тусгаж шийдвэрлэх боломжтой гэж үзэж байна.


Мөн УИХ-ын гишүүн Су.Батболд хууль тогтоомжуудыг хэлэлцэх үйл ажиллагааг жигд ачаалалтай байлгахад анхаарч хугацааг хянах, УИХ-ын гишүүдийн санаачлах хуулийн төслийг төсөлд тусгах тухай саналуудыг гаргасан болно.


Эрхэм гишүүд ээ,


Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийн талаарх Байнгын хороодын хамтарсан хуралдаанаас гаргаж байгаа дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Д.Лүндээжанцан:
- Одоо Төрийн байгуулалтын болон Боловсрол, соёл, шинжлэх ухааны, Хүнс, хөдөө аж ахуйн байнгын хорооны хамтарсан дүгнэлтийг сонсоё. Дүгнэлтийг УИХ-ын гишүүн, байнгын хорооны дарга Содномцэрэн танилцуулна.


Ч.Содномцэрэн:
-УИХ-ын дэд дарга, эрхэм гишүүд ээ,


Төрийн байгуулалтын болон Боловсрол, соёл, шинжлэх ухааны, Хүнс, хөдөө аж ахуйн байнгын хороод 2005 оны 4-р сарын 5-ны өдрийн хамтарсан хуралдаанаараа Монгол улсын Засгийн газраас УИХ-д өргөн мэдүүлсэн Монгол улсын хууль тогтоомжийг 2000 он хүртэл боловсронгуй болгох үндсэн чиглэл батлах тухай УИХ-ын тогтоолын төслийн хэлэлцэх эсэх асуудлыг хэлэлцсэн болно.


Монгол улсын хууль тогтоомжийг 2008 он хүртэл боловсронгуй болгох үндсэн чиглэл нь Монгол улсын Засгийн газрын үйл ажиллагааны хөтөлбөр, түүнийг хэрэгжүүлэх арга хэмжээний төлөвлөгөөнд нийцүүлэн, өнөөгийн нийгэм эдийн засаг, хууль эрх зүйн үндсийг боловсронгуй болгоход чиглэгдсэн тул уг төслийг УИХ-ын нэгдсэн хуралдаанд оруулж хэлэлцүүлэх нь зүйтэй гэж хуралдаанд оролцсон гишүүд үзлээ. 


Харин УИХ-ын гишүүн А.Бакей төрийн албаны шинэчлэлтэй холбогдсон асуудал харьцангуй бага тусгагдсан, УИХ-ын гишүүн Ч.Содномцэрэн газар бэлчээр, татварын асуудалтай холбоотой зарим хуулийн төслийг хариуцан боловсруулах байгууллагад Хүнс, хөдөө аж ахуйн яамыг нэмж тусгах, мөн боловсрол, соё, шинжлэх ухааны салбарын эрхлэх асуудлын хүрээнд эрдмийн зэрэг цолны тухай хуулийн төслийг нэмж тусгах, УИХ-ын гишүүн Д.Дондог хуульд нэмэлт, өөрчлөлт оруулаад тодорхой үр дүн гарахгүй байгааг цаашид анхаарах, УИХ-ын гишүүн Д.Ганхуяг мэргэжлийн боловсролын эрх зүйн орчинг боловсронгуй болгох, их дээд сургуульд элсэгчдийн босгыг өндөрсгөх, амьжиргааны баталгаажих түвшинтэй уялдуулж цалин хөлс нэмэгддэг хууль эрх зүйн орчныг бий болгох, УИХ-ын гишүүн Э.Бат-Yүл, С.Батболд, Д.Дондог, Р.Нямсүрэн нар тогтоолын төсөлд бүх хууль, тогтоолын төслийг Засгийн газар санаачлахаар байгаа нь УИХ-ын гишүүний хууль санаачлах эрхийг хязгаарлаж байгаа тул өргөн мэдүүлэх субъектыг тодорхой заалгүйгээр жагсаалт байдлаар батлан гаргах зэрэг санал гаргаж байсныг төслийг анхны хэлэлцүүлэгт бэлтгэх явцад шийдвэрлэх боломжтой гэж байнгын хороод үзсэн юм.


УИХ-ын эрхэм гишүүд ээ,


Дээрх хороодоос Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийн талаар гаргасан дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Д.Лүндээжанцан:
- Одоо Нийгмийн бодлогын байнгын хорооны дүгнэлтийг сонсоё. Дүгнэлтийг УИХ-ын гишүүн, байнгын хорооны дарга Ламбаа танилцуулна.


С.Ламбаа:
-УИХ-ын дэд дарга, эрхэм гишүүд ээ,


Нийгмийн бодлогын байнгын хороо 2005 оны 4-р сарын 4-ний өдрийн хуралдаанаараа Монгол Улсын Засгийн газраас УИХ-д өргөн мэдүүлсэн Монгол улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийн хэлэлцэх эсэх асуудлыг хэлэлцэн дараахь санал дүгнэлтийг гаргаж байна.


Монгол Улсын Засгийн газраас өргөн барьсан үндсэн чиглэлд 114 хууль, УИХ-ын бусад шийдвэрийн төсөл 10 тусгагдсан байх бөгөөд нийгмийн хамгааллын чиглэлээр 8 хууль, УИХ-ын бусад шийдвэрийн төсөл 2, эрүүл мэндийн чиглэлээр 3 хууль, УИХ-ын бусад шийдвэрийн төсөл 1-ийг боловсруулж батлуулахаар тусгажээ. Эдгээр хууль тогтоомжийг батлан гаргаснаар нийгмийн хамгаалал, хөдөлмөр эрхлэлт, эрүүл  мэндийн эрх зүйн шинэчлэлтэд бодитой хувь нэмэр оруулна гэж үзсэн бөгөөд УИХ-ын эрхэм гишүүн Ц.Сүхбаатар, Г.Адъяа, Д.Идэвхтэн, С.Ламбаа, Р.Нямсүрэн нар тогтоолын төслийг хэлэлцэх явцад анхаарах зарим асуудлаар саналаа илэрхийлсэн болно. Yүнд:


1.Тогтоолын төслийн хавсралтад дурьдагсан хууль тогтоомжийн нэр томъёо, үндэслэлийг зөв тогтоох


2.Хууль тогтоомжийн хэлэлцэх хугацааг эдийн засаг, нийгмийн хүрээнд хийх шинэчлэлийн бодлоготой нягт уялдуулан тогтоож хугацаа алдалгүй хэлэлцэн батлах зорилт тавих


3.Байнгын хороодын чиг үүргийн хүрээнд боловсруулж батлуулах хууль тогтоомжийн хуваарилалтыг үндэслэлтэй хийж хариуцах байнгын хороодыг байнгын хорооноос санал авах замаар хавсралтад нэмж оруулах


4.Эдийн засаг, нийгмийн хамгааллын хүрээнд хийх шинэчлэлтэй уялдуулан хөдөлмөрийн тухай, тэтгэврийн даатгалын шимтгэлийн нэрийн дансны тухай хуульд нэмэлт, өөрчлөлт оруулах, хөдөлмөрийн аюулгүй байдлын тухай хуулийг шинээр боловсруулах шаардлагатай байгааг харгалзан үзэж тогтоолын төслийн хавсралтанд нэмж оруулах.


5.УИХ-ын гишүүд болон хууль санаачлах эрх бүхий субъектүүдээс өргөн барих хууль тогтоомжуудыг төсөлд тусгах нь зүйтэй гэж үзсэн болно.


Тогтоолын төслийг УИХ-ын нэгдсэн хуралдаанд хэлэлцүүлэх эсэх асуудлаар санал хураалгахад байнгын хорооны гишүүдийн олонхи нь Засгийн газраас УИХ-д өргөн мэдүүлсэн Монгол улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг УИХ-ын нэгдсэн хуралдаанд оруулж хэлэлцүүлэх нь зүйтэй гэж үзсэн болно.


УИХ-ын эрхэм гишүүд ээ,


Тус хорооноос Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийн талаар гаргасан санал дүгнэлтийг харгалзан хэлэлцэн зохих шийдвэр гаргаж өгөхийг хүсье. Анхаарал тавьсанд баярлалаа.


Д.Лүндээжанцан:
-Одоо Хууль зүйн байнгын хорооны дүгнэлтийг сонсоё. Дүгнэлтийг УИХ-ын гишүүн Б.Бэт-Эрдэнэ танилцуулна.


Б.Бат-Эрдэнэ:
-УИХ-ын дэд дарга, эрхэм гишүүд ээ,


Монгол Улсын Засгийн газраас 2005 оны 3-р сарын 28-ны өдөр Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг УИХ-д өргөн мэдүүлсэн билээ. Уг тогтоолын төслийг хэлэлцэх эсэх асуудлаар байнгын хорооны гишүүдээс санал авахад Байнгын хорооны гишүүдийн олонхи нь Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг хэлэлцэх нь зүйтэй гэж үзсэн байна.


УИХ-ын эрхэм гишүүд ээ,


Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг хэлэлцэх эсэх асуудлаар Хууль зүйн байнгын хорооноос гаргасан дүгнэлтийг шийдвэрлэж өгөхийг хүсье. Анхаарал тавьсанд баярлалаа.


Д.Лүндээжанцан:
-Байнгын хорооны дүгнэлттэй холбогдуулан асуулт асуух гишүүд нэрээ ирүүлнэ үү.


Су.Батболд:
-Yндсэн чиглэл урд нь бид нар гаргаж байсан. Урд нь гаргаад УИХ-ын тогтоолоос муу хэрэгжилттэй тогтоол нь энэ л болж байсан. Олон хууль жагсаачихаад сүүлд нь энийгээ гүйцээж өргөн барьж чадалгүй, өөрчлөлт оруулж чаддаггүй үлддэг юмнууд байдаг, энийг бас анхаарах ёстой.


Хоёрдугаарт, Монгол Улсын хууль тогтоомжийг 2008 он хүртэл боловсронгуй болгох үндсэн чиглэл дээр хүснэгтлээд хавсралт хийчихсэн байгаа юм л даа. Тэрэн дээр хариуцан боловсруулах байгууллага, албан тушаалтан гэхээр энэ чинь нийтээр дагаж мөрдөх шийдвэр болоод гарчихна шүү дээ. Тэгэхээр ганцхан яамдыг заачихсан байгаа байхгүй юу. Тэгэхээр Монгол Улсын Yндсэн хуульд заасан хууль санаачлах эрхтэй субъектүүдийг заагаагүй болохоор энэнээс өөр хүн санаачилж болохгүй юм шиг.


Нөгөө талаас бүх зүйлээ Засгийн газар санаачлах ёстой юм шиг, яамдууд санаачлах ёстой юм шиг орчихоод байгаа байхгүй юу. Тэгэхээр энийг би түрүүчийн байнгын хорооны хурлууд дээр ч хэлж байсан. Yнэхээр хууль тогтоомжийг боловсронгуй болгох шаардлага байгаа бол хуулиудынхаа жагсаалтыг гаргах хэрэгтэй. Тэрнээс төдөн онд энийг заавал боловсруул, гэхдээ Гадаад хэргийн яам хариуц гэсэн, Монголбанк хариуц, Сангийн яам хариуц гэсэн маягаар гаргамааргүй байна гэсэн байгаа байхгүй юу. 


Д.Лүндээжанцан:
-Энэ бол нэгдүгээр хэлэлцүүлгийн явцад санал хураалгах ёстой чухал асуудал байна. Байнгын хороодын дүгнэлттэй холбогдуулж байнгын хороодын дарга нар хариулна.


С.Ламбаа:
-Энэ дээр асуулт хариулт гээд байх юм байхгүй, 1-р хэлэлцүүлэг дээрээ яриад болно шүү дээ. Хамгийн гол нь Нийгмийн бодлогын байнгын хорооны дүгнэлтэнд хүснэгтлэх нь байтугай харин хүснэгтийн багана нэмэх тухай асуудал гаргаж байгаа шүү дээ. Хариуцах байнгын хороодуудыг нь зоож өгөх тухай асуудал. Тэгэхгүй ийм хариуцах эзэнгүй зүгээр жагсаалт баталчих юм бол ёстой нэг хариуцлагагүй юм чинь тэр л болно шүү дээ. Өөрөөр хэлбэл манай байнгын хорооны дээр яригдсан гол юм юу гэхээр зөвхөн эрүүл мэнд, хөдөлмөрийн, нийгмийн хамгааллын асуудал нь Нийгмийн бодлогын байнгын хороо биш, хүнсний аюулгүй байдлын тухай гэхэд Нийгмийн бодлогын байнгын хороо заавал оролцох ёстой гэдэг саналыг гишүүд гаргаж байгаа байхгүй юу. Тэр үнэхээр зөв шүү дээ.


Тийм учраас байнгын хорооны дүгнэлтэнд юу гэж орж байгаа вэ гэхээр бүх хуулиуд дээрээ байнгын хороодууд 2, 3-аараа хамтарч орох тухай асуудал ч гарна. Ажлын хэсгүүд хамтарч байгуулагдаж хууль дээрээ ажиллах. Тэр талаас нь авч үзэх юм бол харин ч бүр энэ жагсаалтыг баганыг нь нэмж байгаад байнгын хороодуудыг нь 2, 3-аар нь хүртэл тавих шаардлага гарах байхаа гэсэн үндэслэлээр л бид энэ саналыг оруулж байгаа шүү дээ. 1, 2-р хэлэлцүүлэг дээрээ энийгээ яриад болно шүү дээ.


Д.Лүндээжанцан:
-Энэ дээр Ерөнхийлөгчийн Тамгын газраас заавал саналыг авах хэрэгтэй , тэгж байж иж бүрэн болгохгүй бол болохоо байчихсан юм байна шүү. Тэрнийг манай байнгын хороод анхааралдаа аваарай. Ажлын хэсэгтээ Ерөнхийлөгчийн зөвлөхүүд, ялангуяа хууль зүйн бодлогын зөвлөхийг нь ажлын хэсэгт оруулж ажиллуулж өгөх хэрэгтэй.


Р.Раш:
-Би мэргэжлийн чужегоор ганцхан редакцийн шинж чанартай санал хэлмээр байна. Одоо төмөр замын тээврийн аюулгүй байдлын тухай хууль 1996 онд батлагдан мөрдөгдөж байгаа юм. Энд төмөр замын тээврийн тухай хууль гэж орж ирж байна. Эзэмшигч, ашиглагчдын хоорондын харьцааг зохицуулах. Бид тэр үед ярьж байгаад энийг ер нь яаж нэрлэх ёстой юм бэ, бас энэ чинь за яахав цаашдын хөгжил гэж ярих юм бол хамтын төмөр зам ч байж болно, үндэсний төмөр зам ч байж болно, янз бүрийн л асуудал. Яг одоогийн нөхцөлд энэ чинь эзэмшигч нь орос, монголын Засгийн газар. Тэгэхээр ийм байгаа юмыг яг ухаандаа төмөр замын тээврийн аюулгүй байдлын тухай хууль гээд Монгол улс хуулиараа баталгаажуулж байгаа нь булааж авч байгаа маягтай сонсогдох юм биш байгаа даа гэсэн янз бүрийн л юмнуудыг тэр үед ярьж байсан шиг санаж байна. Энэ дээрээ энэ хууль боловсруулаад оруулж ирж байгаа хүмүүс бас анхаарвал яасан юм бэ гэсэн ийм бодол байна.


Хоёрдугаарт, түрүүнд Дондог, Бат-Эрдэнэ гишүүдийн ярьсан саналыг би дэмжиж байгаа юм. Малын хулгайн тухай асуудал, мал бол төрийн өмч, Yндсэн хуулиар төр хамгаална гэж байдаг шүү дээ. Өнөөдөр хэн хамгаалж байгаа гэдэг нь тодорхой, Yндсэн хуулийг хоцрогдсон гэж хэлж болохгүй байх. Ер нь энэ хуульд чинь усны ганц тэмээтэй, чөдрийн ганц морьтой, саалийн ганц үнээтэй тэрнийгээ алдчихсан хүн бол ямар ч хамгаалалтгүй өнгөрч байгаа ийм л хууль байгаа шүү дээ. Хууль бол үнэхээр боловсруулаад, батлаад гаргачихсаны дараагаар ямар нэгэн хэмжээгээр мөрдөөд явчихдаг хууль байдаг юм байна. Мөрдөгдөөд болоод сайн муу янз бүр л явдаг. 


Хойноос нь хөөцөлдөж, хөрөнгө мөнгө гаргаж, зохион байгуулж ингэхгүй бол гарсан гараагүй хоёр нь бараг один шёрны. Тийм хууль зөндөө байх юм. Тэрний нэг нь малын хулгайн тухай хууль. Энийг нэлээн сайн хэлэлцэж, тэгээд хэрэгжих үндэстэй нь хамт авч хэлэлцэж, саналыг тодорхой оруулж ирэх нь зүйтэй юм шиг ингэж бодогдож байгаа юм.


Улс амьтны дунд ийм яриа хүртэл тарчихсан байдаг юм байна шүү дээ. Шоронд байгаа хоёр хүн наранд гараад яаж ажиллах вэ гэдгээ бараг тэндээ тохирчихдог, тэр нь малын хулгайн тухай асуудал. Ингээд бүр нэг тийм хээрээр явдаг, бэлчээргүй малаа хүртэл ямар Өвөр монгол шиг хашдаг биш, хаа ч хамаагүй бэлчдэг юм чинь. Тэгээд дотор нь үзэхээр амьдрах болсон, зохицуулах болсон ийм аж ахуй дээр уг асуудлыг яаж зохицуулах вэ гэдгийг сайн судалж, энэ дээр нэлээн жинхэнэ байдлаар хангах юм бол тэр 3000 төгрөг өгөхөөс илүү ийм нэмэлт сайхан төрийн арга хэмжээ болно гэж үзэж байгаа юм.


С.Отгонбаяр:
-114 орчим хууль 2008 он хүртэл энэ хуулийг боловсронгуй болгох асуудал тавигдаж орж ирж байна л даа. Энд бас хэлэхэд давхардсан хуулиуд энэ тоон дотор ороод ирчихсэн явж байна. Яагаад гэх юм бол Засгийн газраас хууль санаачлаад оруулж ирдэг. Дээрээс нь тухайлбал, Ерөнхийлөгчөөс бас хуулиа санаачлаад давхардуулаад ороод ирэх жишээний асуудал гарч байна. Саяны ярьж байгаа асуудлаас хамааралтай мэдээлэл, харилцаа холбоо технологийн тухай багц хууль явж байхад Ерөнхийлөгчийн талаас харилцаа холбооны тухай хууль гээд ороод ирэх ийм хосолсон хэлбэрээр орж ирж байгаа зүйлүүд байна. Энэ эд нарыг уялдуулж хооронд нь авцалдаатай болгож нэгтгэж оруулж ирэх бололцоо байгаагүй байсан юмуу?


Дараа нь гар аргаар алт, газрын хэвлийн баялгийг ашиглах асуудал дээр нэлээн түлхүү анхаарч оруулах шаардлагатай байсан, энэ бас хаягдаад орхигдоод явж байгаа зүйл байх шиг байна. Энийг бас оруулж болдоггүй юм болов уу, мөн байгаль экологийн талын чиглэлээр хуулийн төсөл тусгагдсан байсан. Энэ дээр тухайн хуулийг санаачилж оруулж ирж байгаа Байгаль орчны яам, холбогдох газруудын зүгээс нэлээн гишүүдийн зүгээс хууль санаачлаад боловсруулж оруулж ирж байгаа, Засгийн газраас оруулж байгаа энэ давхардсан асуудлуудыг та бүхэн ямархуу шугамаар харж байгаа юм бэ?


Дараа нь, ашигт малтмал газрын тосны хууль гэж байгаа. Энэ хуулийг амьдралд нийцсэн хэлбэрээр зохион байгуулж оруулахгүй болбол хуулинд нэмэлт, өөрчлөлт оруулах хэлбэрээр өнөөдрийн нөхцөл байдал шаардлагыг хангахгүй ийм асуудлууд яваад байна л даа. Тухайлбал, хууль боловсруулагдаад орж ирэх, хуулинд нэмэлт, өөрчлөлт оруулах асуудлаас гадна хуулиас дээгүүр журам, дүрэм, гэрээ орж ирж байх жишээтэй. Тухайлбал Айвенхоу Майензийн тогтвортой хөгжлийн гэрээ гэдэг асуудал хуульчлагдаагүй байгаа тохиолдолд энийг бас хуулиас дээгүүр тавьчихсан орж ирж байгаа, тун удахгүй Их Хурлаар оруулж соёрхон батлуулахаар бэлтгэж байгаа асуудал ч хүртэл байж байгаа. Тийм учраас энийг уялдаатай явуулж болоогүй юмуу?


Д.Лүндээжанцан:
-Энэ бол Байнгын хороон дээрээ л ярих асуудал шүү дээ. Хууль санаачлагчдаас асуудгаа асуучихсан, одоо өөрөө өөрсдөөсөө асууж байгаа. Энийгээ байнгын хороодоор хэлэлцэх үед нухацтай хэлэлцье. Байнгын хорооны дүгнэлттэй холбогдуулж. Танай байнгын хороон дээр гарсан энэ асуудлыг яагаад дүгнэлтэндээ тусгаагүй вэ гэсэн юм асуух нь байна шүү дээ. Миний ярьсан саналыг ингээд гуйвуулаад ороод ирсэн байна гэж. Ийм асуултуудыг асуух ёстой юм, яг дүрмээрээ.


Д.Дэмбэрэл:
-Байнгын хороодоос асуух гэж байна. Энэ гэрээ хэлцэл батлахаас бусад байнгын дагаж мөрдөж байгаа хичнээн хуулиас 114-ийг нь бид нар засахаар болоод байна. Энэ 3 жилийн хугацаанд энийг бүгдийг амжуулах юмуу?


Хоёрдугаарт, байнгын хороод энэ хуулийг нэлээн системчилсэн бодлогын юм яваад байна уу, нэг ийм хууль өөрчилбөл зүгээр юм гэсэн юмаа жагсааж бичээд байна уу, энэ 114 хуулийн дотор цоо шинээр хийх хууль маань хэд болоод байгаа юм бэ? хүч гаргахаар УИХ бодлогын түвшинд, Байнгын хороод өөрөө өөрийнхөө бодлогын түвшинд ийм шинэ хууль гаргана, зүгээр нэг ийм өөрчлөлтүүдийг Засгийн газар яахав саналаа нэгтгээд тавьсан, тэр яриа алга. Тэгэхээр байнгын хороод энийг хэрхэн үзэж байгаа юм бэ, энэ дүгнэлтүүдээс ерөөсөө харагдахгүй байна шүү дээ. Орж ирснийг нь болж байна, дэмжье гэсэн ухаантай юм цөмөөрөө босоод уншаад байх юм. Аль эсвэл энийг манай Тамгын газар нэгтгээд бүхэлдээ зайлшгүй хичнээн хууль байгаа юм 500 хууль байна гэдэг ч юмуу, байнга өдөр тутам мөрдөгддөг, тэрнийг нь хөдөлгөх гэж байна, энэ бол зайлшгүй юм, энэ ийм системтэйгээр хандаж хуулийн зохицолдоог хийх шаардлагын үүднээс энэ хуулиуд орж байна гэж байгаа юм юу байгаа юм бэ? ерөөсөө дүгнэлтүүд тэгж харагдахгүй байгаад байх шиг над санагдаад байна.


Д.Лүндээжанцан:
-Манай өнөөдрийн үйлчилж байгаа нийт хууль тогтоомжинд үзлэг хийж тэр дотроосоо яг аль алиныг нь нэмэлт өөрчлөлт оруулах юм, ямар хуулийг цоо шинээр гаргах юм гэдэг асуудлаар нэлээн цэгцтэй судалгаа, шинжилгээтэй, алсыг харсан, хэрэгжих бололцоотой, хүч нөөцийг дайчилсан ийм харилцан ажиллагааг уялдуулан зохицуулсан байх тухай асуулт асууж байна. Түрүүнд хууль санаачлагчийн зүгээс нэлээдэд нь хариулт өгсөн. Тэгэхээр энэ дээр Хууль зүй, дотоод хэргийн яамыг шаардах гэж байгаа юм. Хууль тогтоомжийг 1990 оноос хойш шинэ Yндсэн хуулиас хойш гарсан нийт хуулиудад дүн шинжилгээ хийгээд хоорондынх нь балансыг хангасан байдлаар судалгаа шинжилгээ хийж ажиллах даалгаврыг Хууль зүй, дотоод хэргийн яам авсан.


Ингээд манайх УИХ-ын эд даргаар толгойлуулсан комисс гаргаад бараагүй, хийдэг газар нь хийе гээд Хууль зүй, дотоод хэргийн яам бол өнгөрсөн 4 жилд энэ дээр бага зэргийн аппарат, бага зэргийн алба гаргаж байгаад ажиллуулж байгаа төсөлтэй гэж би сонсож байгаа. Бага зэргийн хэмжээтэй. Энэ дээр гадаад дотоодын хүчийг ч ашиглаж болно. Ер нь УИХ-ын Тамгын газар, Засгийн газар Хууль зүй, дотоод хэргийн яам хамтраад энэ асуудалд бүр шинжлэх ухаанчаар хандах ийм шаардлага байгаа. Тийм учраас хууль тогтоомжийг боловсронгуй болгох илтгэл нь зөвхөн Засгийн газрын мөрийн хөтөлбөрт туссан асуудлуудыг хэрэгжүүлэх төдийгөөр хязгаарлагдахгүй эрх зүйн шинэтгэлийн хоёрдогч үе шатыг эхлүүлэх байдлаар нэлээн тийм далайцтай системтэй энийг авч үзэх шаардлага байгаа. Энийг Хууль зүйн байнгын хороо анхааралдаа авч байгаа гэж ойлгож байгаа. Одбаяр дарга хариулах байх энэнд.


Ийм учраас Хууль зүйн байнгын хороо, Төрийн байгуулалтын байнгын хороо хоёр энэ асуудал дээр анхаарлаа төвлөрүүлж, бүр нэг өргөн хэмжээнд алсыг харсан бүх юмыг алган дээрээ тавьж байгаа юм шиг бүх хуулиудыг тавьж байгаад юу юу нь болохгүй байна, яахав, ямар арга хэмжээ авахав, нэн даруй юуг нь хийх юм бэ гэдэг ийм бодлогыг Их Хурлын бодлого болгож гаргаж тавих ёстой. Ийм учраас хэлэлцэх эсэхийг дэмжих юм бол үүний дараагаар энэ асуудалд нэлээн анхааралтай сайн анхаарч хандах ийм шаардлага байгаа гэдгийг хэлмээр байна.


Д.Одбаяр:
-Дэмбэрэл гишүүний асуулттай холбогдуулаад бага зэрэг мэдээлэл, санал бас хариулъя гэж бодож байна. Хууль тогтоомжийг 2008 он хүртэл боловсронгуй болгох үндсэн чиглэлийн хувьд Засгийн газрын үйл ажиллагааны хөтөлбөрт ороод энийг хэлэлцэх нь зүйтэй л дээ. Хэлэлцээд өнөөдрийн тавьж байгаа зорилт, урд нь энэ хуулийг хэрэгжүүлэхэд бас хүндрэлтэй байсан болон давхардсан ч байдаг юмуу, бас шаардлагатай зарим нэмэлт, өөрчлөлтүүдийг оруулах энэ хүрээнд бид энэ Yндсэн чиглэлүүдийг хэлэлцэж таарах гэж байгаа юм. Ер нь ингэж ч явах ёстой. Гэхдээ ер нь хууль эрх зүйн тогтолцооны хүрээний ийм том асуудлыг зөвхөн үндсэн чиглэлийн хүрээнд хязгаарлаж болохгүй байх гэсэн Дэмбэрэл гишүүний саналтай санал нэг байна.


1997, 1998 оноос эхлээд эрх зүйн шинэтгэлийн хөтөлбөр гэж боловсруулаад хэрэгжүүлээд энийг дүгнэсэн гэсэн юм шиг байгаа юм, миний одоо ойлгож байгаагаар. Эрх зүйн шинэтгэлийн хөтөлбөрийн хэрэгжилтийг дахин нэг мониторинг хийж гадаад, дотоод хандивлагчдын тусламжтайгаар мониторинг хийгээд нэгэнт монгол улс 90-ээд оны сүүлээр эрх зүйн шинэтгэлийн хөтөлбөрийг боловсруулж байх үеэс эхлээд өнөөдөр дэлхий дахинд их том том өөрчлөлтүүд гарлаа шүү дээ. Дэлхий дахинчлал, даяарчлал, эдийн засгийн улам нягтарсан ойртож байгаа байдал, бүс нутгийн хөгжлийн чиг хандлага гээд ингээд харахаар эрх зүйн шинэтгэлийн 2 дахь шатны хөтөлбөр гэдэг зүйлийг өнөөдөр ярьж эхлэх шаардлагатай болж байгаа юм. 


Монгол улсын гадаад харилцаа их өргөжиж байна, гадагшаагаа харьцаж байгаа харьцаа минь эрх зүйн, эх газрын гэдэг бидний эх газрын тогтолцооноос гадна нийтийн хуулийн комнолотой орнуудын зарчмаар бид гадаад харилцааг нэлээн өргөжүүлж байгаа. Энэ талаас нь харахад бид нар эрх зүйн шинэтгэлийн 1 дэх шатны хөтөлбөрийг ерөнхийдөө амжилттай болж суурь гол гол хуулиудаа 2 зуу, 3 зуугаад хуулийг баталлаа. Одоо энийгээ цаашид шинээр бий болж байгаа нөхцөл байдалтайгаа яаж уялдуулж улам боловсронгуй болгох юм бэ? энэнд хуулийн салбарын боловсон хүчнүүд, мэргэжилтнүүдээ яаж бэлтгэх юм бэ гэх мэтчилэн олон асуудлууд байгаа.


Тийм учраас энийг энэ хүрээнд ойлгож байна. Ер нь хуулийг өнөөдөр Yндсэн чиглэлийн хүрээнд мэдээж яамдууд бүгд саналаа боловсруулаад Хууль зүйн яаманд өгсөн байх, ажлын хэсэгт. Ингээд энэ санал орж ирж байгаа байх. Тийм учраас цаашид энэ байнгын хорооны дүгнэлттэй холбогдуулаад Ламбаа, Содномцэрэн дарга, Пүрэвдорж гишүүн гуравт бас хандаж байгаа юм. Энийг байнгын хороодоор цаашид хэлэлцэхдээ одоо хэлэлцэж байхад эрх зүйн шинэтгэлтэй холбогдсон асуудлууд хэр гарсан юм бол, энийг та бүхэн, бид бүхэн байнгын хороод дээр цаашид анхаарч ярих ёстой. Нэг дутагдал бий, яамдууд хуулиа боловсруулахдаа дандаа өөрсдийнхөө эрх ашгийн үүднээс боловсруулдаг. Яавал бидэнд энэ хууль хэрэгтэй вэ, тэгж байгаад ямар нэгэн аргаар батлуулчихдаг. Энэ нь буцаад доороо очоод хэрэгжихдээ дандаа зөрчил болдог. Аймгийн түвшинд, анхан шатны байгууллагуудын түвшинд, салбаруудын нэгжийн түвшинд ингээд буцаад энэ нь болохгүй байна, энэ нь буцаад жирийн иргэн дээр, хуулийн үйлчлэл авч байгаа ард түмэн дээр, иргэн дээр очоод маш хүндээр тусдаг. Тал талаас нь салбар салбарын сонирхлоор.


Тийм учраас энийг уялдуулж, зөв, уян хатан энэ үндсэн чиглэлийг хэлэлцэж батлах ажил чухал болох юм. Цааш нь хуулийн төслүүдийг хийхдээ. Энэ дээр байнгын хороодууд одооноос эхэлж онцгой анхаарах шаардлагатай байгаа. Харилцан маш сайн уялдаатай, бие биенийхээ онцлог юмыг ойлгосон, улсынхаа хөгжлийн хэтийн чиг хандлагыг харсан. Тэгэхгүй бол энэ маань буцаад хүнд суртал, өнөөдөр айхтар их яригдаж байгаа хүлээн зөвшөөрөхөөс аргагүй байдалд орчихоод байгаа авилгал, хээл хахуулийн асуудал, хүнд суртал, чирэгдэл, ажлын үр дүн хүссэн хэмжээнд хүрэхгүй байдал зэрэг ийм олон зүйлүүдтэй уялдах учраас эрх зүйн шинэтгэлийн 2 дахь шатны хөтөлбөрийг Yндсэн чиглэл ярих үедээ та бүхэн байнгын ороон дээр ярих нь хэрэгтэй юмаа гэсэн ийм санал байгаа.


Миний асуулт юу гэхээр Ламбаа, Содномцэрэн дарга, Пүрэвдорж гишүүдээс асуух зүйл юу байсан гэхээр та бүхэн чиглэл чиглэлээрээ байнгын хороод дээр энийг хэлэлцэхдээ эрх зүйн шинэтгэлийн хөтөлбөрийн биелэлтийн хүрээнд энэ асуудлыг авч үзсэн үү гэсэн асуулт тавих гэж байсан юм. Ингэж яригдаагүй юм шиг байна гэж ойлгож байна, сая дүгнэлтүүдээс харахад. Тийм учраас энийг та бүхэн цаашид анхаарна биз дээ.


Ч.Содномцэрэн:
-Би түрүүнд дүгнэлтэндээ их тодорхой уншсан. Энийг бас анзаараагүй юм шиг байна. Байнгын хороон дээр энийг нэлээн сайн хэлэлцсэн байгаа. Дахин уншъя гэж бодож байна. Энэ дээр нэгдүгээрт, хууль тогтоолын төслийг Засгийн газар дангаараа санаачлахаар байгааг цаашдаа анхаарахыг дүгнэлтэнд оруулсан байгаа. Хоёрдугаарт, өмнө гарсан хууль тогтоомжийн хэрэгжилт бас сайн биш байна гэдгийг гишүүд, тухайлбал, Дондог, Ганхуяг гишүүд шүүмжлэлтэй хандаж байсныг энд дурьдсан шүү дээ. Тэгэхээр зэрэг дүгнэлт уншиж байхад манай зарим гишүүд анхааралтай сонсож баймаар байна. Уншчихсан юмыг эргэж асуугаад байх юм.


Д.Лүндээжанцан:
-Одоо Байнгын хорооны дүгнэлтээс асуух асуулттай гишүүд асуултаа хариулж дууслаа. Байнгын хороодын саналаар Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг хэлэлцэх нь зүйтэй гэсэн саналын томъёоллоор санал хураалт явуулъя.

79.1 хувийн саналаар Монгол Улсын хууль тогтоомжийг 2008 он хүртэл боловсронгуй болгох үндсэн чиглэл батлах тухай УИХ-ын тогтоолын төслийг хэлэлцэх нь зүйтэй гэж үзлээ. Уг тогтоолын төслийг анхны хэлэлцүүлэгт бэлтгүүлэхээр УИХ-ын нийт байнгын хороодод шилжүүлье.


Дараагийнхаа асуудалд оръё. Цэцийн дүгнэлтийг сонсоод л дуусдаг. Иргэний хэрэг шүүхэд хянан шийдвэрлэх тухай хуулийн 78-р зүйлийн 3 дахь хэсгийн зарим заалт Yндсэн хуулийн холбогдох заалтуудыг зөрчсөн эсэх тухай маргааныг хянан шийдвэрлэсэн тухай Yндсэн хуулийн цэцийн 2005 оны 2/01 дүгээр дүгнэлтийн талаар Yндсэн хуулийн цэцийн талаар Бямбадорж танилцуулна. 


Ж.Бямбадорж:
-УИХ-ын дэд дарга, эрхэм гишүүд ээ,


Yндсэн хуулийн цэцэд Сонгинохайрхан дүүргийн 16-р хорооны 25-р байрны 31 тоотод оршин суугч иргэн Баттогтох Иргэний хэрэг шүүхэд хянан шийдвэрлэх тухай хуулийн 78-р зүйлийн 3 дахь хэсэгт шүүгчдийн зөвлөлгөөнийг ерөнхий шүүгч удирдана, шүүгчдийн зөвлөлгөөнөөр олонхийн саналаар шийдвэрлэнэ. Санал тэнцсэн тохиолдолд ерөнхий шүүгчийн саналаар шийднэ, шүүгчдийн зөвлөлгөөнд тухайн шүүхийн шүүгчдийн 3/2-оос доошгүй нь оролцсон тохиолдолд хүчинтэй байна. Шүүгч бүр тэгш эрхтэй оролцоно гэсэн байдаг. Энэ хэсгийн санал тэнцсэн тохиолдолд ерөнхий шүүгчийн саналаар шийднэ гэсэн заалт нь Yндсэн хуулийн 1-р зүйлийн 2 дахь хэсэг, ардчилсан ёс төр үйл ажиллагааны үндсэн зарчим мөн гэсэн заалт болон Yндсэн хуулийн 52-р зүйлийн 1 дэх хэсэг, бүх шатны шүүх хэрэг маргааныг хамтын зарчмаар хянан хэлэлцэж шийдвэрлэнэ гэсэн заалтуудыг зөрчсөн эсэх талаар өргөдөл гарсан юм. 


Yндсэн хуулийн цэц уг асуудлыг хэлэлцсэн. УИХ-ын итгэмжлэгдсэн төлөөлөгчөөр УИХ-ын эрхэм гишүүн Эрдэнэбүрэн оролцсон юм. Энэ дүгнэлт та бүхэнд тарсан учраас зөвхөн би үндэслэх хэсгийг нь тогтоох хэсэгтэй нь танилцуулах нь зүйтэй байхаа гэж үзэж байна.


2002 оны 1-р сарын 10-ны өдөр батлагдаж 2002 оны 9-р сарын 1-ний өдрөөс хүчин төгөлдөр болж үйлчилж эхэлсэн Иргэний хэрэг шүүхэд хянан шийдвэрлэх тухай хуулийн 78-р зүйлийн 3 дахь хэсэгт шүүгчдийн зөвлөлгөөнийг ерөнхий шүүгч удирдана, шүүгчдийн зөвлөлгөөнөөр асуудлыг олонхийн саналаар шийдвэрлэнэ, санал тэнцсэн тохиолдолд ерөнхий шүүгчийн саналаар шийднэ гэжээ. Дээрх заалт нь:


1.Монгол Улсын Yндсэн хуулийн 1-р зүйлийн 2 дахь хэсгийн ардчилсан ёс нь төрийн үйл ажиллагааны үндсэн зарчим мөн гэснийг зөрчсөн гэх үндэслэл тогтоогдохгүй байна.


2.Монгол Улсын Yндсэн хуулийн 52-р зүйлийн 1 дэх хэсэгт бүх шатны шүүх хэрэг маргааныг хамтын зарчмаар хянан хэлэлцэж шийдвэрлэнэ гэсэн нь шүүхээс хэрэг маргааныг хянан шийдвэрлэх ажиллагааг хэрэгжүүлэхэд баримтлах зарчмыг тусгасан байна. Шүүгчдийн зөвлөлгөөнийг шүүхийн дотоод зохион байгуулалтын ажлыг зохицуулахаар хуульчилсан байна. Иймд Иргэний хэрэг шүүхэд хянан шийдвэрлэх тухай хуулийн 78-р зүйлийн 3 дахь хэсэг нь Yндсэн хуулийн 1-р зүйлийн 2 дахь хэсэг, 52-р үйлийн 1 дэх хэсгийн заалтыг зөрчсөн гэх үндэслэлгүй байна.


Yндсэн хуулийн цэцэд маргаан хянан шийдвэрлэх ажиллагааны тухай хуулийн 31-р зүйлийн 1, 2 дахь хэсгийн заалтыг удирдлага болгон дүгнэлт гаргах нь:


1.Иргэний хэрэг шүүхэд хянан шийдвэрлэх тухай хуулийн 78-р зүйлийн 3 дахь хэсгийн шүүгчдийн зөвлөлгөөнөөр асуудлыг олонхийн саналаар шийдвэрлэнэ. Санал тэнцсэн тохиолдолд ерөнхий шүүгчийн саналаар шийднэ гэсэн заалт нь Монгол Улсын Yндсэн хуулийн 1-р зүйлийн 2 дахь хэсгийн ардчилсан ёс нь төрийн үйл ажиллагааны үндсэн зарчим мөн гэсэн заалт, 52-р зүйлийн 1 дэх хэсгийн бүх шатны шүүх хэрэг маргааныг хамтын зарчмаар хянан шийдвэрлэнэ гэсэн заалтуудыг тус тус зөрчөөгүй байна гэсэн ийм дүгнэлт гаргасан юм. Дүгнэлтийг танилцууллаа, анхаарал тавьсанд баярлалаа.


Д.Лүндээжанцан:
-Одоо би та бүхэнд тайлбар уншъя. УИХ-ын чуулганы хуралдааны дэгийн 1-ын 2-т Yндсэн хуулийн 62-р зүйлийн 1, 2 дахь хэсэгт заасан асуудлаар Yндсэн хуульд нийцэж байна гэж Yндсэн хуулийн цэцээс гаргасан дүгнэлтийг Yндсэн хуулийн хуулийн цэцийн дарга эсвэл Yндсэн хуулийн цэцийн аль нэг гишүүн танилцуулж, УИХ-ын нэгдсэн хуралдаанд сонсоно. Уг асуудлаар УИХ шийдвэр гаргахгүй гэж заасан. Ингээд уг цэцийн дүгнэлттэй холбогдуулан асуулт асуух гишүүд байна уу? алга байна. 


Yндсэн хуулийн цэцийн 2005 оны 2/01 дүгээр дүгнэлтийг УИХ-ын нэгдсэн хуралдаанд сонслоо. Өнөөдрийн нэгдсэн хуралдаанаар хэлэлцэх асуудал дууслаа, хурал хаасныг мэдэгдье.

СОРОНЗОН ХАЛЬСНААС БУУЛГАСАН:

Хуралдааны нарийн бичгийн дарга Ц.НАРАНТУЯА

